
Yisasi akinakomoki apaꞌki.

1 �1 Mamona Yisasi Kalaisi akinakomoki apaꞌki haneꞌne. Yisasiꞌa Teviti 
nofi vayapati veꞌka maiꞌnea yafe Tevitiꞌa Epalahamu nofi vayapati 

veꞌka maiꞌnikeno Epalahamuꞌa Yisasi akinako maiꞌne.
	 2	Aisaꞌki afoꞌamoꞌa Epalahamuꞌae. Yeꞌkopu afoꞌamoꞌa Aisaꞌkiꞌae. Yutaꞌae 

akanaꞌamokiꞌae afoꞌapimoꞌa Yeꞌkopuꞌae. 3 Pelesiꞌae Selaꞌae afoꞌanimoꞌa 
Yutaꞌa maiꞌnikeno itaꞌanimo akiꞌa Temaꞌae. Hesaloni afoꞌamoꞌa 
Pelesiꞌae. Lama afoꞌamoꞌa Hesaloniꞌae. 4 Aminatapi afoꞌamoꞌa Lamaꞌae. 
Nasoni afoꞌamoꞌa Aminatapiꞌae. Salamoni afoꞌamoꞌa Nasoniꞌae. 
5 Salamoniꞌa Povasi afoꞌamoꞌa maiꞌnikeno itaꞌamo akiꞌa Lehapuꞌae. 
Povasiꞌa Opeti afoꞌamoꞌa maiꞌnikeno itaꞌamo akiꞌa Lutiꞌae. Opetiꞌa Yesi 
afoꞌamoꞌae. 6 Yesiꞌa Teviti afoꞌamo maiꞌnikeno Tevitiꞌa Isaleli vayaꞌaite 
ala kava veꞌkaꞌapi maiꞌne. Tevitiꞌa Solomoni afoꞌamo maiꞌnikeno 
itaꞌamoꞌa hokoteno Yulaiya aꞌa maiꞌneane. 7 Liapoami afoꞌamoꞌa 
Solomoniꞌae. Apaisa afoꞌamoꞌa Liapoamiꞌae. Esa afoꞌamoꞌa Apaisaꞌae. 
8 Yehosafati afoꞌamoꞌa Esaꞌae. Yolami afoꞌamoꞌa Yehosafatiꞌae. Usia 
afoꞌamoꞌa Yolamiꞌae. 9 Yotami afoꞌamoꞌa Usiaꞌae. Ehasi afoꞌamoꞌa 
Yotamiꞌae. Heseꞌkaiya afoꞌamoꞌa Ehasiꞌae. 10 Manasa afoꞌamoꞌa 
Heseꞌkaiyaꞌae. Emoni afoꞌamoꞌa Manasaꞌae. Yosaiya afoꞌamoꞌa 
Emoniꞌae. 11 Yeꞌkonaiyaꞌae akanaꞌamokiꞌae afoꞌapimoꞌa Yosaiyaꞌae. Ani 
afina Papiloni koteka la hakeꞌa Isaleli vaya apavaleꞌa Papiloni koteka 
miya oꞌali aliyate apateꞌnae. 12 Ani vayaꞌmoki Papiloni koteka miya 
oꞌali aliꞌya apamitakeno Sealitielo afoꞌamoꞌa Yeꞌkonaiyaꞌae. Selapapeli 
afoꞌamoꞌa Sealitieloꞌae. 13 Apiuta afoꞌamoꞌa Selapapeliꞌae. Elaiyaꞌkimi 
afoꞌamoꞌa Apiutaꞌae. Aso afoꞌamoꞌa Elaiyaꞌkimiꞌae. 14 Setoꞌki afoꞌamoꞌa 

Asoꞌae. Aꞌkimi afoꞌamoꞌa Setoꞌkiꞌae. Eliuti afoꞌamoꞌa Aꞌkimiꞌae 15 Eleasa 
afoꞌamoꞌa Eliutiꞌae. Matana afoꞌamoꞌa Eleasaꞌae. Yeꞌkopu afoꞌamoꞌa 
Matanaꞌae.

16  Yeꞌkopuꞌa Yosefe afoꞌamo maiꞌnikeno Yosefeꞌa Malia anauꞌamoꞌa 
maiꞌnikeno ani aꞌmoꞌa Yisasi aliteꞌnikeno akaeyafe Kalaisiꞌae huꞌa 
Anumaya Kotiꞌa lakufa alino katikefe huteꞌnea veꞌkae huꞌa aki neꞌae.

17 Epalahamuꞌa hokoteno maiꞌneno falitekeꞌa henakaꞌa ayatalaꞌa hano 
huteno aiyalekati aoleꞌae aoleꞌae alea (14) akinakomo nofi vaya maime haiꞌa 
nefalikeꞌa anile Tevitiꞌa vaꞌyi huno maiꞌneno falikeꞌa henakaꞌa ayatalaꞌa hano 
huteno aiyalekati aoleꞌae aoleꞌae alea akinakomo nofi vayaꞌa maime haikeꞌa 
Papiloni vayaꞌmoki eꞌa Isaleli kumate vaya apavalakeꞌa miya oꞌali aliꞌya 
aliꞌnae. Aliꞌnakeꞌa henakaꞌa ayatalaꞌa hano huteno aiyalekati aoleꞌae aoleꞌae 
alea akinakomoki nofi vayaꞌa maime nehaikeno Kalaisiꞌa fole aiꞌne.

Maliaꞌa Yisasina aliteꞌne.
18 Yisasi Kalaisina aliteꞌnea ke inake huno haneꞌne itaꞌamo akiꞌa Maliaꞌae. 

Ani aꞌmafaꞌne Yosefete ako hakemaleꞌnaya aꞌmafaꞌne maiꞌneaꞌmaki veꞌae 
loꞌkano nohavaeya aꞌmafaꞌne Anumaya Koti Fate Akufa Avamuꞌamoteti aipaꞌae 
maiꞌne. 19 Yosefete hakemaleꞌnaya veꞌka alakepa veꞌka maiꞌnea yafenakeno 
“Haviku Maliaꞌa avuya huꞌyafenakeꞌna kesi atalesoe.” huno akesa neꞌafe. 
20‑21 Ani ke akesa afifi huketeno havaꞌneno himona akeana Anumayamo 
koꞌkuꞌnapi kayo kayo veꞌka vaꞌyi huno inake huno hapaiꞌne “Yosefeka Teviti 
mafaꞌneꞌamoka koli ohuꞌka Maliana aꞌkamoꞌaki afaꞌa aleo. Anumaya Koti 
Fate Akufa Avamuꞌamoteti aipaꞌae maiꞌneanakeno neꞌmafaꞌne alitekaiye. Ani 
mafaꞌnemoꞌa akaiꞌa vayaꞌamoki haoꞌotake yaꞌapimoꞌa nofi hupateꞌnea vaya kalu 
heno apaꞌkufa alino katike. Ani yafe akiꞌa Yisasiꞌae huꞌka malekane.” nehe.

22‑23  Aꞌkeꞌainaka Anumayamoꞌa aune veꞌkamo avayafati inake huꞌneane
“Afeo veꞌae loꞌkano nohavaeya aꞌmafaꞌnemoꞌa aipaꞌae maiteno 

neꞌmafaꞌne alitesikeꞌa akiꞌa ina ya huꞌa malekae Imanueliꞌae huꞌa 
malekae.” huꞌneane.

Lakaeya kefati ani aki Anumaya Kotiꞌa lakaeyaꞌae maiꞌne huno haneꞌne. 
Yisasina aliteꞌnea afina ani aꞌkeꞌainaka huꞌnea kemoꞌa ako fole aino 
neꞌyaꞌa aliteno lamake nehe.

24 Yosefeꞌa ani himona aketeno hetino Anumayamo koꞌkuꞌnapi 
kayo kayo veꞌkaꞌamoꞌa hapaiꞌnea ke afino aꞌkame maleteno Maliafe 
“Aꞌnimokae.” huteno aliꞌne. 25 Aliꞌneaꞌmaki Yosefeꞌa ani afe “Aꞌnimokae.” 
huteno aꞌyafa hava oꞌateꞌnikeno ani neꞌmafaꞌne ako alitetekeno Yosefeꞌa 
ani mafaꞌnemo akiꞌa Yisasiꞌae huno maleꞌne.

Apaꞌkenopa haleꞌnea vayaꞌmoki Yisasina akekefe eꞌnae.

2 �1 Helotiꞌa Yutia koteka ala kava veꞌka maiꞌnea kanafi Yisasina 
Petelehemu aise Yutia kumate aliteꞌne. Aliteꞌnikeꞌa henakaꞌa yake 

haineno vaꞌyi nehea aupalikati mako apaꞌkenopa haleꞌnea vayaꞌmoki 
Yelusalemu vaꞌyi huꞌnae. 2  Vaꞌyi huꞌneꞌa inake huꞌa nehae “Yuta vayaꞌaite 
kava hisea mafaꞌne meni ako aliteꞌnea mafaꞌne hanate maiꞌne? Yake 
haineno vaꞌyi nehea aupalikati mako saufa sanafi vaꞌyi nehiketa aketeta 
‘Ako aliteꞌne.’ nehuta akaeya aki alita asaka hukefe neꞌone.” huꞌa nehae. 
3  Nehakeno kava veꞌkamoꞌa Helotiꞌae miꞌko Yelusalemu maiꞌnaya vayaꞌae 
ani ke afiteꞌa atali atalu huꞌnae. 4 Atali atalu nehuꞌa Helotiꞌa miꞌko mono 
nopi kava vayaꞌae mono hapaliꞌa hapaꞌnepaiya vayaꞌae ke hikeꞌa akaeyate 
akeno inake huno apafineꞌke “Anumaya Kotiꞌa lapaꞌkufa alino katikefe 
hutesea veꞌka hanate alitekaiye huꞌa huꞌnayane?” huno apafikeꞌne. 
5‑6  Apafikekeꞌa inake huꞌa nehae “Ani mafaꞌne Petelehemu alitekaiye. 
Aꞌkeꞌainaka Anumaya Koti aune veꞌkamoꞌa inake huno kamaleꞌneane

‘Kakaeya Petelehemu kumaꞌmoka Yutia kuma maiꞌnanaꞌmaki Yutia 
kava veꞌkamo kumaꞌyaka ako akaseꞌka haiꞌnane kakaeya kumateti 
ala kava veꞌka vaꞌyi huteno nakaeya vaya Isaleli vayaꞌaite kava 
veꞌkaꞌapi maike huno kamaleꞌneane.’ huꞌa nehae.”

7 Nehakeno Helotiꞌa apaꞌkesi huno yake haineno vaꞌyi nehea aupalikati 
eꞌnaya apaꞌkenopa haleꞌnea vayaꞌaife ke hikeꞌa akeno “Ani saufa sanafina 
na yu vaꞌyi huꞌne?” huno apafineꞌke. 8  Apafikeno Petelehemu hupatekefe 
inake nehe “Utapa ani mafaꞌne kahau atapa aketapa fole aitetapa 
etapa ke nahapaikeꞌna nakaeyaꞌae ani kava huꞌna uꞌna aki aliꞌna asaka 
hino.” huꞌne. 9 Hikeꞌa ani kava veꞌkamo ke afiteꞌa uꞌa akayana yake 
haineno vaꞌyi nehea aupalikati vaꞌyi hikeꞌa akeꞌnaya sanafiꞌmoꞌa eno 
uno hokotepateno ani Yisasina alitekeno maiꞌnea noꞌkatoꞌmule maiꞌne. 
10 Maiꞌneno apavelikeꞌa akeꞌnaya yafe apaipamoꞌa kanale nehikeꞌa lusi 
amuse nehae. 11 Amuse huteteꞌa ani nopi haiꞌa faleꞌneꞌa akayana ani 
mafaꞌneꞌae itaꞌamoꞌa Maliaꞌae maiꞌnaꞌakeꞌa anaꞌketeꞌa mopafi ape huꞌneꞌa 
aki aliꞌa asaka nehuꞌa kuꞌapifati amuse yana amikefena mako moniꞌae 
kanale mana neꞌaiya laꞌnefaꞌae yosamo aꞌkamemo liꞌae amiꞌnae. Ani liꞌmo 
akiꞌa mea.

12  Amiteꞌa havaꞌneꞌa himona akayana Anumaya Kotiꞌa himonafi inake 
huno hapapaiꞌne “Heloti maiꞌneateka oꞌutapa alu kateka veo.” huno 
hapapaikeꞌa alu kateka kumaꞌapileka uꞌnae.

Yosefeꞌa Maliaꞌae mafaꞌneꞌaniꞌae Isipi koteka anavaleno uꞌne.
13  Apaꞌkenopa haleꞌnea vaya utakeno himonafi koꞌkuꞌnapakati 

Anumayamo kayo kayo veꞌka Yosefete ekeno akeꞌne. Akekeno inake 
huno hapaiꞌne “Helotiꞌa ma mafaꞌne hakefe kahau akaiyanaki hetiꞌka 
mafaꞌneꞌae itaꞌamoꞌae anavaleteꞌka lapaune hetapa Isipi koteka utapa 
maiꞌnisakeꞌna henakaꞌa eteꞌna ke hukoanaki utapa maiꞌnikeꞌnao.” huno 
hapaiꞌne. 14 Ani himonafi hapaikeno Yosefeꞌa makale hetino mafaꞌneꞌae 
itaꞌamoꞌae ani haniꞌainaka neꞌanavaleno Isipi koteka ukefe neꞌvae. 15 Uꞌa 

ani koteka yatala kana maiꞌnakeno Helotiꞌa falitekeꞌa ataleꞌa eteꞌa eꞌnae. 
Ani kava huꞌnea yafe aꞌkeꞌainaka Anumayamoꞌa inake huꞌneane

“Isipi kotekati nakaeya mafaꞌneꞌni ke huꞌnoanakeno ako eꞌne.” huno 
Anumaya Koti aune veꞌka aꞌkeꞌainaka Anumayamoꞌa hapaikeno 
mani ke huꞌneane.

Ani afina huꞌnea kemoꞌa fole aino neꞌyaꞌa aliteno lamake huꞌne.

Helotiꞌa ke hikeꞌa nesu mafaꞌneyaka hapakeꞌa faliꞌnae.
16  Helotiꞌa akesa afiteno “Ani apaꞌkenopa haleꞌnea vayaꞌmoki 

apaꞌkeꞌatike huꞌa aꞌa navataka hae.” huteno aipamoꞌa lusiya huno hai 
vaikeno ke neꞌneno ati vaya hupatekeꞌa “Petelehemuꞌae ani hauꞌale 
haneꞌne haneꞌne huꞌnea kumate mafaꞌneyaka miꞌko aole kafu maiꞌnaya 
mafaꞌneyaka hapaekeꞌa faleo.” huno hupateꞌne. Apaꞌkenopa haleꞌnea 
vayaꞌmoki haya ke afiteno Yisasife ani akufa kafuꞌa haneꞌnekaiye 
hunoꞌaefe “Ani mafaꞌneyaka hapaekeꞌa faleo.” huno hupateꞌne.

17‑18 Ani mafaꞌneyaka hapaꞌa hano huꞌnayana aꞌkeꞌainaka Anumaya Koti aune 
veꞌka Yelemaeyaꞌae nehaya veꞌkamo avayafati huꞌnea kemoꞌa inake huꞌneane

“Alakepa kumapati lusi kalafa neꞌkaꞌa aviꞌneleꞌa avovo avava nehuꞌa 
lusi hapau ke foꞌke ke afiꞌnayane. Leseliꞌa akehoꞌamoki mafaꞌneꞌae 
lusi avileno apateꞌne. Mako vayaꞌmoki Leseli aipa aliꞌa yuna 
hutaninaꞌmaki mafaꞌne anakaꞌa makoꞌae oꞌmaiꞌnaya yafe lusi 
avileke leke huno ama oteꞌne.” huꞌne.

Ani afina aꞌkeꞌainaka huꞌnaya kemoꞌa fole neꞌaino neꞌyaꞌa aliteno lamake nehe.

Yosefeꞌae Maliaꞌae mafaꞌneꞌaniꞌae eteꞌa Nasaleti kumate eꞌnae.
19‑20 Helotiꞌa ako falitekeno Yosefeꞌa Isipi koteka maiꞌnikeno himonafi 

Anumayamo koꞌkuꞌnapi kayo kayo veꞌka hutekeno eno inake huno 
hapaiꞌne “Hetiꞌka mafaꞌneꞌkaꞌae itaꞌamoꞌae anavaleꞌka Isaleli uvo. 
Mafaꞌneꞌka hakefe haya vayana ako faliꞌnae.” huno hapaiꞌne. 21 Hapaikeno 
Yosefeꞌa hetino mafaꞌneꞌae itaꞌamoꞌae neꞌanavaleno Isaleli koteka uꞌnae.

22 Uꞌnayaꞌmaki “Helotiꞌa falitekeno mafaꞌneꞌamoꞌa Aꞌkeleasiꞌa afoꞌamo no 
alino kava ya alino Yutia maiꞌne.” haya ke Yosefeꞌa afiteno koli huno “Ani koteka 
oꞌukoe.” nehe. Neheana mako himonafi “Anileka oꞌveo.” ke afiteno Kalili koteka 
uꞌa maiꞌnae. 23 Kalili uno mako aise kumaꞌa Nasaletine huꞌa nehaya kumate uno 
maiꞌne. Aꞌkeꞌainaka Anumaya Koti aune vayaꞌmoki Yisasife inake huꞌa huꞌnae

“Akaeya Nasaleti veꞌka maiꞌne.” huꞌa hukae huꞌa huꞌnae.
Ani afina aꞌkeꞌainaka huꞌnaya kemoꞌa fole aino neꞌyaꞌa aliteno lamake huꞌne.

Yoniꞌa li faleneꞌapatea veꞌkamoꞌa Anumayamo 
ke huno fole aino hapapaiꞌne.

3 �1 Yoniꞌa li faleneꞌapatea veꞌka vaꞌyi huno Yutia koteka mako kaꞌme 
aupalika maiꞌneno Anumayamo ke miꞌko vaya hapapaiꞌne.

2  Inake huno hapapaiꞌne “Anumayamoꞌa kava yakailapatesea kanaꞌa 
ako eno aupasi neheanaki lapaipa aitapa yahae hutapa haoꞌotake yatapi 
ataleo.” nehe. 3  Ani ke Yonife aꞌkeꞌainaka Anumaya Kotiꞌa aune veꞌkaꞌa 
Aisaiyaꞌae nehaya aune veꞌkamo avayafati huꞌnea ke inake huꞌneane

“Vaya oꞌmai kaꞌme aupalika mako veꞌkamoꞌa kate kate nehuno inake 
huke ‘Anumayamo esea ka valitapa alitapa avatati huteo.’ huno 
huꞌneane.”

4 Yoniꞌa mako kamolo huꞌa aki neꞌaya afumo ayoꞌkaleti kenaꞌa alo huno 
havaiteno pulumaꞌka afumo akufaleti kamai nofi alo huno afafale neꞌano 
neꞌyaꞌa kenu kafaꞌae alumemo liꞌae neꞌne. 5 Ani kanafi Yelusalemu vayaꞌae 
Yutia vayaꞌae miꞌko Yotani liꞌmo haute haneꞌnea kumate vayaꞌae Yonite 
ete ete huꞌnae. 6  Vaꞌyi huꞌneꞌa haoꞌotake kava nehaya yaꞌapi huꞌa fole 
aikeno Yoniꞌa Yotani lipi li falepateꞌne.

7 Li faleneꞌapatekeꞌa Falasi mono ke neꞌafea vayaꞌae Satiyusi mono 
ke neꞌafea vayaꞌae “Li falelatese.” huꞌa neꞌakeno Yoniꞌa apaꞌketeno 
apaꞌkaeyafe inake nehe “Lapaꞌkaeya osifaꞌvemo mafaꞌneyaka maiꞌnae. 
Anumaya Koti kake hulapatesea kana lapaꞌkufa lapaꞌkafu kisea kanaꞌa 
makale vaꞌyi hisea yafe ‘Lapaune hetapa veo.’ ke nalaꞌa lahapapaiketapa 
neꞌae? 8  Hokotetapa lapaꞌkaitapi kanale auꞌava kava haya yateti haoꞌotake 
yatape lapaipa aitapa yahae hutapa haoꞌotake yatapi ataleꞌnaya ya 
navelisayana lina falelapatekauve. 9 Lapaꞌkaeya ‘Epalahamu mafaꞌneyaka 
maiꞌnone.’ hutapa oheo. Nakaeya lahapaꞌnepauve Anumaya Kotiꞌa ma 
yafateti alino Epalahamu mafaꞌneyaka afaꞌa alo hinine. 10 Lapaꞌkaeya 
yosakana huꞌnakeno meni Anumaya Kotiꞌa koꞌne alino yosa hafuꞌyale 
avame huno maleꞌneanakeno kanale alakaꞌa oꞌaesea yosayaka heꞌyaino 
atafi yaka hutalekaiye.

11 Lapaipa aitapa yahae hutapa haoꞌotake yatapi atalaya yafe nakaeya 
litafateti fale nelapatoanakeno nakaeya naꞌkame mako veꞌka ako 
ekaiye. Ani veꞌkamoꞌa lusi loꞌkiyaꞌa haneꞌnea veꞌkakeno nakaeya ako 
nakaseꞌnikeꞌna nakaeya afa veꞌka maiꞌnoanakeꞌna akaeya aiyaꞌkale 
aesoana oꞌnatekaiye. Ani veꞌka eseana Fate Akufa Avamuꞌamotetiꞌae 
ataletiꞌae falelapatekaiye. 12  Akaeya sipeti ayo aliꞌneno viti avina hakome 
avinakana yana faino katekeno alakepa alakaꞌa nopi alino anupa huno 
malekaiyaꞌmaki anomaꞌa ata leke leke nehea atafi kakaiye. Ani avina 
alino faꞌko faꞌka hea avamete vaya alino faꞌko faꞌka huke.” huno nehe.

Yoniꞌa Yisasina li faleteꞌne.
13  Ani kanafi Yisasiꞌa “Yoni ayapati lina falenatese.” nehuno Kalili 

aupalikati Yotani lite eꞌne. Ekeno Yoniꞌa Yisasina Yotani lipi faleteꞌne. 
14 Yoniꞌa Yisasife “Li fale oꞌkatekauve.” nehuno Yisasife inake huꞌne 
“Kakaeya nakaeya li falenatesanana kanale hukeaꞌmaki naꞌya hikeꞌka 
nakaeyafe lina falenato huꞌka nehane?” nehe. 15 Neheaꞌmaki Yisasiꞌa 

Yonife ke anonaꞌale inake he “Meni ani kava hisanana kanalene. Li 
falenatesanana miꞌko Anumaya Koti alakepa auꞌavaꞌa alitaꞌa alaki 
hukuꞌae.” hikeno Yoniꞌa Yisasi ke aꞌkame maleno li faleteꞌne. 16  Li 
faletetekeno Yisasiꞌa lipati makale aino heꞌnetino akeana makale 
koꞌkuꞌnaꞌmoꞌa hakalo hikeno Yisasiꞌa neꞌakekeno Anumaya Koti Fate 
Akufa Avamuꞌamoꞌa namakana huno haleno elineno akaeya akufale 
haꞌkaleno maiꞌne. 17 Maiꞌnikeno koꞌkuꞌnapakati mako ake aiya akemoꞌa 
inake he “Akaeya nakaeyaꞌni mafaꞌne. Akaeyafe lusiya huno nahau 
nayamopafati neꞌnahaiya mafaꞌne. Naipamoꞌa akaeyafe lusiya huno 
amuseꞌa nehe.” huꞌne.

Sataꞌa Yisasina ano avataka huꞌnea ke.

4 �1‑2  Sataꞌa “Haoꞌotake kava ho.” huno ano avataka hisea yafe 
Anumaya Koti Fate Akufa Avamuꞌamoꞌa Yisasina avaleno vaya oꞌmai 

kaꞌme aupalika uno atalekeno Yisasiꞌa aole veꞌkalaꞌmokani anaiya anaya 
hano hea yakeꞌae haniꞌae (40 afina) neꞌya oꞌneꞌnea yafe lusi aka nele.

3  Aka nelekeno Sataꞌa Yisasife inake he “Kakaeya Anumaya Koti 
mafaꞌne maiꞌneꞌkaefena ma yafa hapapaikeꞌa kai hameꞌya maya 
hamalesae.” nehe. 4 Nehikeno Yisasiꞌa ke anonaꞌale inake he “Anumaya 
Koti avopi kamaleꞌnea kemoꞌa inake huꞌneane

‘Vayaꞌmoki neꞌyaꞌake nesayana kanale huꞌa mai ya oꞌalikayaꞌmaki 
miꞌko Anumaya Koti avayafati huꞌnea keꞌae afiꞌa neꞌyaꞌkana huꞌa 
nesayana apaꞌku mafaꞌne kanale huno maike.’ huꞌneane.” nehe.

5‑6  Nehikeno Sataꞌa Yisasina Yelusalemu avaleno ala mono noꞌmo 
akofetule haino haꞌkoꞌya vaiꞌnea yate ateꞌneno inake he “Kakaeya 
Anumaya Koti mafaꞌne maiꞌneꞌkaefena ma noꞌmo akofetuleti halesaka 
huꞌka mopafi laveo. Anumaya Koti avopi kamaleꞌnaya kemoꞌa inake 
huꞌneane

Anumaya Kotiꞌa koꞌkuꞌnapi kayo kayo anakaꞌae ‘Kava huteo.’ huno 
hupatesikeꞌa eliꞌeꞌa kanaleꞌya huꞌa yakaikateꞌnisakeꞌka halesaka 
hulavisanana apaya akusale kavaleꞌa asaka hisakeno mako 
yafatena kaiyafi oꞌkahakaiye huꞌneane.” nehe.

7 Nehikeno Yisasiꞌa ke anonaꞌale inake he “Anumaya Koti kemoꞌa 
makoꞌae inake huꞌneane

‘Kakaeya Anumaya Kotiꞌa alaꞌaꞌka aꞌka avataka oho.’ huꞌneane.” nehe.
8  Nehikeno Sataꞌa Yisasina avaleno hanafi haiꞌnea avimate ateꞌneno 

miꞌko mopale haneꞌnea no kumaꞌyakaꞌae kanaleꞌnale afenoꞌyaꞌae aveliꞌne. 
9 Ave nelino inake he “Kakaeya nakaeyate eꞌka kaleꞌya alo aꞌka ape 
huꞌneꞌka nakaeyafe kakesa afiꞌka ‘Ala Neꞌni maiꞌnane.’ huꞌka naki aliꞌka 
asaka hisanana miꞌko ani akana no kumaꞌyakaꞌae kanaleꞌnale afenoꞌyaꞌae 
kava hisana yafe kamikoe.” nehe. 10 Nehikeno Yisasiꞌa inake he “Sataka 
maiꞌka halo Anumaya Koti avopi kamaleꞌnaya kemoꞌa inake huꞌneane

‘Anumaya Kotiꞌkamofe akaiꞌa makoꞌkeꞌake ala maiꞌne nehuꞌka 
akaeyateꞌke kakesa afifi nehuꞌka aki aliꞌka asaka nehuꞌka akaiꞌa 
aꞌkame neꞌmaleꞌka aliꞌyaꞌa aleo.’ huno huꞌneane.” huno hapaiꞌne.

11 Nehikeno Sataꞌa ataleno vikeꞌa koꞌkuꞌnapakati kayo kayo vayaꞌmoki 
eꞌa Yisasina haꞌmaꞌnae.

Yisasiꞌa Kalili uno aliꞌyaꞌa aepa heno aliꞌne.
12  “Yonina ako avaleꞌa nofi huteꞌnae.” haya ke Yisasiꞌa afiteno Kalili 

koteka uꞌne. 13  Kalili maiꞌneno Yisasiꞌa Nasaleti ataleno Kapaneamu 
uno maiꞌne. Ani Kapaneamu kumana Kalili li kotuꞌmo akiꞌnale 
haneꞌneno Sepiulaniꞌae Napatalai kumatalaꞌmokani hanaute haneꞌne. 
14‑16  Aꞌkeꞌainaka Aisaiyaꞌa Anumaya Koti aune veꞌkamoꞌa inake huꞌneane

“Sepiulani kumaꞌae Napatalai kumaꞌae ala li kotuꞌmo akiꞌnaleka 
haneꞌnaꞌa kumana Yotani li laꞌkaꞌa neꞌvaya kate haneꞌnea kumaꞌae 
Isaleli nofi oꞌmai vaya neꞌmaiya Kalili koteꞌae nesu vaya neꞌmaiye. Ani 
kumaꞌyakafi maiꞌnaya vayana lusi hani auꞌava yapi maiꞌnayaꞌmaki 
meni ala hale ya neꞌakae. Miꞌko vayaꞌmoki hani yapi maiꞌneꞌa falikefe 
nehakeno Anumaya Koti kemoꞌa ako ano halepateꞌne.” huno huꞌneane.

Ani afina ani huꞌnea kemoꞌa fole aino neꞌyaꞌa aliteno lamake huꞌne.
17 Ani afina Yisasiꞌa aepa heno Anumaya Koti ke nehuno inake he 
“Anumaya Kotiꞌa maleꞌnea kana ako eno lahapau kaꞌniki koꞌkuꞌnapakati 
Anumaya Kotiꞌa kava yakailapatesea ya makale vaꞌyi hukefe nehiki 
lapaꞌkaeya lapaipa aitapa yahae nehutapa haoꞌotake yatapi ataleo.” huꞌne.

Yisasiꞌa aoleꞌae aoleꞌae vayaꞌaife ke hikeꞌa aꞌkame eꞌnae.
18 Yisasiꞌa Kalili li kotuꞌmo akiꞌnaleka uneno nehuno mako aole konakala 

anaꞌkeꞌne. Alaꞌmoꞌa Saimoniꞌae nehaya veꞌka mako akiꞌa Pitaꞌae. Akanaꞌamoꞌa 
Etaluꞌae anaꞌkeana ani konakalaꞌmokani faya luꞌkonako male aliꞌya neꞌaliꞌa 
veꞌkala maiꞌnaꞌa yafe ala luꞌkonako ku li kotupi yaka huꞌana neꞌmalaꞌae. 
19 Neꞌmalaꞌakeno Yisasiꞌa inake nehe “Naꞌkame esaꞌakeꞌna faya nehaꞌa 
avamete vaya apavalesaꞌa yafe hulanatekauve.” nehe. 20 Nehikeꞌana makaleꞌa 
luꞌkonakoꞌani neꞌataleꞌana Yisasi aꞌkame neꞌaꞌae.

21 Neꞌaꞌakeno Yisasiꞌa aisemaꞌa neꞌuno mako aole konakala anaꞌkeꞌne. 
Ani konakalana Sepeti mafaꞌnela Yemisiꞌae Yoniꞌae afoꞌanimoꞌae lipi 
kalefi maiꞌneꞌa luꞌkonako ku nefaꞌkanikeno Yisasiꞌa uno anaꞌketeno 
anaꞌkaeyafe ke he. 22  Ke hikeꞌana makaleꞌa luꞌkonakoꞌaniꞌae afoꞌanimoꞌae 
neꞌataleꞌana aꞌkame neꞌvaꞌae.

Yisasiꞌa Anumaya Koti ke hapaꞌnepaino kali 
vaya alino kanale hupateꞌne.

23 Yisasiꞌa miꞌko Kalili aupalika uneno nehuno mono noꞌapifi Anumaya 
Koti ke alino apaya nehuno Anumaya Kotiꞌa kava yakaipatesea ke 

hapaꞌnepaino miꞌko kali alino kanale huneꞌapateno miꞌko vaya apaꞌkufa 
haviya huꞌnea ya miꞌko alino kanale hupateꞌne. 24 Alino kanale hupateꞌnea 
avakeꞌamoꞌa miꞌko Silia koteka haneꞌnea kumate vaya uꞌa hapapaikeꞌa 
miꞌko akiꞌae akaꞌae kalimoꞌa apaꞌkufa alino haviya hapaikeꞌa lusi apaꞌkafu 
neꞌkea vayaꞌae Sata afe apaipafi maiꞌnea vayaꞌae hafosamoꞌa hapake nehea 
vayaꞌae miꞌko apaiya apaya avayu huꞌnea vayaꞌae apavaleꞌa akeno Yisasiꞌa 
alino kanale hupateꞌne. 25 Kanale hupateꞌnikeꞌa miꞌko ve aꞌne Kalilitiꞌae 
naya aole kumaꞌyakaletiꞌae Yelusalemutiꞌae Yutiatiꞌae Yotani li laꞌkaꞌa 
aluꞌale haneꞌnea kumate maiꞌnaya vayaꞌmoki Yisasina aꞌkame uꞌnae.

Yisasiꞌa avimate maiꞌneno vayaꞌmoki amuse 
hisaya yafe huno fole neꞌaiye.

5 �1‑2  Lusi ve aꞌne eꞌa aliꞌa atalu hakeno Yisasiꞌa apaꞌketeno avimapi 
haino faitopale maiꞌnikeꞌa akaeya ke neꞌafea anaka akaeyate 

neꞌakeno Yisasiꞌa huno fole aino inake huno hapapaiꞌne.
3  Mako vayaꞌmokitapa “Anumaya Koti aulakale nakaiꞌnike mako kanale 

yaꞌni oꞌmaleꞌnea yafe alakepa veꞌka oꞌmaiꞌnoanakeno Anumaya Kotiꞌa 
naya hise.” hutapa haya vayaꞌmokitapa Anumaya Kotiꞌa lapaꞌkaeya kava 
yakai nelapatea yafe amuse heo.

4 Lahapau hu yapi neꞌmaisaya vayaꞌmokitapa Anumaya Kotiꞌa lapaya 
huno lapaipamoꞌa falu hisea ya lapamisea yafe amuse heo.

5 Lapaꞌkufa alitapa nohaiya vayaꞌmokitapa Anumaya Kotiꞌa henakaꞌa 
miꞌko mopa lapamisea yafe amuse heo.

6  Anumaya Koti alakepa auꞌava kava hisaya yafe nelahapaikeno “Ani 
kavafe laka nele.” hutapa hisaya vayaꞌmokitapa Anumaya Kotiꞌa lapamu 
hisiketapa maisaya alakepa kava lapamisea yafe amuse heo.

7 Mako vayatapimokife lapaꞌkaeya kalaki aipatetapa lusiya hutapa 
lahapau huneꞌapataya vayaꞌmokitapa Anumaya Kotiꞌa ani kava huno 
kalaki aino hau hulapatesea yafe amuse heo.

8  Lapaꞌkaeya haoꞌotake kava ohakeno Anumaya Koti aulakale honiꞌya 
yatapi lapaipafi oꞌmaleꞌnisea vayaꞌmokitapa Anumaya Kotina akesaya 
yafe amuse heo.

9 Ke neꞌvaiꞌa la nehaya auꞌava kava heꞌa laka nehuꞌa “Ina akufa kava 
oheo.” huꞌa nehisaya vayaꞌmokitapa Anumaya Kotiꞌa “Nakaiꞌni mafaꞌne 
maiꞌnae.” huno hulapatesea yafe amuse heo.

10 Lapaꞌkaeya Anumaya Koti kanale auꞌava kava huꞌnaya yafe 
mako vayaꞌmoki apaipa kafa helapateꞌa aliꞌa haviya hunelapatesaya 
vayaꞌmokitapa Anumaya Kotiꞌa lapaꞌkaeya kava yakai nelapatea yafe 
amuse heo.

11 Lapaꞌkaeya naꞌkame malesaya yafe vayaꞌmoki lapaꞌketeꞌa kamuke 
nelahapauꞌa huꞌa haviya hulapateꞌa “Ma kavana havi kava nehae.” huꞌa 
apaꞌkeꞌatike hulapatesaketapaena amuse heo.

12  Ani kava hu nelapatesaketapaena koꞌkuꞌnapi anonaꞌa ala miya 
alisaya yafe lapaipamoꞌa kanale nehisiketapa amuse heo. Aliꞌa haviya hu 
nelapataya kavana vayaꞌmoki aꞌkeꞌainaka inani kava huꞌa Anumaya Koti 
aune vaya aliꞌa haviya hupateꞌnayanakeꞌa meni lapaꞌkaeyaꞌae ani kava 
huꞌa apaꞌkaeya aliꞌa haviya hunelapatae.

Vayaꞌmokitapa hakekana nehutapa ano ha nelea yaꞌkana nehae.
13  Lapaꞌkaeya ma mopale maiꞌnaya vayaꞌai hakaꞌake hakekana hutapa 

maiꞌnae. Hakemoꞌa hakaꞌa ako yaku yaku hiseana hana kava hutapa 
hakaꞌa etetapa alitapa fole aikae? Hakaꞌa ako yaku yaku hiseana afa 
yaꞌkana hisikeꞌa ani hake vayaꞌmoki aliꞌa maꞌaileka ataleꞌneꞌa apaiyaleti 
alitata huꞌa aꞌa kasokitekae.

14 Lapaꞌkaeya miꞌko ma mopale maiꞌnaya vayaꞌai ano ha lepatesea 
yaꞌkana hutapa maiꞌnae. Mako ala kumana avimate haneꞌnisea no 
kumaꞌmoꞌa fala oꞌkikeanakeꞌa miꞌko vayaꞌmoki akekae. 15 Vayaꞌmoki 
ata kani ateꞌa samoleti aiꞌa atiꞌka oꞌmalekae. Atiꞌka malesayana ano 
ha olekaiyaꞌmaki hipamo akofetule malesayana miꞌko nopaka ano ha 
lesikeꞌa vayaꞌmoki akeꞌa maikae. 16  Ina kava hukayanaki lapaꞌkaeya ani 
kava hutapa ata kaniꞌmo ano ha lepatea kava hutapa Yisasi ke nehutapa 
vayaꞌai apaulakale kanale auꞌava kava hisakeꞌa aketeꞌa koꞌkuꞌnapi maiꞌnea 
afotapimo aki aliꞌa asaka hukae.

Anumaya Koti ke male maleꞌnea ke.
17 Lapaꞌkaeya ma akufa lapaꞌkesa oꞌafeo “Mosese ke male maleꞌnea 

keꞌae Anumaya Koti aune ke laka nehaya vayaꞌmoki aꞌkeꞌainaka 
huꞌnaya keꞌae Yisasiꞌa alino atalekefe eꞌne.” hutapa oheo. Nakaeya ani 
ke aliꞌna oꞌatalekauvaꞌmaki ani ke aliꞌna fole aisukeno neꞌyamaꞌa fole 
aino lamake hisea yafe eꞌnoe. 18  Nakaeya lamake huꞌna lahapaꞌnepauve 
ma mopaꞌae koꞌkuꞌnaꞌae haneseana ke male maleꞌnea kefi miꞌko aise 
aise oꞌakemo avoꞌatoto fanane ohuno afaꞌa haneꞌnisikeno ma mopaꞌae 
koꞌkuꞌnaꞌae hano huno fanane huke. Miꞌko huꞌnea ke fole aino neꞌyaꞌa 
aliteno lamake ohisikeno mako yamaꞌa afa yaꞌkana huno fanane 
ohuke. 19 Mako vayaꞌmoki “Ani ke male maleꞌnea ke aisemaꞌa aꞌkame 
oꞌmalekauve.” nehuno mako vayaꞌaife “Aꞌkame oꞌmaleo.” huno nehea 
veꞌkamoꞌa Anumaya Kotiꞌa kava yakaisea kumate aise veꞌka maikeaꞌmaki 
mako veꞌkamoꞌa miꞌko ke male maleꞌnea ke alino aꞌkame nehuno mako 
vayaꞌaife “Aꞌkame maleo.” huno hapapaiseana Anumaya Kotiꞌa kava 
yakaiꞌnea kumate apaꞌkaseno ala aki hanesea veꞌka maike. 20 Nakaeya 
lahapaꞌnepauve lapaꞌkaeya Falasi mono ke neꞌafea vayaꞌae mono hapaliꞌa 
hapaꞌnepaiya vayaꞌmokiꞌae huꞌnaya alakepa auꞌava kava akasetapa lusi 
kanale alakepa kava ohisayana loꞌkiyatapi oꞌmaleꞌneanaketapa Anumaya 
Kotiꞌa kava yakaiꞌnea kumate haitapa oꞌmaikae.

Hapai vai yafe huꞌne.
21 Lapaꞌkinakomoki afiꞌnaya ke lapaꞌkaeya ako afiꞌnae inake huꞌneane 

“Vaya apamakiꞌka kioꞌapato. Mako veꞌkamoka mako veꞌka amakiꞌka 
kitesanana kake hukatekae.” huꞌneane. 22  Huꞌneaꞌmaki meni nakaeya 
lahapaꞌnepauve mako veꞌkamoꞌa vayaꞌaife aipa kafa hapaeseana Anumaya 
Kotiꞌa kake hutekaiye. Mako veꞌkamoꞌa vayaꞌaife “Haoꞌotake kavaꞌake veꞌka 
maiꞌnane.” huteseana kanisole vayaꞌai apaulakale avaleno kake hutekaiye. 
Mako veꞌkamoꞌa vayaꞌaife “Kakaeya anekinaki veꞌka maiꞌnane.” huno 
huteseana hani yapi ata leke leke nehea atafi uke. 23‑24 Ukeaꞌmaki kakaeya 
mono nopi uꞌka “Anumaya Kotiteka amuse ya amisoe.” huꞌkaena anile 
maiꞌneꞌka “Vae vayaꞌni haviya huteꞌnokeno aipamoꞌa haviya nehe.” huꞌka 
kakesa afiteꞌka Anumaya Kotiteka amikefe hisana yana anile maleteꞌka 
vayaꞌkaꞌae uꞌka lanaipa makote maletana hutana falu hutetana eteꞌka 
“Anumaya Kotiteka amikoe.” huꞌka huꞌnana amuse yana ameo.

25 Mako veꞌkamoꞌa “Haoꞌotake kava hunateꞌnananakeꞌna kake 
hukatekauve.” huno kavaleno visikeꞌkaena kateka neꞌutana ani veꞌkaꞌae 
ke hutetana “Vayaꞌnimoka kaipamoꞌa falu kahaisea ya kamikoe.” huꞌka 
hapaiyo. Ina kava ohisanana kavaleno kake hukate veꞌkale vinakeno kake 
hukate veꞌkamoꞌa afiteno inaleti ati veꞌkamo ayapi katesikeno kavaleno nofi 
hukatekaiye. 26 Nofi hukatesikeꞌkaefena lamake huꞌna lahapaꞌnepauve kake 
hukateꞌnea veꞌkamoꞌa nameo huno huꞌnisea ya oꞌamiꞌnisanana nofi nopati 
ataleꞌka maꞌailaka oꞌmekane huꞌnae nehoe huno Yisasiꞌa nehe.

Ve alave kumai kavafe nehe.
27 Lapaꞌkaeya ako afiꞌnae aꞌkeꞌainaka kemoꞌa inake huno huꞌneane “Kumai 

kavana oheo.” huꞌneane. 28 Ina ke huꞌneaꞌmaki nakaeya lahapaꞌnepauve mako 
veꞌkamoꞌa mako a akeno haꞌye huno “Ani aꞌae ina kava hukoe.” huno aipa 
akesa afiseana ani ana ako avayu huno kumai kava ako huꞌne. 29 Lamaka 
aupalika haneꞌnea kaulakamoꞌa akea yaꞌmoꞌa kavaleno yakaleno havi kapi 
visana kakesa kamisikeꞌkaena ani kaulaka aliꞌka katiꞌka yaka hutalo. Aliꞌka 
katisanana kanalene. Lapaꞌkaeya mako kaya lapaꞌkufa atalesayana kanale 
hutapa maikayaꞌmaki ani kava ohisayana lapaꞌkufa miꞌko hani yapi ata leke 
leke nehea atafi kavaleno yaka hutalekaiye. 30 Lamaka kayaꞌmoꞌa “Havi kava 
ho.” huno kavaleno yakaleno havi kapi visana kakesa kamisikeꞌkaefena ani 
kaya hataka huꞌka atalo. Hataka hutalesanana kanalene. Mako kaya kakufa 
oꞌmaleꞌniseana kanalenaki haviku lapaꞌkufa miꞌko haneꞌneno hani yapi akola 
leke leke nehea ata kapi kavaleno yaka hutalekaiye.

Ve alave atane kavafe huꞌne.
31 Aꞌkeꞌainaka mani kemoꞌa vaꞌyi hiketapa afiꞌnae. “Mako veꞌkamoꞌa 

aꞌa hafainoꞌaefena ani veꞌkamoꞌa aꞌamofe ‘Ako kahafauki uvo.’ avo kano 

neꞌamino hutesikeno hano huno uke.” huno huꞌneane. 32  Huꞌneaꞌmaki 
nakaeya lahapaꞌnepauve mako veꞌkamoꞌa aꞌa hafaisunoꞌaena ani afe 
“Kumai a maiꞌnane.” huno huteꞌneaꞌmaki mako veꞌkamoꞌa ani hafaiꞌnea 
a aliseana ani veꞌkamoꞌa kumai kava nehe. Neheaꞌmaki mako aꞌmoꞌa 
hokoteno kumai kava hiseana anauꞌamoꞌa kanale afaꞌa atalese.

“Anumayamo aulakale lamake nehoe.” huꞌa nehaya ke hapaꞌnepaiye.
33 Lapaꞌkaeya ako afiꞌnae aꞌkeꞌainaka maiꞌnaya vayana hapapaiꞌnaya ke 

mako kemoꞌa inake huꞌneane “Kakaeya mako yafe ‘Anumayamo aulakale 
lamake nehoanakeꞌna ina ya hukoe.’ huꞌka hana ya alakepa huꞌka ani 
kava ho.” huno huꞌneane. 34 Huꞌneaꞌmaki nakaeya lahapapauve lapaꞌkaeya 
“Anumaya Koti aulakale lamake nehoe.” hutapa oheo. Koꞌkuꞌnana Anumaya 
Kotiꞌa yakaiꞌnea kuma haneꞌnea yafe lapaꞌkaeya “Koꞌkuꞌnaꞌmo akile aꞌna 
lamake nehoe.” hutapa oheo. 35 Mopamoꞌa Anumaya Kotiꞌa aiya hayo 
humaleno neꞌmaiya mopa haneꞌnea yafe lapaꞌkaeya “Mopamo aki aꞌna lamake 
nehoe.” hutapa oheo. Yelusalemu kumana ala Anumaya Koti kumaꞌa haneꞌnea 
yafe lapaꞌkaeya “Ani Yelusalemu aki aꞌna lamake nehoe.” hutapa oheo. 
36 “Lamake nehoe.” hisuꞌkaena “Nakaeya loꞌkiya nayoꞌka aꞌnea veꞌkamoꞌna 
lamake nehoe.” hutapa oheo. Lapaꞌkaeya lapayoꞌkaena “Anupa nayoꞌkaꞌae lui 
nayoꞌkaꞌae ao.” hutapa hisaya loꞌkiyatapi oꞌmaleꞌneanaki ani ke oheo. 37 “He.” 
hisutapaena ani he keꞌake heo. “Heꞌe.” hisutapaena ani heꞌe keꞌake heo. Mako 
ketapi alino loꞌkiya vaisea keꞌae hisayana Sataꞌa ani ke alino fole aiꞌne.

Havi kava hupataya vayaꞌaina eteꞌa havi kava huoꞌapatesaya yafe huꞌne.
38 Aꞌkeꞌainaka mani ke fole aiketapa ako afiꞌnae “Mako veꞌkamoꞌa kaulaka 

alino katisikeꞌkaena ani veꞌkamo aulaka anonaꞌa aliꞌka kateo. Kavena aino 
yaꞌkesikeꞌkaena anonaꞌa ani kava huꞌka akaeya avena aiꞌka yaꞌko.” huno 
huꞌneane. 39 Huꞌneaꞌmaki nakaeya lahapapauve mako veꞌkamoꞌa havi 
kava hukatesikeꞌkaena anonaꞌa ani kava huoꞌato. Mako veꞌkamoꞌa lamaka 
kakalametale kamakisikeꞌkaena “Mako kaya nakalametaleꞌae namakeo.” 
hukeno kamakino. 40 Mako veꞌkamoꞌa “Haviya hunatane.” huno kake 
hukateno “Kakaiꞌka kakufale siota nameo.” hisikeꞌkaena mako ala yasi 
siotaꞌkaꞌae ameo. 41 Mako kava veꞌkamoꞌa “Afeno yaꞌni aliꞌka uꞌka mukaꞌaleti 
nateteꞌka ekane.” hisikeꞌkaena ani uꞌka nateteꞌka ekane huꞌnea kumana 
akaseꞌka aluꞌale visea kumate aliꞌka uvo. 42  Mako veꞌkamoꞌa “Mako yaꞌka 
nameo.” huno hisikeꞌkaefena afaꞌa ameo. Mako veꞌkamoꞌa ani kava huno 
“Yoꞌka namisanakeꞌna henakaꞌa eteꞌna kamikuki nameo.” hisikeꞌkaena ani 
veꞌka kaꞌkameꞌya oꞌameo.

Kame vayati kanaleꞌya huta laipa apamisune.
43  Aꞌkeꞌainaka maiꞌnaya vayana hapapaiꞌnaya ke ako afiꞌnae 

inake huꞌneane “Kumaꞌkale maiꞌnaya vayaꞌaife kahau kayamopafati 

kahainakeꞌka kame vayaꞌka kaipa kafa heto.” huꞌneane. 44 Huꞌneaꞌmaki 
nakaeya meni lahapaꞌnepauve kame vayatapimokife lahapau 
lapayamopafati lahapaino. Havi kava huneꞌkatea veꞌkaena “Aya ho.” huꞌka 
Anumayamoteka ke huꞌka afiko. 45 Ani kava hisayana koꞌkuꞌnapi maiꞌnea 
afotapimo nehea akufa kava nehutapa mafaꞌneꞌa hamalekae. Anumaya 
Kotiꞌa hutekeno yakemoꞌa vaꞌyi huno kanale vayaꞌaiteꞌae haoꞌotake 
vayaꞌaiteꞌae makoꞌke akufa avamete ano hale nelapate. Anumaya 
Kotiꞌa hutekeno ani kava huno alakepa huꞌa neꞌmaiya vayaꞌaiteꞌae 
haoꞌotake kava huꞌa neꞌmaiya vayaꞌaiteꞌae makoꞌke akufa avamete kona 
apamikeno neꞌaiye. 46  Vayaꞌmoki apaipafati lapaꞌkaeyafe hapaisea vayafe 
lapaꞌkaeyaꞌae ani kava hutapa apaꞌkaeyafe lapaipafati nelahapaiseana ani 
kava hisaya yatena na akufa amuse ya alikae? Amuse ya alaki oꞌalikae. 
Haoꞌotake kava nehaya apaꞌkufaleti taꞌkisi miya neꞌalea vayaꞌmokiꞌae ani 
kava huꞌa apaꞌkaeyafe apaipafati hapaiya vayafe nehapaiye. 47 Kakaeyaꞌka 
vayaꞌaeꞌke kake hisayana afa yaꞌkana nehiki Yisasi ke oꞌafiꞌnaya vayaꞌae 
ani kava nehaki lapaꞌkaeya kame vayatapimoꞌae kake heo. 48  Ani yafe 
lapaꞌkaeya koꞌkuꞌnapi maiꞌnea afotapimoꞌa alakepa kavaꞌake huno 
maiꞌnea yafe lapaꞌkaeya ani akufa avamete vaya maiꞌnetapa kositapa 
alakepa kavaꞌake hutapa vayatama maiyo.

Vaya apaya hu auꞌava yafe huꞌne.

6 �1 Yisasiꞌa mako ke inake huno huꞌne hae lapaꞌkaeya maitapa 
halove heo. Vayaꞌmoki lapaꞌketeꞌa “Kanale veꞌka maiꞌne.” huꞌa 

amuse hulapatesaya yafeꞌke apaulakale kanale kava oheo. Lapaꞌkaeya 
ina akufa kava hisayana koꞌkuꞌnapi maiꞌnea Afotapimoꞌa kanale miya 
olapamikeaꞌmaki anonaꞌatapi ako hai aliꞌnae.

2  Ani yafe kakaeya vaya kafaluna aya huꞌka neꞌya amikefena falaꞌkiꞌka 
ameo. Ameka apaꞌkufaleti apaꞌkeꞌatike kavaꞌake nehaya vayaꞌmoki mono 
noꞌapifiꞌae katekaꞌae “Vayaꞌmoki lakeꞌa amuseti hulatesae.” huꞌa nehaya 
akufa kava hutapa lapaꞌkaeya “Lakesae.” hutapa vaya hupatakeꞌa kaꞌka 
huꞌa kaꞌae vaya uꞌa hokoꞌoteo. Nakaeya lamake lahaꞌnepauve ina akufa 
kava nehisaya vayana miyaꞌapi ako hai aliꞌnayanakeno Anumaya Kotiꞌa 
makoꞌae oꞌapamike. 3  Oꞌapamikeaꞌmaki ani yafe kakaeya vaya kafaluna 
aya huꞌka mako ya amikefena lamaka kayaꞌkamoꞌa falaꞌkino alo hisea 
yana haoka kayaꞌmoꞌa oꞌakese. 4 Oꞌakesea yafe ani kava huꞌka falaꞌkiꞌka 
aya hisanana ani yaꞌka Afoꞌkamoꞌa Anumaya Kotiꞌa falaꞌki kava haya 
kavana neꞌakea veꞌkakeno akeꞌneanakeno kanale anonaꞌa eteno kamike.

Anumayamoteka ke huta afike auꞌavane.
5 Lapaꞌkaeya Anumaya Kotiteka amuse hutapa afikekefena ameka 

apaꞌkufaleti apaꞌkeꞌatikeke vayaꞌmoki nehaya kava hutapa Anumaya 
Kotina afioꞌkeo. Ani vayaꞌmoki mono nopi hetiꞌneꞌa Anumayamoteka 

afikesaya yafeꞌke nehapauno ka atakunele hetiꞌa maiꞌnisakeꞌa 
vayaꞌkoꞌmoki uꞌeꞌa nehuꞌa apaꞌkesaya yafeꞌke nehapaiye. Lamake 
lahapaꞌnepauve ani akufa kava nehaya vayana alaki miyaꞌapi ako aliꞌnae. 
6  Ako aliꞌnayanaki falaꞌkiꞌnikeꞌa noꞌakaya Anumayaleka afikekefena 
kakaeya ma kava ho. Noꞌkafi visana yaꞌmoka kita kiteꞌka falaꞌkiꞌka 
maiꞌneꞌka Afoꞌkamoteka ke huꞌka afikekeno falaꞌki yapakaꞌae neꞌakea 
Afoꞌkamoꞌa kakele alino henakaꞌa miyaꞌaꞌka kamike.

7 Anumayaleka afikekefena Anumayamo ke noꞌafea vayaꞌmoki nehaya 
kava hutapa havikunaku kefati afioꞌkeo. Anumayamo ke noꞌafaya 
vayaꞌmoki “Anumaya Kotiteka lusi ke hisunana afaꞌa ketile afike.” 
apaꞌkesa neꞌafeaꞌmaki ani ke huꞌa afikesaya ke oꞌafike. 8  Oꞌafikeaꞌmaki 
lapaꞌkaeya apaꞌkaeya hisaya kava oheo. Lapaꞌkaeya Afotapimoteka ke 
hutapa afioꞌkeꞌnakeno “Mako yati oꞌmaleꞌne.” haya yana ako afiꞌne. Ani 
yafe lusi ke oheo. 9 Lapaꞌkaeya “Anumayamoteka afikesune.” hutapaena 
make hutapa afikeo “Afotimoka koꞌkuꞌnapi maiꞌnane. Vayaꞌmoki kaki 
aliꞌa asaka nehuꞌa ‘Fate akufa veꞌka maiꞌnane.’ huꞌa hukatesae. 10 Kava 
yakaisana kana makale vaꞌyi hise. Koꞌkuꞌnapi neꞌkahaiya kava nehaya 
kava lakaeyaꞌae ma mopafi vayaꞌmokita hisune. 11 Meni afina nesuna 
neꞌya lameo. 12  Lakaeya haoꞌotake kava hulataya vayana lahapaone 
lapatone nehuta laipa falu yapati ani haoꞌotake yaꞌapi alita atalepatonaki 
kakaeya ani kava huꞌka lakaeya haoꞌotake yana lahapaove lapatove 
nehuꞌka kaipa falu yapati aliꞌka atalelato. 13  Lakaeya kana lahaisea 
kateꞌae Sataꞌa ano lavataka hukefe hisea yapiꞌae lavaleꞌka olato. Kava 
yakai yaꞌkaki loꞌkiyaꞌkaki ala kaki hanesea yaꞌkaki miꞌkomaꞌaꞌka kakaiꞌka 
yaꞌakenakeno haneke haneke huno hanese. Lamake.” Inake hutapa 
afikeo. 14 Lapaꞌkaeya haoꞌotake kava hulapateꞌnaya vayaꞌaife lahapaone 
lapatone nehutapa lapaipa falu yapati alitapa atalepatesayana koꞌkuꞌnapi 
maiꞌnea Afotapimoꞌae ani kava huno haoꞌotake yatape lahapaove lapatove 
nehuno aipa falu yapati alino atalelapatekaiye. 15 Atalelapatekaiyaꞌmaki 
lapaꞌkaeya haoꞌotake ya hulapateꞌnaya vayaꞌaife lahapaone lapatone 
nehutapa lapaipa falu yapati alitapa atale opatesayana koꞌkuꞌnapi maiꞌnea 
afotapimoꞌa ani kava huno haoꞌotake yatape lahapaove lapatove nehuno 
aipa falu yapati alino oꞌatalekaiye.

Neꞌya mosiꞌneꞌa Anumayamoteka afikesaya yafe huꞌne.
16  Neꞌya mosiꞌnetapa lapaꞌkaeya Anumaya Kotiteka afikekefena 

lapaukosamoꞌa ananu oꞌkino. Ameka apaꞌkufaleti apaꞌkeꞌatike kava 
huꞌnaya vayaꞌmoki nehaya kava oheo. Ani vayaꞌmoki apaukosafi hapaꞌae 
laꞌnefaꞌae faleꞌneꞌa inake nehae “Vayaꞌmoki neꞌya mosiꞌnona ya lakeꞌa 
aeto huteꞌa laki aliꞌa asaka hukae.” huꞌa nehayaꞌmaki lamake huꞌna 
lahapaꞌnepauve ani kava nehaya vayana amuse yaꞌapi ako hai aliꞌnae. 
17‑18  Ako aliꞌnayaꞌmaki lapaꞌkaeya neꞌya mosiꞌnetapa Anumayamoteka 

afikekefena liteti lapaukosa alitetapa masave faleo. Ani kava hisayana 
miꞌko vayaꞌmoki “Neꞌya mosiꞌnae.” huꞌa lapaꞌkeꞌa aeto ohukayaꞌmaki 
Afotapimoꞌa falaꞌkiꞌnikeꞌa noꞌakaya Anumaya Kotiꞌa falaꞌkitapa nehaya 
kava neꞌakea Afotapimoꞌa falaꞌkitapa nehaya yana akaiꞌa akeꞌnea yafe 
kanale amuse yatapi lapamike.

Koꞌkuꞌnapaka kanale ya alitapa anupa hisaya yafe huꞌne.
19 Moni afeno yatapi ma mopale alitapa anupa oheo. Alitapa anupa 

hisayana kalokalo hakesikeno haꞌkanoꞌmoki aliꞌa haviya nehisakeꞌa 
kumaya vayaꞌmoki haiꞌa notapifati ani yatapi kumaya alikae. 
20 Alikayaꞌmaki ani mopale yafe lapaꞌkesa afifi oheo. Henakaꞌa koꞌkuꞌnapi 
kanale ya alisaya yafe meni afina Anumayamofe lapaꞌkesa afitapa kanale 
hutapa maisayana miꞌko ya koꞌkuꞌnapaka malesakeno kalokalo hakeke 
haꞌkanoꞌmoꞌa alino haviya huke kumaya vayaꞌmoki ani kumate haiꞌa 
kumayaꞌya huke ohukae. 21 Amuse yatapi haneꞌnea kumate lapaipamoꞌae 
ani kumate haneꞌne.

Lakufa ano hale yafe huꞌne.
22‑23  Lapaulakamoꞌa lapaipafi ano halesea ata kani haneꞌne. 

Lapaulakamoꞌa kanale huno haneꞌniseana miꞌko lapaipafi ano ha 
lekaiyaꞌmaki lapaulakamoꞌa haviya huꞌniseana miꞌko lapaipafi hani kike. 
“Naipa ha leꞌne.” huꞌka kaki aliꞌka asaka hana afina kaniꞌka kaipafi asu 
heꞌnikeno lusi hani kino metapu aꞌne.

Moniꞌae Anumayamo aliꞌyaꞌae alita loꞌkata oꞌalisuna yafe huꞌne.
24 Makoꞌke veꞌkamoꞌa aole kava veꞌkalaꞌani “Aliꞌya veꞌkaꞌani maisoe.” 

ohise. Ani kava hiseana mako kava veꞌkae hai neꞌvaino “Oꞌnahaiya 
kava nehana veꞌka maiꞌnane.” huneꞌateno mako kava veꞌkae “Nahau 
nayamopafati neꞌnahaiya veꞌka maiꞌnane.” huke. Mako kava veꞌka 
aipa neꞌamino mako kava veꞌkai “Afole oꞌnahaiya kava nehane.” 
hukeaꞌmaki lapaꞌkaeyaꞌae ani kava hutapa Anumaya Kotiꞌae moni 
afenoꞌae “Lanaꞌkaeya kava yakainateꞌao.” hisayana ani aole yatala aꞌkame 
malesaya loꞌkiyatapi oꞌmaleꞌne.

Mako yafe lapaꞌkesa lapa oꞌaiyo.
25 Nakaeya lahapaꞌnepauve lapaꞌkaeya ameka lapaꞌkufale kanale 

hutapa maisaya yafe lapaꞌkesa lapa oꞌaiyo. “Meni na neꞌya nekaune na li 
nekaune?” hutapa oheo. Lapaꞌkaeya lapaꞌkufale “Na kenati havaikaune?” 
hutapa lapaꞌkesa afitapa lapa oꞌaiyo. Neꞌya ne yana afa ya haneꞌniki 
lapavamu haneꞌnisiketapa mai yaꞌke akaseno kanale ya haneꞌne. Kuꞌkena 
havai yana ameka lapaꞌkufale yanaki lapavamu alitapa mai yaꞌke kanale 
ya haneꞌne. 26  Akekeo. Haleꞌa uꞌeꞌa nehaya namayakaꞌaite apaꞌkeo. 

Apaꞌkaeya mako ya nohaꞌkalayanakeꞌa avina neꞌya hoyafakati aliꞌeꞌa 
noꞌapifi noꞌmalayaꞌmaki koꞌkuꞌnapaka Afotapimoꞌa neꞌya neꞌapamiki 
lapaꞌkaeya Anumaya Koti aulakale namayaka apaꞌkasetapa oꞌmaiꞌnetapae 
nehafe? Lapaꞌkaeyaꞌae kava yakai lapatekaiye. 27 Hana veꞌkamoka 
“Ofaliꞌna makoꞌae maike maike huꞌna mani mopale maime maime 
haikoe.” huꞌka loꞌkiya kakesa afisanakeno ani kakesa afina avamete 
maikape? Heꞌe oꞌmaikane.

28  Naꞌya hiketapa kuꞌkenatape lapaꞌkesa lapa neꞌaiye? Akekeo. 
Kahaufaka vilasi yaꞌmoki haiꞌa ause nehae. Aliꞌya aliteꞌa kenaꞌapi alo 
huꞌa nohavaiyaꞌmaki kanale kenaꞌapi ause haneꞌne. 29 Nakaeya meni 
lahapaꞌnepauve aꞌkeꞌainaka maiꞌnea ala kava veꞌkatapi Solomoniꞌa 
lusiya huno kanaleꞌnale konakali kenaꞌa havaiꞌneaꞌmaki ma vilasi 
yaꞌmo auseꞌamoꞌke makoꞌae kanale yaꞌa akaseꞌne. 30 Meni kahau hoyafi 
haneꞌneaꞌmaki ekaꞌa ako heꞌa hataka hutalesakeno vaitesikeꞌa atafi 
kakayaꞌmaki Anumaya Kotiꞌa ani kahaule kava yakaikeno kanaleꞌya 
huꞌneaꞌmaki lapaꞌkaeya miꞌko vayaꞌmokitapa nakaeyafe afitapa lapaipafi 
aiseꞌa maletapa alakepa nohaya vayaꞌmokitapalena Anumaya Kotiꞌa ani 
kava huno lapaꞌkaeya kuꞌkenatapile alino alakepa hulapatekaiye.

31 Ina yafe lapaꞌkesa lapa oꞌaiyo “Na neꞌya nekaune? Na li nekaune? 
Na kena havaikaune?” hutapa lapaꞌkesa lapa oꞌaiyo. 32  Anumaya Koti 
ke noꞌafea vayaꞌmoki ma mopale yafe apaꞌkesa afifi huꞌa neꞌmaiyanaki 
koꞌkuꞌnapi Afotapimoꞌa lapaꞌkeꞌneno nesaya yaꞌae havaisaya yaꞌae ako 
afiꞌne. 33  Afiꞌneanaketapa lapaꞌkaeya hokotetapa “Anumaya Kotika 
yakailato.” hutapa akaiꞌa nehaiya alakepa kava hisaya yafe lapaꞌkesa afifi 
hutapa maisayana Anumaya Kotiꞌa yakai lapateno miꞌko neꞌyatapiꞌae 
kenatapiꞌae lapamike. 34 Lapamisea yafe “Eka hana kava hukune?” 
hutapa lapaꞌkesa lapa oꞌaiyo. Ekaꞌa fole aike hisea ya fole aike. Ina kava 
hukeaꞌmaki makoꞌke afina havi kana lahapaisea yafe ani yuꞌmepaꞌake 
lapaꞌkesa afeo.

Vaya alitapa faꞌko oheo.

7 �1 Lapaꞌkaeya vayatapimokife “Ina akufa kava nehana veꞌka 
maiꞌnane.” huoꞌapateo. Ani kava huoꞌapatesayana Anumaya Kotiꞌa 

ani kava huno lapaꞌkaeyafe “Ina akufa kava nehana veꞌka maiꞌnane.” 
huoꞌkatekaiye. 2  Lapaꞌkaeya ani vayatapimokife “Haoꞌotake kava nehana 
veꞌka maiꞌnane.” hutapa hisayana inani akufa ke hana ke huno Anumaya 
Kotiꞌa lapaꞌkaeya ani kava hulapatekaiye. Lapaꞌkaeya ma mopale 
vayatapimokite hupatesaya avamete Anumaya Kotiꞌa inani avameteꞌke 
lapaꞌkaeyateꞌae ani kava huno anonatapile lapamike. 3  Lakaeyati laipafi 
haneꞌnea ya afiteta alu vayafe “Haoꞌotake veꞌka maiꞌnane.” hisuna yafe 
Yisasiꞌa inake he naꞌya hikeꞌka vayaꞌkamo aulakafi aise yosa aletoꞌna 
haneꞌnikeꞌka neꞌakanaꞌmaki kakaeyaꞌka kaulakafi mako ala yosa aꞌkopa 

haneꞌnikeꞌka oꞌmaleꞌne nehane? 4 Naꞌya hikeꞌka vayaꞌkamofe “Kaulakafati 
yosa aletoꞌna aliꞌna atalekauve.” huꞌka nehanaꞌmaki kakaiꞌka kaulakafi 
mako ala yosa aꞌkopa haneꞌnikeꞌka oꞌmaleꞌne nehane? 5  Kaipafi haneꞌnea 
ya akeꞌka alakepa ohuꞌneꞌka ameka kavayaleti kakeꞌatike nehananaki 
kakaiꞌka kaulakafati ala yosa aꞌkopa aliꞌka ataleteꞌka henakaꞌa vayaꞌkamo 
aulakafi kanale neꞌakeꞌka aise yosa aletoꞌna aliꞌka atalekane.

6  Lapaꞌkaeya amuse nehisaya fate akufa yana kala anakapina oꞌapameo. 
Ani kava hutapa Yisasi aꞌkameꞌya neꞌamea vayaꞌaina Yisasi kemo 
aepaꞌa hapaꞌopaiyo. Kanale sesutapi yaka hutapa afu anaka oꞌapameo. 
Apamisayana apaiyaleti aꞌa hapa neꞌkaleꞌa aiꞌa yahae humaleꞌa lahapaꞌa 
nekae. Lahapaꞌa nesaya avamete Yisasina aꞌkameꞌya neꞌamea vayana 
Yisasi kemo aepaꞌa hapapaisayana afukana huꞌa ani ke aꞌa hapa neꞌkaleꞌa 
lapaꞌkaeya aliꞌa haviya hulapatekae.

Loꞌkiya vaitapa Anumayamoteka ke hutapa afikeo.
7 Anumaya Kotiteka mako yafe afikesayana ako lapamike. Mako 

yafe kahau aesakenoꞌaena alino fole ailapatekaiye. Kipateti ke 
hisayana Anumaya Kotiꞌa afiteno kita yaꞌkilapatekaiye. 8  Miꞌko 
afineꞌkesaya vayaꞌmoki alikae. Kahau aesaya vayaꞌmoki akeꞌa fole aikae. 
Kipateti ke hisaya vayaꞌaina kita yaꞌkipatekaiye. 9 Hana veꞌkamoka 
mafaꞌneꞌkamoꞌa mayae ke nehiseana yafa aliꞌka amikane? Heꞌe ani yafa 
oꞌamikane. 10 Hana veꞌkamoka mafaꞌneꞌkamoꞌa “Faya aliꞌka nameo.” 
nehiseana nakala aliꞌka amikape? Heꞌe ani nakala aliꞌka oꞌamikane. 
11 Oꞌamikanaꞌmaki lapaꞌkaeya haoꞌotake vayaꞌmokitapa mafaꞌnetapi 
kanale ya neꞌapameanakeno koꞌkuꞌnapi maiꞌnea Afotapimoꞌa lusiya huno 
lapaꞌkaseꞌneanaketapa afikesakeno lusi kanale ya lapamike.

12  Lapaꞌkaeya vayatapimokife “Ina kava hulateo.” hutapa hisaya kava 
lapaꞌkaeya hokotetapa hupateo. Ani kavana Moseseꞌae Anumaya Koti 
aune vayaꞌmokiꞌae ke male maleꞌnaya kemo aepaꞌa haneꞌne.

Maike maike hu kumate visaya vayaꞌmoki aise kipapati faleꞌa ukae.
13  Anumaya Koti kumate visaya kipana aise kipa haneꞌneanaketapa 

haitapa faleo. Hani kumapi ata leke leke nehea atafi visaya kaꞌmo kipana 
ala kipaꞌae ala kaꞌae haneꞌnikeꞌa miꞌko vaya yoꞌyo huꞌa ani kate neꞌvae. 
14 Neꞌvayaꞌmaki akola maike maike hisuna kumate visaya kipaꞌae kaꞌae 
aise huꞌneanakeꞌa lusi akaso ali maiꞌa ani kate neꞌvayaꞌmaki nesu vaya 
noꞌvae.

Lapaꞌkaeya apaꞌkeꞌatike keꞌake apaune 
vayaꞌaife maitapa halove hupateo.

15  Yisasiꞌa inake he mako veꞌkamoꞌa “Anumaya Koti ke huꞌna fole 
neꞌauva veꞌka maiꞌnoe.” huno akeꞌatikeꞌake ke nehiseana lapaꞌkaeya ani 

veꞌkaena maitapa halove huteo. Ameka akufaꞌamoꞌa sipi sipi afukana 
huno neꞌeketapa neꞌakayaꞌmaki akuꞌainakaꞌa afela kalakana veꞌka maiꞌne. 
16  Lapaꞌkaeya apaꞌkaeyapati vaꞌyi nehea kava aketetapa aepaꞌa hana akufa 
vaya maiꞌnae hutapa afikae. Aufe nofi haneꞌnea nofiteti li haneꞌnea alaka 
lakikife? Heꞌe olakike. Akasoꞌake huꞌnea kahaumoꞌa hakaꞌake yuꞌyu alaka 
lakikife? Heꞌe olakike. 17 Olakikayaꞌmaki kanale yosamoꞌa kanale alaka 
neꞌaeyaꞌmaki havi yosamoꞌa havi alakaꞌa neꞌaeye. 18  Kanale yosamoꞌa havi 
alaka oꞌaesikeno haoꞌotake yosamoꞌa kanale alakaꞌa oꞌakaiye. 19 Miꞌko 
yosamoꞌa kanale alaka noꞌaeyana hataka huꞌa atafi kaneꞌatalae. 20 Ina 
kava hinaketapa lapaꞌkaeya akekae apaꞌkeꞌatikeꞌake ke huno fole neꞌaiya 
vayaꞌaipati alakaꞌa vaꞌyi hea kava aketetapa aepaꞌapi hana akufa vaya 
maiꞌnae hutapa afikae.

21 Miꞌko vayaꞌmoki nakaeyafe “Anumayaꞌnimokae Anumayaꞌnimokae.” 
huꞌa hisaya vaya Anumaya Kotiꞌa kava yakaisea kumate ohaikayaꞌmaki 
koꞌkuꞌnapi maiꞌnea Afoꞌnimo hauꞌnea aipa akesale aꞌkame neꞌmalesaya 
vayaꞌmokike ani kumate haiꞌa falekae. 22  Anumaya Kotiꞌa kake hupatesea 
afina miꞌko vayaꞌmoki nakaeyafe inake huꞌa hukae “Anumayatimokae 
Anumayatimokae lakaeya kakaeya kaki neꞌata Anumaya Koti ke huta 
fole aiꞌnonane. Kakaeya kaki neꞌata Sata afeꞌyaka alita apataleꞌnonane. 
Kakaeya kaki neꞌata oꞌakeꞌnaya avame hu loꞌkiya ya apaveliꞌnonane.” huꞌa 
hukae. 23  Hukayaꞌmaki nakaeya ani afina make huꞌna fole aipatekauve 
“Lapaꞌkaeya olapaꞌkeꞌnoa vaya maiꞌnae. Haoꞌotake kavaꞌake alo nehaya 
vayanaki lapaune hetapa nakaeyatekati veo.” huꞌna hukoe.

Aole veꞌkalaꞌmokani no kiꞌnaꞌa auꞌavane.
24 Ani yafe miꞌko vayaꞌmoki nakaeya ke neꞌafiꞌa aꞌkame huke huke 

nehisaya vayaꞌmoki mako akenopafi haleꞌnea veꞌkamo huꞌnea kava huꞌa 
nehae. Ani veꞌkamoꞌa yafa akofetule noꞌa kimaleꞌne. 25  Kimaleꞌnikeno 
ko neꞌaino li neheno lusi yasi neꞌalino no alino kape lekefe huꞌneaꞌmaki 
ani nona yafa akofetule kimaleꞌnea yafe alino kape oleꞌne. 26  Kape 
oleꞌneaꞌmaki mako veꞌkamoꞌa nakaeya ke afiteno ani ke aꞌkame oꞌmalesea 
veꞌkamoꞌa akesa oꞌmale veꞌka afaꞌa li kahaepate no kiꞌnea veꞌkakana 
nehe. 27 Ani no kimaleꞌnikeno ko neꞌaino li neheno lusi yasimoꞌa ani nona 
alino kape kapu leno alino haviya hutaleꞌne.

28‑29 Yisasiꞌa mani ke huno hano hutekeꞌa miꞌko anile maiꞌnaya 
vayaꞌmoki akaeya ke afiꞌa apamoꞌyo neꞌaikeno Yisasiꞌa mono hapaliꞌa 
hapaꞌnepaiya vayaꞌmoki nehaya akufa ke noheaꞌmaki loꞌkiyaꞌapiꞌae 
vayaꞌmoki nehaya ke nehea yafe ani vayaꞌmoki apamoꞌyo aiꞌnae.

Yisasiꞌa afuko ya akeꞌnea veꞌka alino kanale huteꞌne.

8 �1 Yisasiꞌa avima ataleno nelavikeꞌa lusi vayaꞌmoki aꞌkame uꞌnae. 
2  Aꞌkame neꞌvakeno mako afuko ya akeꞌnea veꞌkamoꞌa Yisasite eno 

aiyafi aleꞌya alo neꞌano inake he “Anumayaꞌnimoka nakaeyafe kahau 
hisikeꞌkaena aliꞌka kanale hunatanine.” 3  Hikeno Yisasiꞌa aya akufale aya 
huno atafa nehuno inake he “Kanale hukatesoa yafe neꞌnahaiyanakeno 
kakufa meni kanale hino.” huno nehikeno hae makaleꞌa ani afuko kaliꞌa 
hano hutekeno akufamoꞌa kanale huꞌne. 4 Kanale hutekeno Yisasiꞌa inake 
huno hapaiꞌne “Kava huꞌneꞌka kakaeya aliꞌna kanale hukateꞌnoa yafe 
mako veꞌka alaki haꞌopaiꞌka hokoteꞌka mono nopi kava veꞌkale ukeno 
kakufa valava kano aketesikeꞌka miꞌko vayaꞌmoki kaliꞌka hano huꞌne 
huꞌa afisae huꞌkaena aꞌkeꞌainaka Mosese ke hapapaiꞌnea kava huꞌka ‘Ma 
ya Anumayamoteka ameo.’ huno huꞌnea ya meni amisanakeꞌa miꞌko 
vayaꞌmoki kaliꞌka hano huꞌne huꞌa hisae.”

Yisasiꞌa mako ati vayaꞌaite kava veꞌkamo aliꞌya 
veꞌkamo kali alino kanale huteꞌne.

5‑6  Yisasiꞌa Kapaneamu kumate uno vaꞌyi nehikeno mako kaya naya 
hano hea vayaꞌai apaiya apaya hano hea avamete ati vayaꞌaite (100) kava 
neꞌyakaiya veꞌkaꞌae fotu huteꞌana ani kava veꞌkamoꞌa Yisasife inake huno 
ke nehe “Vae Anumayamoka nakaeya aliꞌya veꞌkaꞌniꞌa alaki ayamufa 
avayu hulavikeno loꞌkiyaꞌa oꞌmalekeno lusi akafu neꞌkikeno nopi havano 
maiꞌne.” huꞌne. 7 Nehikeno Yisasiꞌa akaeyafe inake he “Nakaeya uꞌna ani 
kaliꞌa aliꞌna kanale hutekauve.”

8  Hapaiyaꞌmaki ani ati vayaꞌaite kava veꞌkamoꞌa Yisasife inake he “Vae 
Anumayamoka nakaeya noꞌnifi esanana kanale oꞌkatekaiki afaꞌa keꞌake 
nehisanakeno ani aliꞌya veꞌkaꞌnimo kaliꞌa kanale huteno. 9 Nakaeya 
kakaeyaꞌkana huꞌna kava veꞌka maiꞌnoe. Nakaeyate yakaiꞌnea veꞌkamoꞌa 
hanale maiꞌnikeꞌna nakaeya ani kava huꞌna mako ati vayaꞌaite kava aliꞌna 
yakaipateꞌnoe. Mako veꞌkae ‘Uvo.’ hukenoꞌaena neꞌve. Mako veꞌkae ‘Eno.’ 
hukenoꞌaena neꞌe. Aliꞌya veꞌkaꞌniꞌae ‘Ina kava ho.’ hukenoꞌaena ani kava 
nehe.”

10 Nehikeno Yisasiꞌa ani ke afiteno amoꞌyo neꞌaino miꞌko aꞌkame eꞌnaya 
vayaꞌaife inake he “Nakaeya lamake huꞌna lahapaꞌnepauve alaki mako 
Isaleli veꞌkamoꞌa ma kava veꞌkamo hea kava huno nakaeyafe afino aipafi 
maleamaꞌa oꞌakeꞌnoe. 11 Lamake lahapaꞌnepauvanaki afeo. Lusi vayaꞌmoki 
yake haino neꞌeatekatiꞌae yake lavino nefaleatekatiꞌae Anumaya Koti kava 
alino yakaisea kumate eꞌa maiꞌneꞌa lakinakomoki Epalahamuꞌae Aisaꞌkiꞌae 
Yeꞌkopuꞌae maiꞌneꞌa neꞌya nekae. 12  Nekayaꞌmaki aꞌkeꞌainaka Anumaya 
Kotiꞌa Yuta vayaꞌaife ‘Nakaeya kava aliꞌna yakaisoa kumate maikae.’ huno 
huꞌneaꞌmaki akaeyafe afiꞌa apaipafi oꞌmaleꞌnaya yafe meni Anumaya 
Kotiꞌa hani kumapi alino apatalesikeꞌa lavikae. Ani kumapi avi neleꞌa 
avovo avava nehuꞌa apave kemoꞌa nehinakeno lusi apaꞌkufa apaꞌkafu 
kisea yafe lusi kalaki aikae.” 13  Yisasiꞌa ani Lomu ati vayaꞌaite kava 
yakaiꞌnea veꞌkaena inake huno hapaiꞌne “Kakaeya aliꞌya veꞌkamo kaliꞌa 

nakaeya aliꞌna kanale hutesoa yafe afiꞌka kaipafi maleꞌnana yafe aliꞌna 
kanale hutekauvanaki noꞌkaleka uvo.” huno huteꞌne. Ani kake nehaꞌa 
kanatofi ani aliꞌya veꞌkaꞌamo kaliꞌa eteno kanale huteꞌne.

Pita aꞌmo itaꞌamo amuꞌko kaliꞌa Yisasiꞌa alino kanale huteꞌne.
14 Yisasiꞌa Pita nopi haino akeana Pita aꞌmo itaꞌamoꞌa lusi amuꞌko kali 

aliteno hipale havano maiꞌnikeno akeꞌne. 15 Aketeno Yisasiꞌa ani aꞌmo 
ayate ameꞌko neꞌalikeno ani amuꞌko kaliꞌa hano hutekeno hetino Yisasi 
neꞌya kaꞌne.

Yisasiꞌa lusi vayaꞌai kali alino kanale hupateꞌne.
16  Ani unena ani kumate vayaꞌmoki Sata afeꞌmoꞌa apaipafi maiꞌnea 

vayaꞌyaka nesu yate apavaleꞌa Yisasite eꞌnae. Akeno Yisasiꞌa ke nehuno 
ani Sata afeꞌyaka alino neꞌapataleno miꞌko vayaꞌai kaliꞌae alino kanale 
hupateꞌne. 17 Ani kava huꞌnea yafe aꞌkeꞌainaka Anumaya Koti aune veꞌka 
Aisaiyaꞌa huꞌnea kemoꞌa ani kanale fole aino neꞌyaꞌa aliteno lamake nehe. 
Ani ke inake huꞌneane

“Akaeya akaiꞌake miꞌko aliꞌnona kali alino ataleteno lakufa fulu fulu 
huta loꞌkiya noꞌaluna yaꞌae ako alino ataleꞌne.” huno huꞌneane.

Vayaꞌmoki Yisasi aꞌkame visaya kavafe huꞌne.
18  Lusi ve aꞌnemoki Yisasi aꞌkame neꞌvakeno aketeno akaeya ke 

neꞌafea anakaꞌaife inake he “Li laꞌka heta mekakaya aupalika viketao.” 
19 Nehikeno mako mono ke hapalino hapaꞌnepaiya veꞌkamoꞌa Yisasite 
eno inake he “Aliꞌka apaya nehana Nenao miꞌko kakaeya uꞌkeꞌka hisana 
kumate kaꞌkame uꞌneꞌna hukoe.” 20 Nehikeno Yisasiꞌa akaeyafe inake he 
“He kanaleꞌmaki afela kalamoki hamai kapi havakeꞌa namamokiꞌae ani 
ya huꞌa havaesaya noꞌapi haneꞌneaꞌmaki nakaeya koꞌkuꞌnapakati eꞌnoa 
veꞌka vayaꞌmo alinateꞌnea mafaꞌnemoꞌna nakenopa nafita aimaleꞌna 
havaesoa noꞌni oꞌmaleꞌne.” huno hapaiꞌne. 21 Nehikeno mako akaeya 
ke neꞌafea veꞌkamoꞌa make huno he “Anumayamoka kanalenakeꞌna 
afoꞌnimo falitesikeꞌna aliꞌna kiteteꞌna henakaꞌa kakaeya kaꞌkame ekauve.” 
huꞌne. 22  Yisasiꞌa akaeyafe make huno hapaiꞌne “Afaꞌa aote yaꞌaki atalo. 
Apaꞌkaeya nakaeya ke oꞌafiꞌa maikeno apaꞌku apame faliꞌnea vayaꞌmoki 
falisea veꞌka apaꞌkaiꞌapi yanakeꞌa aliꞌa kitekayanaki ataleꞌka nakaeya 
naꞌkameꞌke eno.”

Yisasiꞌa loꞌkiya yasi ke amaꞌkikeno laka neꞌne.
23  Yisasiꞌa mako lipi kalefi haino asaka huneꞌmaikeꞌa akaeya ke neꞌafea 

anakaꞌae aꞌkame uꞌa haiꞌa asaka humaiꞌnae. 24 Haiꞌa asaka humaikeno 
Yisasiꞌa ako auꞌkaleno maiꞌnikeno makaleꞌa ani li kotupatina lusi yasi 
neꞌalikeno liꞌmoꞌa aino kalafuꞌnafu aino ani lipi kale ano atiꞌkakefe huꞌne. 

25 Apati kakefe nehikeno Yisasiꞌa ako auꞌkaleꞌnikeꞌa uꞌa aliꞌa auna neheꞌa 
make hae “Vae Anumayatimoka liꞌmoꞌa ano latiꞌkaesiketa falisuna kava 
nehiki hetiꞌka lakufa aliꞌka kateo.” huꞌa nehae. 26  Nehakeno Yisasiꞌa 
hetino make huno apafineꞌke “Naꞌya hiketapa koli nehae? Nakaeyafe 
afitapa lapaipafi maleꞌnaya yatapi aiseꞌatoꞌa haneꞌne.” Inake huteno 
hetino ani yasiꞌae liꞌaefe ke anamaꞌkino “Ina kava ohiꞌao.” hikeno yasiꞌae 
liꞌae mateꞌnaꞌae. 27 Maꞌnetaꞌakeꞌa ani vayaꞌmoki apamoꞌyo neꞌaiꞌa inake 
hae “Ma veꞌka hana akufa veꞌka maiꞌnikeno yasimoꞌae liꞌmoꞌae keꞌa afiꞌa 
aꞌkame neꞌmalaꞌae.”

Aole veꞌkalaꞌmokani anaipafati Yisasiꞌa Sata afe alino ataleꞌne.
28  Ala li kotu laꞌka heꞌa mekakaya aupalika akiꞌnaleka mako kuma 

Katala vaya maiꞌnaya kote uꞌnae. Aole veꞌkalaꞌmokani anaipafi 
Sata afeꞌyaka maiꞌnakeꞌana vaya ki neꞌapataya yapakake neꞌmaiꞌa 
veꞌkalaꞌmokani Yisasina eꞌana akeꞌnaꞌae. Ani veꞌkalana alaki afela 
heꞌnaꞌakeꞌa miꞌko vayaꞌmoki ani veꞌkale neꞌmaiꞌa aupalika kate uꞌeꞌa 
nohayane. 29 Uꞌeꞌa nohayaꞌmaki ani veꞌkalaꞌmokani Yisasina aketeꞌana ala 
kefati inake huꞌana ke hapaiꞌnaꞌae “Kakaeya Anumaya Koti Mafaꞌnemoka 
laꞌakaeya na kava hulaꞌatekefe nehane? Laꞌakufu laꞌakafu kisea kana 
saufa vaꞌyi ohuꞌneaꞌmaki kakaeya laꞌakufa laꞌakafu kisea ya hulatekefe 
neꞌape?” huꞌana nehaꞌae. 30 Nehaꞌaꞌmaki aluꞌale mako nesu afu anaka 
maiꞌneꞌa neꞌya neꞌnae. 31 Neꞌnakeꞌa ani Sata afeꞌyakamoki Yisasife 
huke lakauke ohuꞌa inake hae “Anaipafati aliꞌka latalekefena mika 
maiꞌnaya afu anakaꞌmoki apaipafi hulateketa haita faleno.” huꞌa huꞌnae. 
32  Haꞌakeno Yisasiꞌa “Kanalenaki anifi haiyo.” huno hikeꞌa ani aole 
veꞌkalaꞌmokani anaipafati neꞌanataleꞌa ani afu anakaꞌai apaipafi haiꞌnae. 
Haiꞌa falakeꞌa ani afuyakamoki naku naku lavite lavite hayaꞌyaꞌmoki 
mako muli kapi laviteꞌa li kotupi asaka huꞌa aiteꞌa li neꞌa apamu pateꞌa 
faliꞌa hano huꞌnae.

33  Faliꞌa hano hakeꞌa ani afu anakaꞌaite kava neꞌyakaiya vayaꞌmoki 
apaune heꞌa vayaꞌyaꞌmoki ala kumate uꞌa ani kumate maiꞌnaya vayaꞌaina 
miꞌko akeꞌnaya ya Sata afeꞌyaka aole veꞌkalaꞌmokani anaipafati alino 
ataleꞌnea avake hapapaiꞌnae. 34 Hapapaikeꞌa ani ke afiteꞌa miꞌko ala 
kumate maiꞌnaya vayaꞌyaka eꞌa Yisasina aketeꞌa inake hae “Ma kumateti 
ataleꞌka alu kumate uvo.” huꞌa loꞌkiya kefati huteꞌnae.

Yisasiꞌa mako aiya aya avayu huꞌnea veꞌka alino kanale huteꞌne.

9 �1 Yisasiꞌa mako lipi kalefi haino maiteno li kotu laꞌka heno akaiꞌa kumate 
uꞌne. 2 Uno maiꞌnikeno mako kali veꞌka aiya aya avayu huꞌnea veꞌka 

sifanale havano maiꞌnikeꞌa avaleꞌa Yisasite eꞌnae. Akeno Yisasiꞌa aketeno inake 
huno akesa afiꞌne “Vae ma vayaꞌmoki nakaeya ke afiꞌa apaipafi maleꞌnae.” 
nehuno ani kali veꞌkaena inake nehe “Mafaꞌneꞌnimoka meni koli ohuꞌka 

nakaeya kahaove katove nehuꞌna naipa falu yapati haoꞌotake yaꞌka ako aliꞌna 
atalekatoe.” nehe. 3 Nehikeꞌa mako mono hapaliꞌa hapaꞌnepaiya vayaꞌmoki 
apaꞌkaiꞌapi apaipafi inake huꞌa nehae “Ma veꞌkamoꞌa Anumaya Kotife huno 
haviya huneꞌate.” 4 Nehayaꞌmaki Yisasiꞌa apaipa apaꞌkesafi afea ke aketeno 
inake he “Naꞌya hiketapa lapaꞌkaeya havi lapaipa lapaꞌkesa neꞌafe? 5 Nakaeya 
neꞌaloa aliꞌyana hana aliꞌyaꞌmoꞌa kanaꞌa haneꞌne? Nakaeya kahaove katove 
nehuꞌna naipa falu yapati haoꞌotake yaꞌka ako aliꞌna atalekatoe huꞌna hoa 
kavaꞌmopi kali veꞌkae kaliꞌka aliꞌna kanale hukatoki hetiꞌka hipaꞌka aliteꞌka 
uvo huꞌna hoa aliꞌyaꞌmoꞌae? 6 Ani yafe nakaeya koꞌkuꞌnapakati eꞌnoa veꞌka 
vayaꞌmo alinateꞌnea veꞌkamoꞌna ma mopale maiꞌneꞌna kahaove katove 
nehuꞌna naipa falu yapati haoꞌotake yatapi ako aliꞌna atalesoa loꞌkiyaꞌni 
haneꞌnea yafe lapaꞌkaeya afitapa halesaya yafe mako kava huꞌna lapavelikoe.” 
nehuno aiya aya avayu hulaviꞌnikeno loꞌkiyaꞌa oꞌmaleꞌnea veꞌkae inake he 
“Hetiꞌka sifanaꞌka neꞌaliꞌka noꞌkaleka uvo.” huno huteꞌne. 7 Hutekeno hetino 
noꞌaleka uꞌne. 8 Neꞌvikeꞌa miꞌko aliꞌa atalu huꞌnaya vayaꞌmoki ani kava hea ya 
aketeꞌa apamoꞌyo aikeꞌa Anumaya Kotiꞌa loꞌkiyaꞌa vaya apamiꞌnea yafe aki 
aliꞌa asaka nehae.

Yisasiꞌa Matiufe “Naꞌkame eno.” huno ke huꞌne.
9 Anile apataleno neꞌuno mako veꞌka akiꞌa Matiuꞌa kumayaꞌya huno vaya 

apaꞌkufaleti taꞌkesi miya neꞌalea note faitopale maiꞌnikeno Yisasiꞌa ani veꞌka 
aketeno inake he “Kakaeya naꞌkame eno.” Nehikeno Matiuꞌa hetino Yisasi 
aꞌkame uꞌne. 10 Uꞌnikeno Yisasiꞌae akaeya ke neꞌafea anakaꞌae Matiu nopi 
maiꞌneꞌa neꞌya nekefe nehakeꞌa nesu kumayaꞌya nehuꞌa apaꞌkufaleti taꞌkesi 
miya neꞌalea vayaꞌae mako haoꞌotake kava nehaya vayaꞌae eꞌa Yisasiꞌae loꞌkaꞌa 
faitopale maiꞌnae. 11 Maiꞌnakeꞌa Falasi mono ke neꞌafea vayaꞌmoki ani vaya 
apaꞌketeꞌa Yisasi ke neꞌafea anakaꞌaife inake hae “Naꞌya hikeno lapaꞌkaeya 
alino lapaya nehea veꞌkamoꞌa kumayaꞌya huꞌa vaya apaꞌkufaleti taꞌkesi miya 
neꞌalea vayaꞌae haoꞌotake kava nehaya vayaꞌae neꞌya neꞌne?” huꞌa apafineꞌkae. 
12 Apafineꞌkakeno Yisasiꞌa ani ke afiteno inake he “Kaliꞌapi oꞌmaleꞌnea 
vayaꞌmoki Tota veꞌkale oꞌukayaꞌmaki kali vayaꞌmokike Tota veꞌkale ukae. 
13 Nakaeya ina kava huꞌna ‘Alakepa vaya maiꞌnone.’ huꞌa nehaya vayaꞌaife ke 
hukefe oꞌmeꞌnoaꞌmaki haoꞌotake kava nehaya vayaꞌaife ke hisoa yafe eꞌnoe. 
Anumaya Kotiꞌa akaiꞌa huꞌnea ke kamaleꞌnaya avopi inake huꞌneane

‘Afu heꞌa kolaꞌa laꞌkiꞌa neꞌnamea kavafe oꞌnahaiki vaya kalaki aipate 
kavafe neꞌnahaiye.’ huꞌneane.

Huꞌneanaketapa lapaꞌkaeya utapa ani kemo aepaꞌa afitapa alakepa 
hutetapa ani kava heo.”

Neꞌya mosi auꞌava yafe huꞌne.
14 Yoni ke neꞌafea vayaꞌmoki Yisasite eꞌa inake huꞌa afineꞌkae 

“Lakaeyaꞌae Falasi mono ke neꞌafea vayaꞌae neꞌya moꞌnesunaꞌmaki na 

kava hikeꞌa kakaeya ke neꞌafea vayaꞌmoki neꞌya moꞌosiꞌa afaꞌa neꞌnae?” 
huꞌa afineꞌkae.

15  Afineꞌkakeno Yisasiꞌa inake he “A alikefe nehea veꞌkamoꞌa 
a alikefe hisea afina vayaꞌaꞌae maiꞌnisikeꞌa ani vayaꞌmoki hapau 
hukafe? Heꞌe hapau ohukayaꞌmaki henaka alu kana vaꞌyi hisikeꞌa 
kame vayaꞌmoki ani aꞌmo anauꞌamona atafa huꞌa apaꞌkaeyapati 
avalesaya kanafi hapau hukae.

16  Mako veꞌkamoꞌa saufa kenamo atupa alino atafa kena vala 
aiꞌnisea kate maleno ohatike. Maleno hatiseana saufa kenamo 
atupamoꞌa atafa kena ako alino vala aisikeno makoꞌae ala huke. 
17 Ani kava huꞌa mako vayaꞌmoki haekafa nofi alakamo li mememo 
akufaleti alo humale atafa kepi laꞌkiꞌa noꞌvaiye. Laꞌkiꞌa vaisayana 
liꞌmoꞌa kala ateno alunu aisikeno li ke apalo huno laꞌki lavino ani 
li ke alino haviya huke. Haekafa nofi alakamo li saufa mememo 
akufaleti alo humale kepi laꞌkino neꞌvaiye.”

Mako aꞌmafaꞌne faliꞌnikeno Yisasiꞌa alino hetiteꞌnea keꞌae mako kali 
aꞌmoꞌa kenaꞌale ameꞌko nehikeno kaliꞌa kanale huteꞌnea keꞌaene.

18  Yisasiꞌa ani ke hapaꞌnepaikeno mako kava veꞌkamoꞌa eno Yisasi 
aiyafi ape huꞌneno Yisasife inake he “Ala Nenao aꞌmafaꞌneꞌni ako faliꞌniki 
kakaeya eꞌka kaya akufale malesanakeno faliꞌneapati eteno hetike.” nehe. 
19 Nehikeno Yisasiꞌa makale hetino neꞌvikeꞌa akae ke neꞌafea anakaꞌae 
hetiꞌa aꞌkame uꞌnae.

20 Neꞌvakeno mako aꞌmoꞌa ayatalaꞌa hano huteno aiyalekati aole uno 
alea kafu aiku ya akekeno maike maike huno neꞌmaiya aꞌmoꞌa Yisasi 
aꞌkamelekati eno kena atupaꞌale ameꞌko neꞌale. 21 Ani aꞌmoꞌa ina akufa 
akesa afiꞌne “Kenaꞌaleꞌke ame neꞌalisukeno kaliꞌniꞌa kanale hunatekaiye.” 
huteno ameꞌko aliꞌne. 22  Ameꞌko alikeno Yisasiꞌa maino yahae huno ani 
ana aketeno inake he “Mafaꞌneꞌnimoka koli ohuꞌka nakaeyafe afiꞌka 
kaipafi maleꞌnana yaꞌkamoꞌa meni kaliꞌka alino kanale hukateꞌne.” 
nehikeno makaleꞌa ani kali hano huteꞌne.

23‑24  Hano hutekeno Yisasiꞌa kava veꞌkamo note uno vaꞌyi huno 
akeana miꞌko vayaꞌmoki hapau nehuꞌa nama aliꞌa kayo neꞌaiya 
vayaꞌae avi nelaya vayaꞌae aliꞌa atalu huꞌneꞌa kaleso neꞌaiya 
ke Yisasiꞌa afiteno inake he “Lapaꞌkaeya miꞌko hatilaveo. Mani 
aꞌmafaꞌne ofaliꞌnifa afaꞌa havano maiꞌne.” huno hapapaiꞌneaꞌmaki 
ani ve aꞌnemoki ani aꞌmafaꞌne ako falikeꞌa akeꞌnaya yafe Yisasiꞌa 
ofaliꞌne huno hea ke neꞌafiꞌa kikiꞌa huteꞌnae. 25  Kiki huneꞌatakeno 
“Kumateka hatilaveo.” huno hupateteno Yisasiꞌa nopi haino ani 
aꞌmafaꞌnemo ayate atafa nehikeno makaleꞌa hetiꞌne. 26  Hetikeno 
Yisasiꞌa alino hetitea avakeꞌamoꞌa uneno hikeꞌa miꞌko ani kote 
vayaꞌmoki afiꞌnae.

Yisasiꞌa aole veꞌkala anaulaka apoꞌkaꞌnea veꞌkalaꞌani 
anaulaka alino kanale hunateꞌne.

27 Yisasiꞌa ani kuma ataleno neꞌvikeꞌana aole veꞌkala anaulaka apo 
kaꞌnea veꞌkalana aꞌkame neꞌuꞌana ka neꞌaꞌana inake nehaꞌae “Kakaeya 
Teviti akehoꞌamoka laꞌakaeya kalaki ailaꞌato.” huꞌana ka neꞌaꞌae. 28  Ka 
neꞌaꞌakeno Yisasiꞌa nopi haino nefalekeꞌana anaulaka apoꞌkaꞌnea 
veꞌkalaꞌmokani akaeyate aꞌakeno Yisasiꞌa ani veꞌkalafe inake huno 
anafineꞌke “Nakaeya lanaulaka aliꞌna kanale hulanatesoa loꞌkiyaꞌni 
haneꞌnea yafe afitana lanaipafi ako maleꞌnaꞌafe?” hikeꞌana “He kakaeya 
ani kava hulaꞌatanine Anumayatiꞌamoka.” 29 Inake haꞌakeno Yisasiꞌa 
anaulakale aya neꞌmaleno inake he “Lanaꞌkaeya nakaeyafe afitana 
lanaipafi maleꞌnaꞌa yafe ani kava makale hulanatekauve.” huꞌne. 
30 Nehikeꞌana ani veꞌkalaꞌani anaulakamoꞌa halai huno kanale hunateꞌne. 
Kanale huꞌnatekeno Yisasiꞌa anaꞌkaeyafe loꞌkiya ke huno anaumomo 
maleno inake he “Mako vayaꞌaife mani hulanatoa ya hapaꞌopaiꞌao.” 
he. 31 Huꞌneaꞌmaki ani veꞌkalaꞌmokani hatilaviꞌana Yisasiꞌa hunateꞌnea 
avakeꞌa hulitata haꞌakeꞌa miꞌko ani kote vayaꞌmoki afiꞌnae.

Yisasiꞌa mako ake noꞌaiya veꞌka alino kanale huteꞌne.
32  Ani aole veꞌkala neꞌvaꞌakeꞌa mako veꞌka Sata afeꞌmoꞌa aipafi maiꞌneno 

likoꞌkeꞌa alino aꞌkanileꞌnikeno ake noꞌaiya veꞌka Yisasite avaleꞌa eꞌnae. 
33  Avaleꞌa akeno Yisasiꞌa Sata afe aipafati alino neꞌatalekeno likoꞌa hakalo 
hikeno avenafuꞌnamoꞌa uno noꞌale hikeno kanaleꞌya huno ake neꞌaikeꞌa 
afea vayaꞌmoki lusi apamoꞌyo neꞌaiꞌa inake nehae “Mani akufa kavana 
aꞌkeꞌainaka Isaleli mopafi oꞌakeꞌnona kavane.” huꞌa nehae. 34 Nehayaꞌmaki 
Falasi mono ke neꞌafea vayaꞌmoki inake hae “Sata afeꞌyakaꞌai kava 
veꞌkaꞌapimo loꞌkiyaꞌaleti mani Sata afe alino neꞌatale.” huꞌa nehae.

Yisasiꞌa miꞌko vayaꞌaife hau hupateꞌne.
35 Yisasiꞌa ala kumateꞌae aise aise kumateꞌae uneno nehuno mono 

noꞌapifi haino alino apaya nehuno Anumaya Koti kanaleꞌya huno 
yakaipatesea yafe kanale ke hapaꞌnepaino miꞌko kali vaya alino kanale 
huneꞌapateno loꞌkiyaꞌapi oꞌmaleꞌnea vayaꞌae alino kanale hupateꞌne. 
36  Alino kanale huneꞌapateno miꞌko aliꞌa atalu huꞌnaya vaya apaꞌketeno 
kalaki aineꞌapateno inake huno akesa afiꞌne “Ma vayana sipi sipi 
anaꞌaukana huꞌnakeno apaipa apaꞌkesaꞌamoꞌa makoꞌke kate maleꞌa 
oꞌmaiꞌnaya yafe haviya huꞌa maiꞌnayaꞌmaki kava yakaipatesea veꞌka 
oꞌmaiꞌne.” huteno kalaki aineꞌapate. 37‑38  Kalaki aipateteno Yisasiꞌa 
akaeya ke neꞌafea anakaꞌaife inake huno hapapaiꞌne “Nakaeya ke 
noꞌafea vayaꞌmoki lusiya huno neꞌyaꞌmoꞌa keteno avina aleteno maiya 
kava huꞌnayaꞌmaki hoyaꞌnifi aliꞌya vayana hoꞌkaꞌa oꞌmaiꞌnayanaketapa 

lapaꞌkaeya lusiya hutapa hoyamo afoꞌamoteka ke hikeno aliꞌya vayaꞌa 
hupatesikeꞌa uꞌa neꞌya aliꞌa anupa hunatesae.” huno hapapaiꞌne.

Yisasi ayatalaꞌa hano huteno aiyalekati aole alea anakaꞌai apaꞌkiꞌae.

10 �1 Yisasiꞌa ayatalaꞌa hano huteno aiyalekati aole alea anakaꞌaife 
ke hikeꞌa akaeyate akeno Sata afe aliꞌa neꞌataleꞌa ve aꞌnemoki 

akiꞌae akaꞌae kaliꞌapi aliꞌa kanale hupatesaya loꞌkiya apamiꞌne. 2‑4 Akaiꞌa 
ayatalaꞌa hano huteno aiyalekati aole alea anakaꞌmoki akaeya ke 
neꞌafikeno hupateꞌnea anakaꞌai apaꞌki male haneꞌne. Hokote veꞌkamo 
akiꞌa Saimoniꞌae mako akiꞌa Pitaꞌae. Etaluꞌa Saimoni akanaꞌamoꞌae. 
Yemisiꞌae akanaꞌamoꞌa Yoniꞌae Sepeti mafaꞌnela maiꞌnaꞌae. Filipiꞌaki 
Patalomiuꞌaki Tomasiꞌaki Matiuꞌa taꞌkesi moni neꞌalea veꞌkaki Yemisiꞌa 
Alafiasi mafaꞌneki Tatiasiꞌaki Saimoni hamoꞌamoꞌa Seloti anaka nofipati 
veꞌkae. Yutasi Isaꞌkaliotiꞌa akaeya henakaꞌa Yisasina akesi huno kame 
vayaꞌai avaleno apamisea veꞌkae.

Yisasiꞌa ayatalaꞌa hano huteno aiyalekati 
aole alea anakaꞌa aliꞌya apamiꞌne.

5 Yisasiꞌa ani ayatalaꞌaki aiyalekati aole alea anakaꞌa aliꞌyate 
huneꞌapateno inake he lapaꞌkaeya Isaleli nofi oꞌmai vayaꞌaipiꞌae Samelia 
vayaꞌai kumapiꞌae alaki oꞌveo. 6  Oꞌutapa Isaleli nofi vayaꞌmoki sipi sipi 
afu anakaꞌkana ohuꞌa afela heꞌnayanaki lapaꞌkaeya ani afela heꞌnaya 
Isaleli vayaꞌaite veo. 7 Utapa make hutapa hapapaiyo “Anumaya Kotiꞌa 
kava yakai lapatesea kanamoꞌa ako eno lavateꞌne.” hutapa hapapaiyo. 
8  Nehutapa lapaꞌkaeya utapa kali vaya alitapa kanale hupateo. Faliꞌnisaya 
vayana alitapa heti neꞌapatetapa fuko ya apaꞌkeꞌnisea vayaꞌae alitapa 
kanale huneꞌapatetapa Sata afe vayaꞌmoki apaipafati hapafaitaleo. Meni 
lapamuketapa neꞌalea loꞌkiya yana afaꞌa neꞌaleanaki apaya hisakeꞌa 
kanale hisaya yateti miya oꞌalitapa afaꞌa apaya heo. 9 Lapaꞌkaeya moni 
haitaꞌafi alakaꞌafi kutapifi oꞌalitapa afaꞌa lapaꞌkufaꞌake veo. 10 Lapaꞌkaeya 
ka ukefe ku oꞌalitapa veo. Lapaꞌkufale aole siota oꞌalitapa makoꞌkeꞌake 
vailitapa veo. Lapaiyale anona oꞌaleo. Ka malekefena ayomepa kayo 
oꞌaleo. Lapaꞌkaeya nakaeya aliꞌya alikayanakeꞌa vayaꞌmoki neꞌyatapile 
yakai lapatekae.

11 Lapaꞌkaeya mako ala kumateꞌae aise kumateꞌae neꞌutapa akesakeno 
mako veꞌkamoꞌa kanale kava huno neꞌmaisea veꞌka aketapa aeto hisakeno 
kanaleꞌya huno yakai lapatesiketapaena alu vayaꞌae havalitata ohutapa 
ani veꞌkaꞌaeꞌke nehavatapa ataletapa alu kumate veo. 12  Lapaꞌkaeya 
mako nopi faletapa haikefe kipate kava nefaitapa ma ke hutapa heo 
“Lapaꞌkaeya ma nopi vayana Anumaya Kotiꞌa falu lahapaisea ya 
lapamise.” hutapa falu fala hupateo. 13  Hutapa falu fala huneꞌapatesakeꞌa 
ani nopi vayaꞌmoki kanale kava hulapatesayana apaipa apaꞌkesamoꞌa 

falu hapaisea ya alikayaꞌmaki apaꞌkaeya huꞌa falu fala hu olapatesayana 
apaipamoꞌa falu hapaisea yana eteno esiketapa lapaꞌkaeya alikae. 
14 Inaki mako vayaꞌmoki “Ketapi oꞌafikune.” huteꞌa lapavaleꞌa noꞌapifi 
ohaisaketapaena ani ala kumatetipi nopatipi neꞌataletapaena lapaiyale 
kamaꞌnisea mumusopa alitapa fopo huneꞌataletapa veo. Fopo hutalesaya 
yafe ina akufa apaꞌkesa afikae “Anumayamo ke laꞌkameꞌya amiꞌnona 
yafe Anumayamoꞌa lakaeyaꞌae ani kava huno aꞌkameꞌya lamike.” huꞌa 
neꞌafisaketapa fate kumate veo. 15 Ma ke lamake lahapapauvanaki afeo. 
Anumaya Kotiꞌa miꞌko ve aꞌne apavaleno kake hupatesea afina Sotomu 
kumate vayaꞌae Komola kumate vayaꞌmokiꞌae aliꞌnaya apaꞌkafu yana 
aiseꞌa aliꞌnayaꞌmaki lapaꞌkaeya lapavaleꞌa noꞌapifaka oꞌvisaya kumate 
vayaꞌmoki Sotomu kumate vayaꞌae Komola kumate vayaꞌmoki aliꞌnaya 
yana apaꞌkasekae huno hapapaiꞌne.

Yisasi ke huꞌa fole neꞌaisakeno akiꞌae akaꞌae kana yana fole aike.
16  Afeo. Lapaꞌkaeya sipi sipi anaꞌauꞌakana huꞌna hulapatoketapa afela 

kala anaka maiꞌnaya folakapi vayanaki veo. Neꞌvisakeꞌaena aliꞌa haviya 
hulapateꞌyafenaki lapaꞌkaeya lapame maleta aketetapa veo. Lapaꞌkaeya 
aliꞌa haviya hulapatesaketapaena namamoki nehaya kava hutapa havi 
kava hisaya lapaꞌkesa oꞌafeo.

17 Lapaꞌkaeya huꞌa haviya hulapatesaya vayaꞌaife maitapa halove 
hupateo. Ani vayaꞌmoki lapavaleꞌa kanisole vayaꞌapile kake hunelapateꞌa 
mono noꞌapifi sefu lapamikae. 18  Nakaeya ke huꞌnaya yafe ani vayaꞌmoki 
lapaꞌkaeya lapatafa huꞌa kamani vayaꞌapileꞌae ala yahauve veꞌkaꞌapileꞌae 
lapavaleꞌa haikayaꞌmaki ani vayaꞌai apaulakale nakaeyafe kanale ke 
hapapaisakeꞌa Isaleli nofi oꞌmai vayaꞌmokiꞌae afikae. 19 Lapaꞌkaeya kake 
hulapate ya huꞌa lapavaleꞌa uꞌa lapatesaketapaena koli ohutapa lapaꞌkesa 
lapa oꞌaiyo. “Keꞌapile anonaꞌa naꞌyane ke hukune?” hutapa lapaꞌkesa 
oꞌafeo. Ani kanatofi Anumaya Kotiꞌa “Inake hutapa heo.” huno ke 
lapavayale malesiketapa keꞌapile anonaꞌa hukae. 20 Ani ke lapaꞌkaeyatapi 
ohukayaꞌmaki Afotapimoꞌa Anumaya Koti Fate Akufa Avamuꞌamoꞌa ani ke 
lapavayafati huke.

21 Ani afina neputapimoki Yisasi ke aꞌkame maleꞌnaya yafe apakanaꞌapimoki 
apavaleꞌa kake hupatesaya yafe kame vayaꞌai apayapi apatesakeꞌa kake 
huneꞌapateꞌa makoꞌa apamakiꞌa kipatekae. Afoꞌapimoki mafaꞌneyakaꞌape inake 
huꞌa huke “Hapaekeꞌa faleo.” Mafaꞌneyakaꞌapimoki ita afoꞌapimokife aiꞌa yahae 
huꞌa kame ya huneꞌapateꞌa kake hupate veꞌkale apavaleꞌa kake hupatesakeꞌa 
hanaesakeꞌana falikaꞌae. 22 Lapaꞌkaeya nakaeya nakiꞌae keꞌniꞌae afitapa aꞌkame 
neꞌmalaya yafe miꞌko vayaꞌmoki apaipa kafa lahapakayaꞌmaki mako vayaꞌmoki 
nakaeya ke meni afina aepa heꞌa atafa huꞌa loꞌkiya vaime vaime uꞌa loꞌkiya 
vailiꞌnaya yafe Yisasiꞌna eteꞌna esoa afina nakaeya ke atafa huliꞌnisaya vayaꞌaina 
Anumaya Kotiꞌa apaipa apame alino katike. 23 Mako kumateti vayaꞌmoki 

lahapafaiꞌa lahapaesaketapaena lapaune hetapa alu kumate utapa maiyo. 
Nakaeya lamake lahapaꞌnepauve miꞌko Isaleli kumaꞌyakale uteta hutapa hano 
ohuꞌnisakeꞌna koꞌkuꞌnapakati eꞌnoa veꞌka vayaꞌmo alinateꞌnea mafaꞌne eteꞌna 
ekauve.

24 Avo nopi mafaꞌnemoꞌa alino aya nehea nena aoꞌkaseꞌne. Ani kava huno 
mako aliꞌya veꞌkamoꞌa kava kanoꞌa aoꞌkaseꞌne. 25 Avo nopi mafaꞌnemoꞌa alino aya 
nehea veꞌkaꞌae makoꞌke aiyayi huꞌana maisaꞌana kanalene. Ani kava huno aliꞌya 
veꞌkaꞌae kava kanoꞌae makoꞌke aiyayi huꞌana maisaꞌana kanalene. Nakaeyafe 
“Pielisepuli Sata afeꞌmo kava veꞌkaꞌa maiꞌne.” huꞌa huꞌnae. Nakaeya kava veꞌkae 
huꞌa haviya huꞌnaya yafe lapaꞌkesa afiketao lapaꞌkaeyaꞌae nakaeya anaka 
maiꞌnayanakeꞌa ani kava huꞌa huꞌa haviya hulapateꞌa lapaꞌki aliꞌa haviya hukae.

Vayaꞌmoki Anumaya Kotifeꞌke koli hisae.
26 Aliꞌa haviya hulapatekayaꞌmaki lapaꞌkaeya apaꞌkaeyafe koli oheo. Miꞌko 

falaꞌki malesakeno haneꞌnisea yana Anumaya Kotiꞌa vaya apaulakale alino fole 
aike. Miꞌko kesi ke huꞌa fala kimaleꞌnisaya ke Anumaya Kotiꞌa alino fole aisikeꞌa 
miꞌko vayaꞌmoki afikae. 27 Nakaeya haniꞌainaka lahapaꞌnepauva ke etetapa 
feluka miꞌko vaya hapapaiyo. Inaki lapaꞌkesafi sumi huꞌna lahapaꞌnepauva ke 
lapaꞌkaeya noꞌkatoꞌmule haitapa hetiꞌnetapa ala kefati ka atapa hapapaiyo. 
28 Lapaꞌkaeya ameka lapaꞌkufa lahapaesaketapa falisaya vayaꞌaife koli 
oheo. Lapaꞌkuꞌainaka mafaꞌne haꞌa ofalisaya yafe ani vayaꞌaife koli ohukaki 
lapaꞌku mafaꞌneꞌae ameka lapaꞌkufaꞌae ata leke leke nehea atafi hano kitesea 
veꞌkaeꞌke lusiya hutapa koliꞌa heo. 29 Makoꞌke moni alakaletina aole aise 
namatolana miya nehayaꞌmaki Afotapimoꞌa ohaininana makoꞌke nama eno 
ma mopafi ofalininaꞌmaki Afotapimoꞌa “Falise.” hikeno faliꞌne. 30‑31 Lapaꞌkaeya 
lapaꞌkenopale haneꞌnea lapayoꞌka Anumaya Kotiꞌa ako leꞌkanapaino akeꞌne. 
Ani yafe lapaꞌkaeya koli oheo. Aise aise nama miya nehaya miya lapaꞌkaeya 
akasetapa vaya ako ala ya maiꞌnae.

Vayaꞌmokita “Yisasina laipa amiꞌnone.” huta fole ai auꞌava yafe huꞌne.
32  Yisasiꞌa inake he mako vayaꞌmoki nakaeyafe “Yisasiꞌa naipafi 

maiꞌnikeꞌna nakaeya naipa ako amiꞌnoe.” huteꞌa ve aꞌneꞌai apaulakale 
naki aꞌa fole aiꞌa hapapaisayana nakaeyaꞌae koꞌkuꞌnapi maiꞌnea Afoꞌnimo 
aulakale nakaeyaꞌae ani kava huꞌna apaꞌkaeyafe “Nakaeya mafaꞌne 
anaka maiꞌnae.” huꞌna fole aipatekauve. 33  Huꞌna fole aikoaꞌmaki mako 
vayaꞌmoki nakaeyafe “Yisasina naipa oꞌamiꞌnoe.” huꞌa ve aꞌnemoki 
apaulakale hisayana nakaeyaꞌae koꞌkuꞌnapi maiꞌnea Afoꞌnimo aulakale 
ani kava huꞌna apaꞌkaeyafe “Oꞌapaꞌkeꞌnoa vaya maiꞌnae.” huꞌna hukoe.

Yisasiꞌa inake he “Nakaeya eꞌnoana la hu ya fole aike.” huꞌne.
34 Yisasiꞌa inake he “Lapaꞌkaeya inake hae ‘Yisasiꞌa ma mopale eꞌneana 

ma mopafi vayaꞌmokita kame ya nehuna ya huno lakaulatekefe eꞌne.’ 

hutapa nehafe? Heꞌe. Nakaeya eꞌnoana miꞌko ma mopafi kame ya huꞌa 
la nehaya ya aliꞌna oꞌatalekauvaꞌmaki nakaeya eꞌnoana ave neꞌnea 
hakina aliꞌna eꞌnoanaketapa la hukayanaketapa yuna hetapa oꞌmaikae. 
35 Nakaeya mopafi eꞌnoa yafe kame hu ya vaꞌyi huke. Mako afamopati ve 
mafaꞌnemoꞌa afoꞌamona kame ya hutesikeno atane ya fole aike. Ani kava 
huno aꞌmafaꞌneꞌamoꞌa itaꞌamona kame ya hutekaiye. Mafaꞌneꞌamo aꞌmoꞌa 
anofeloꞌamona kame ya hutekaiye. 36  Huneꞌatesikeꞌa mako vayaꞌmoki 
nakaeyafe afiꞌa aipafi maleꞌnaya yafe ani afamoꞌai folakapi kame ya 
hanekaiye.”

37 Yisasiꞌa inake huno hapaꞌnepaiye mako vayaꞌmoki ita afoꞌapimokife 
nehapaisikeꞌaeꞌmaki Nakaeyafe lusiya huno ohapaiseana ani vaya 
Nakaeyaꞌae maimo veꞌka oꞌmaiꞌneanakeno vayaꞌni oꞌmaike. Neꞌmafaꞌne 
aꞌmafaꞌneꞌaena nehaisikenoꞌaeꞌmaki Nakaeyafe lusiya huno ohaiseana 
Nakaeyaꞌae maimo veꞌka oꞌmaiꞌneanakeno vayaꞌni oꞌmaike. 38  Nakaeya 
nakafu ya aliteꞌna falisoa yafe akesa afiteno “Ani kava hisoe.” nehuno 
akaiꞌa yofo yosa kofino naꞌkame malemo veꞌka oꞌmaiꞌneanakeno vayaꞌni 
oꞌmaike. 39 Nakaeyafe akesa oꞌafino akaiꞌa maisea yafeꞌke akesa afifi 
huno alino alaki hisea veꞌkamoꞌa maike maike hu avamu alino mai 
yaꞌa atalekaiyaꞌmaki nakaeyafe lusi akesa afiteno “Kanale mai yaꞌniꞌae 
navamuꞌae atalekauve.” huno hisea veꞌkamoꞌa henakaꞌa avamu alino 
katitesikeno maike maike hu avamu alino maike.

Kanale miya ali yafe huꞌne.
40 Mako vayaꞌmoki lapaꞌkaeya lapavaleꞌa kanale kava hulapatesayana 

nakaeyaꞌke navaleꞌa kanale kava hunatekae. Inaki nakaeya navaleꞌa 
kanale kava hunatesayana ani kava huꞌa nakaeya hunatekeꞌna eꞌnoa 
Anumaya Kotiꞌke avaleꞌa kanale kava hutekae. 41 Mako vayaꞌmoki 
Anumaya Koti ke huno fole neꞌaiya veꞌka “Aya hisune.” huteꞌa noꞌapifi 
avaleꞌuꞌa kanaleꞌya huꞌa yakaitesayana ani vayaꞌmoki ani Anumaya Koti 
ke huno fole neꞌaiya veꞌkamo alisea miya makoꞌke avamete alikae. Ani 
kava huꞌa “Alakepa veꞌka aya hisune.” huteꞌa avaleꞌuꞌa noꞌapifi ateꞌneꞌa 
kanaleꞌya huꞌa yakaitesayana ani vayaꞌmoki ani alakepa veꞌkamo miya 
makoꞌke avamete alikae. 42  Mako veꞌkamoꞌa mako afa veꞌkae “Yisasi ke 
neꞌafea veꞌkakeꞌna aya hisoe.” huteno litafa hefino amiseana ani veꞌkamo 
miyaꞌa afaꞌa hanekaiyanakeno henakaꞌa alike.

Yoniꞌa akaeya ke neꞌafea anaka hupatekeꞌa Yisasite uꞌnae.

11 �1 Yisasiꞌa ayatalaꞌa hano huteno aiyalekati aole alea anakaꞌa 
akaeya ke neꞌafea anaka alino apaya huteno fate fate kumate uno 

miꞌko vaya Anumaya Koti ke hapaꞌnepaino alino apaya huꞌne.
2‑3  Yoniꞌa li fale neꞌapatea veꞌka nofi nopi maiꞌneno Kalaisiꞌa huꞌnea 

avake afiteno mako akaeya ke neꞌafea anakaꞌa hupatekeꞌa eꞌa inake huꞌa 

nehae “Kakaeya Anumaya Kotitekati eꞌnana veꞌka maiꞌnapi alu veꞌka 
eseafe akeva maisune?” huꞌa nehae. 4 Nehakeno Yisasiꞌa apaꞌkaeyafe 
inake he “Lapaꞌkaeya utapa neꞌafea yaꞌae neꞌakaya yaꞌae Yonina hapaiyo. 
5 Ma ya akeꞌnone hutapa heo. Apaulaka apo kaꞌnea vayaꞌmoki eteꞌa 
akeꞌnae. Apaiya haviya huꞌnea vayaꞌmoki hetiꞌa uꞌeꞌa nehae. Fukoꞌya 
apaꞌkeꞌnea vayaꞌmoki eteꞌa kanale huꞌnae. Apaꞌkesa aꞌkaniꞌnea vaya eteꞌa 
ke neꞌafe. Faliꞌnaya vaya eteꞌa hetiꞌa maiꞌnae. Afeno yaꞌapi oꞌmaleꞌnea 
vayaꞌmoki Anumaya Koti kanale keꞌa neꞌafe. 6  Nakaeya huꞌnoa kavafe aole 
akesa oꞌafino ya oꞌkalesea veꞌkamoꞌa amuse huno maike.”

7 Nehikeꞌa neꞌvakeno Yisasiꞌa anile maiꞌnaya vayaꞌaife inake huno 
Yonife apafineꞌke lapaꞌkaeya vaya oꞌmai kaꞌme koteka uꞌnayana na ya 
akekefe uꞌnae? Mako veꞌka hopakana huno yasimoꞌa alino fakake nepaiya 
veꞌka akekefe uꞌnafe? 8  Na ya akekefe uꞌnae? Kanaleꞌnale kena havailiꞌnea 
veꞌka akekefe uꞌnafe? Heꞌe kanale kena havailiꞌnisaya vaya kaꞌme koteka 
oꞌmaikayaꞌmaki ala yahauve veꞌkamo nopiꞌke neꞌmaiye. 9 Na ya akekefe 
uꞌnae? Anumaya Koti aune veꞌka akekefe uꞌnafe? Lamake lahapaꞌnepauve 
miꞌko apaune vayaꞌaipati Yoniꞌae veꞌkamoꞌa apaꞌkaseno maiꞌne. 10 Ani 
veꞌkaena aꞌkeꞌainaka Anumaya Koti avopi inake huno kamaleꞌneane

“Afeo ke alino uno hapapaisea veꞌkaꞌniꞌa hokoteꞌna hutesukeno 
visana ka valino kanale huke.” huno kamaleꞌneane.

11 Nakaeya lamake huꞌna lahapaꞌnepauve Yoniꞌa li fale neꞌapatea veꞌka 
miꞌko ma mopale maiꞌnaya vayaꞌaina ako apaꞌkaseꞌneaꞌmaki mako 
aise veꞌkamoꞌa Anumaya Kotife “Kava hunato.” huno huꞌnea veꞌkamoꞌa 
Yonina ako akaseꞌne. 12  Yoniꞌa li fale neꞌapatea veꞌkamoꞌa ke hapapaiꞌnea 
kanafiꞌae meni maime neꞌona kanafi loꞌkiya apaꞌku apaꞌkesa haneꞌnea 
vayaꞌmoki aepa heꞌa Anumaya Koti kava hupatesea kavafe loꞌkiya vaiꞌa 
“Ani yapi maikune.” huꞌa lusi kava nehuꞌa meni ani kava nehae.

13  Moseseꞌae Anumaya Koti aune vayaꞌae Anumaya Koti yakai 
lapatesea yafe loꞌkiya vaiꞌa lahapapaime neꞌakeno anileti Yoniꞌa fole 
aiꞌne. 14 “Ilaiyaꞌa esiketa akekaune.” hutapa huꞌnaya veꞌka ako Yoniꞌa ani 
veꞌkakeno fole aino maiꞌneaꞌmaki afisune hutapaena afikae. 15 Kakesa 
haneseaꞌmoka mani ke afeo.

16‑17 Meni kanafi maiꞌnaya vayaꞌyaka hana akufa vaya maiꞌnae huꞌna 
lahapapaisoe? Ma ke hisoa akufa mafaꞌneyuꞌkana hutapa maiꞌnae. 
Apaꞌkaeya maꞌketi kuma folakapi mafaꞌnekana huꞌa maiꞌnakeꞌa mako 
fate mafaꞌneꞌaife inake huꞌa nehae “Lakaeya yaveꞌya neꞌaunaꞌmaki 
lapaiya noꞌae. Lakaeya avi yakame nehuta lahau nehunaꞌmaki lapaꞌkaeya 
avi nolae.” 18  Yoniꞌa li falepate veꞌka eꞌneana neꞌyaꞌae liꞌae mosino 
maikeꞌa “Sata afeꞌmoꞌa aipafi maiꞌne.” huꞌa huꞌnae. 19 Huꞌnayaꞌmaki 
koꞌkuꞌnapakati eꞌnoa veꞌka vayaꞌmo alinateꞌnea mafaꞌnemoꞌna eꞌna li 
neꞌneꞌna neꞌya neꞌneꞌna nehoanakeꞌa nakaeyafe “Neꞌyaꞌae liꞌae neke neke 
veꞌka maiꞌneno kumayaꞌya nehuꞌa vaya apaꞌkufaleti taꞌkesi miya neꞌalea 

vayaꞌae haoꞌotake kava nehaya vayaꞌae vayaꞌa maiꞌnae.” huꞌa nehayaꞌmaki 
Anumaya Koti aliꞌyaꞌmoꞌa akesafi haleꞌnea yana fole aiketapa neꞌaketapa 
“Alakepa kava nehe.” nehae.

Mako kumate vaya apaipa aiꞌa yahae ohuꞌnaya 
yafe Yisasiꞌa “Nahau hupatoe.” nehe.

20 Mako kumaꞌale Yisasiꞌa lusi kava huno oꞌakeꞌnaya avame hu loꞌkiya 
ya alo huno apaveliꞌneaꞌmaki alaki lamake huꞌa apaipa aiꞌa yahae ohuꞌa 
haoꞌotake yaꞌapi oꞌatalakeno Yisasiꞌa lusiya huno ke hapauꞌne. 21 Avoꞌneo 
Kolasiniꞌae Petasaitaꞌae maiꞌnaya vayaꞌmokitapae lusiya huꞌna nahau 
nehoe. Nakaeya lapaꞌkaeya kumate maiꞌneꞌna oꞌakeꞌnaya avame hu 
loꞌkiya ya ako huꞌnoaꞌmaki lapaipa aitapa yahae ohuꞌnayaꞌmaki Taiyaꞌae 
Saitoni kumatalate ani oꞌakeꞌnaya avame loꞌkiya ya mako veꞌkamoꞌa 
alo hinakeꞌa akeꞌnininana haoꞌotake kava nehaya yafe hapau nehuꞌa 
laꞌnefafi kasepu neꞌaiꞌa lusi yate apaipa aiꞌa yahae huꞌa haoꞌotake yaꞌapi 
atalenine. 22  Anumaya Kotiꞌa miꞌko ve aꞌne apavaleno kake hupatesea 
afina Taiya vayaꞌae Saitoni vayaꞌae aise kana ya alikayaꞌmaki Kolasiniꞌae 
Petasaitaꞌae maiꞌnaya vayaꞌmokitapa ala kana ya apaꞌkasetapa alikae. 
23  Lapaꞌkaeya Kapaneamu kumate vayaꞌmokitapa lapaꞌkufa alitapa 
“Koꞌkuꞌnapi haikune.” hutapa nehafe? Heꞌe ina kava ohukafa ata leke leke 
nehea kumapi afepakake lavikae. Nakaeya lapaꞌkaeya kumate maiꞌneꞌna 
oꞌakeꞌnaya avame hu loꞌkiya ya ako huꞌnoaꞌmaki lapaipa aitapa yahae 
ohuꞌnayanaki Sotomu kumate ani oꞌakeꞌnaya avame loꞌkiya ya mako 
veꞌkamoꞌa alo huꞌnininana haoꞌotake kava nehaya yafe hapau nehakeno 
kumaꞌapi ataleno fanane ohuno meni afina afaꞌa haneꞌninine. 24 Meni 
Nakaeya lahapaꞌnepauve Anumaya Kotiꞌa miꞌko ve aꞌne apavaleno kake 
hupatesea afina Sotomu maiꞌnaya vaya aise apaꞌkafu ya alikayaꞌmaki 
Kolasiniꞌae Petasaitaꞌae maiꞌnaya vayaꞌmokitapa apaꞌkasetapa ala 
lapaꞌkafu ya alikae.

25 Ani afina Yisasiꞌa inake nehe Afoꞌnimoka miꞌko mopale yaꞌae 
koꞌkuꞌnapi yaꞌae kava yakaiꞌnana Anumayamoka kanale kava nehane. 
Ma hapapaiꞌnoa ke “Nakaeya nakenopafi haleꞌnea veꞌkamoꞌna miꞌko 
ya afiꞌnoa veꞌka maiꞌnoe.” huꞌa hisaya vayaꞌmoki “Oꞌafisae.” huꞌka 
falaꞌkimaleꞌnanaꞌmaki “Inamu mafaꞌne maiꞌnoe.” huꞌa huꞌnaya vaya 
ako huꞌka fole aiꞌka apaveliꞌnana yafe lusiya huꞌna amuseꞌka nehoe. 
26  He Afoꞌnimoka kaipa kakesamoꞌa ina kava huꞌnikeꞌka ani kava 
huꞌnane. 27 Anile aliꞌa atalu huꞌnaya vayaꞌaife inake he Afoꞌnimoꞌa 
miꞌko loꞌkiya ya ako namiꞌne. Nakaeya mafaꞌneꞌamoꞌna aepa miꞌko 
vayaꞌmoki oꞌafiꞌnayaꞌmaki Afoꞌnimoꞌa akaiꞌake Nakaeya aepaꞌaꞌni afiꞌne. 
Afiꞌneaꞌmaki miꞌko vayaꞌmoki Afoꞌnimo neꞌmaiya aepaꞌa oꞌafiꞌnayaꞌmaki 
Nakaiꞌni mafaꞌneꞌamoꞌnake afiꞌnoanakeꞌna Nakaeya nahaisea vayaꞌai 
huꞌna apavelisukeꞌa Afoꞌnimo aepaꞌa afikae.

28  Lapaꞌkaeya miꞌko vayaꞌmokitapa lusi kanaꞌake aliꞌya neꞌalikeno 
lapaipamoꞌa kanaꞌake huꞌnea yafe nakaeyateka ekeꞌna maitapa falu 
hisaya ya lapamino. 29 Nakaeya aliꞌya eta loꞌkata aliketa vino. Nakaeyaꞌae 
loꞌkatapa maisayana Nakaeya neꞌaloa aepaꞌni akekae. Nakaeya 
vaya aliꞌna kanale hupatesoa veꞌka maiꞌnoe. Nakufa aliꞌna hai veꞌka 
oꞌmaiꞌnoanakeꞌna maitapa falu hisaya ya lapamikoe. 30 Lapaꞌkaeya 
nakaeyaꞌae loꞌkatapa visayana yoꞌyo hutapa ukae. Ani lapamoa aliꞌya 
alisayana kana olahapauke.

Sapati kanafi aliꞌya alisaya yafe Yisasiꞌa hapapaiꞌne.

12 �1 Mako Sapati afina Yisasiꞌae akaeya ke neꞌafea anakaꞌae mako 
kile hoyafi neꞌuꞌa akaeya ke neꞌafea anakaꞌmoki apaꞌkatekeꞌa ani 

kile hoyafati kile atakateꞌa kaleꞌa neꞌnae. 2  Neꞌnakeꞌa mako Falasi mono 
ke neꞌafea vayaꞌmoki apaꞌketeꞌa Yisasife inake nehae “Akeꞌnape Sapati 
kanafi heꞌe humaleꞌnea kava kakaeya ke neꞌafea vayaꞌmoki ani ke aliꞌa 
neꞌatakae.”

3  Nehakeno Yisasiꞌa apaꞌkaeyafe inake huno ke anonaꞌapile apafineꞌke 
lapaꞌkaeya aꞌkeꞌainaka Tevitiꞌae aꞌkame uꞌnaya vayaꞌae apaꞌkatekeno 
Tevitiꞌa huꞌnea kavafe kamaleꞌnaya ke hapalitapa oꞌakeꞌnafe? 4 Apaꞌka 
nelekeno Tevitiꞌa Anumaya Koti nopi haiꞌneno ke male maleꞌnea kemoꞌa 
“Afa vayaꞌmoki oꞌnesafa mono nopi kava vayaꞌmokike nekae.” huꞌa 
Anumaya Koti aulakale maleꞌnaya kai hameꞌya Tevitiꞌa neꞌneno akaeya 
aꞌkame uꞌnaya vayaꞌae apamikeꞌa neꞌnae. 5 Lapaꞌkaeya Mosese kamaleꞌnea 
avopi haneꞌnea ke hapalitapa oꞌafiꞌnafe? Ani ke inake huno kamaleꞌneane 
mono nopi aliꞌya vayaꞌmoki miꞌko Sapati kanafi Sapati afina “Ina kava 
oheo.” huꞌnea ke aliꞌa neꞌatakaꞌa aliꞌyaꞌapi aliꞌnae. Aliꞌa neꞌatakayaꞌmaki 
Anumaya Kotiꞌa “Haoꞌotake kava nehaya vaya maiꞌnae.” ohuꞌne. 6  Yisasiꞌa 
inake he “Lahapaꞌnepauve Anumaya Kotiꞌa ala mono no akaseꞌnoa 
veꞌka nakaeya maiꞌnoe. 7 Aꞌkeꞌainaka Anumaya Koti avopi inake huꞌa 
kamaleꞌnayane

‘Nakaeya Anumaya Kotiꞌna afu heꞌa kolaꞌa laꞌkiꞌa neꞌnamea kavafe 
noꞌnahaiyaꞌmaki vaya kalaki aipate kavafe neꞌnahaiye.’ huno huꞌne 
huꞌa kamaleꞌnayane.

Kamaleꞌnayaꞌmaki lapaꞌkaeya ani ke afitapa alakepa huꞌnininana 
haoꞌotake kava ohuꞌnaya vayafe ‘Haoꞌotake kava nehae.’ hutapa ohanine. 
8  Koꞌkuꞌnapakati eꞌnoa veꞌka vayaꞌmo alinateꞌnea veꞌkamoꞌna Sapati kana 
kava yakaiꞌnoe.”

Sapati kanafi Yisasiꞌa aya faliꞌnea veꞌka alino kanale huteꞌne.
9 Ani aupalika neꞌataleno eno mono nopi haino maiꞌne. 10 Akekeo 

mako veꞌka aya faliꞌnea veꞌka anile maiꞌnikeꞌa mako vayaꞌmoki Yisasiꞌa 
haoꞌotake kava nehe huꞌa hisaya kafe kahau aꞌa akekefe Yisasife 

inake hae “Sapati kanafi kali veꞌka alino kanale hutesea yana kanale 
yape?” huꞌa Yisasina afineꞌkae. 11 Afineꞌkakeno Yisasiꞌa apaꞌkaeyafe 
inake he “Lapaꞌkaeyapati mako veꞌkamo afu Sapati afina kelifi asakau 
lavisiketapaena ako avayu hutapa mopale atekafe? He ani kava hukae. 
12  Vayaꞌmoki afu akaseꞌa ala ya maiꞌnae. Ala ya maiꞌnaya yafe ke 
male maleꞌnea ke aꞌkame neꞌmaleta Sapati afina vaya alita kanale 
hupatekaune.” 13  Inake huteno ani aya faliꞌnea veꞌkae inake huno 
hapaiꞌne “Kaya aliꞌka api aiyo.” hikeno aya alino api neꞌaikeno ako kanale 
hutekeno mako afaꞌa haneꞌnea ayaꞌae makoꞌke kava hikeno kanale huꞌne. 
14 Kanale huteꞌneaꞌmaki Falasi mono ke neꞌafea vayaꞌmoki mono nopati 
hatilaviꞌa aliꞌa anupa huꞌneꞌa “Yisasina hanaꞌya huta haesunakeno falise.” 
huꞌa veke nehae.

Yisasiꞌa lamake Anumaya Koti aliꞌya mafaꞌne maiꞌne.
15 Yisasina hakefe veke haya ke akaiꞌa afiteno ani kumana neꞌataleno 

uꞌne. Neꞌvikeꞌa miꞌko vayaꞌmoki aꞌkame neꞌvakeno Yisasiꞌa miꞌko ani 
vayaꞌai kaliꞌapi alino kanale hupateꞌne. 16  Kanale hupateteno inake 
he “Nakaeya hulapateꞌnoa kavafe mako veꞌka haꞌopaiyo.” 17 Yisasiꞌa 
alino kanale hupateꞌnea kali vayaꞌaife “Nakaeya hulapateꞌnoa kavafe 
hapaꞌopaiyo.” huno nehea kavafe aꞌkeꞌainaka Aisaiyaꞌa Anumaya Koti 
aune veꞌkamo huꞌnea ke fole aino neꞌyaꞌa alitekeno lamake huꞌneane.
	 18	Inake huꞌneane “Anumaya Kotiꞌa inake huno nehe ‘Akekeo mani 

veꞌka nakaeya aliꞌya veꞌka maisea yafe ako hapalimaleꞌnoe. Ani 
veꞌkae amuse huꞌna lusiya huno nahauꞌnea veꞌkae. Nakaeya Fate 
Akufa Avamuꞌniꞌa amitesukeno nakaeya alakepa kava huꞌna 
yakailapatesoa yafe miꞌko Isaleli nofi oꞌmai vaya hapapaike. 
19 Akaeya hai oꞌvaino ala ke ohuno ka ka huno ke ohukeanakeꞌa 
vayaꞌmoki katekati oꞌafikae. 20 Mako falupa leꞌnea hopa alino 
alo oꞌakaiye. Ani kava huno fulu fulu nehaya vaya kayo 
oꞌapamike. Asu hesea ata kanina ako asu ohekaiyaꞌmaki fu huno 
kakaiyanakeno ani kava huno fulu fulu vayana kayo oꞌapamike. 
Akaeya alakepa kavaꞌake huke huke hiseana ani alakepa 
kavaꞌmoꞌa haoꞌotake kavana akaseno haike. 21 Haiseana miꞌko 
Isaleli nofi oꞌmai vayaꞌmoki apaipa amiteꞌa akaiꞌa akile apameꞌatiti 
hukae.’ huno huꞌneane.”

“Yisasiꞌa Pielisipuliꞌae loꞌkano aliꞌya neꞌale.” nehae.
22 Mako veꞌkamo aipafi Sata afe maiꞌnikeno likoꞌkeꞌa aꞌkanileꞌnikeno ake 

noꞌaino aulakaꞌae faliꞌkaꞌnea veꞌka Yisasite avaleꞌa neꞌae. Neꞌakeno Yisasiꞌa 
ani Sata afe aipafati alino neꞌatalekeno likoꞌa hakalo hikeno avenafuꞌnamoꞌa 
noꞌale vikeno kanale huno ake neꞌaikeno aulakamoꞌa halai hikeno akeꞌne. 
23 Alino kanale huneꞌatekeꞌa akeꞌa maiꞌnaya vayaꞌmoki lusi apamoꞌyo 

	�  Matiu 12

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



32

neꞌaiꞌa inake huꞌa nehae “Mani veꞌka Teviti akehoꞌamoꞌa maiꞌnife? Akaeya 
Anumaya Kotiꞌa lakufa alino katikefe huteꞌnea veꞌka maiꞌnife?” huꞌa nehae. 
24 Nehakeꞌa Falasi mono ke neꞌafea vayaꞌmoki afiteꞌa inake nehae “Sata 
afeꞌyakaꞌai kava veꞌkaꞌapi Pielisipuliꞌa Yisasi aipafi maiꞌneno loꞌkiya amikeno 
ani Sata afe alino neꞌatale.” huꞌa nehae. 25 Nehakeno Yisasiꞌa apaipafi 
nehaya ke afiteno apaꞌkaeyafe inake he mako ala kote vayaꞌmoki aliꞌa faꞌko 
huteꞌa la hisayana ani koꞌapimoꞌa uno haviya huke. Mako kumateno mako 
anakaꞌaeno folakaꞌapifati aliꞌa faꞌko faꞌka huteꞌa la hisayana ani kumaꞌae 
ani anakaꞌae faliꞌa hano hukae. 26 Sataꞌa akaiꞌa Sata afe vayaꞌai apaipafati 
alino ataleseana akaiꞌa nofi vaya alino faꞌko hisikeꞌa “Fate fate nofi vaya 
maiꞌnone.” huꞌa hisayana Sataꞌa kava yakaiꞌnea yaꞌa afa yaꞌkana hisikeno 
uno haviya huno hano huke. 27 Hano hukeaꞌmaki nakaeyafe “Sata afeꞌyakaꞌai 
kava veꞌkaꞌapi Pielisipuliꞌa loꞌkiya amikeno mani Sata afe alino neꞌatale.” 
hutapa nehayaꞌmaki nakaeya Pielisepuli loꞌkiyaleti aliꞌna neꞌataleninana 
nalaꞌa hapaꞌmano lapaꞌkaeya mafaꞌneyakamoki “Sata afeꞌyaka aliꞌa neꞌatalae.” 
hutapa haya afina Sataꞌa apaꞌkaeya apaya nehife? Ani mafaꞌnetapimoki havi 
lapaꞌkesa neꞌafea ya huꞌa lapavelikae. 28 Nakaeya Anumaya Koti Fate Akufa 
Avamuꞌamo loꞌkiyaleti ani Sata afe aliꞌna atalesoana Anumaya Kotiꞌa kava 
yakai lapatesea kanaꞌa lapaꞌkaeyate ako eꞌne.

29 Mako loꞌkiya veꞌkamoꞌa noꞌalena kava yakaino alakepa hiseana 
mako veꞌkamoꞌa “Kumayaꞌya hukefe visoe.” hunoꞌaena hokoteno ani note 
yakaiꞌnisea veꞌka atafa huno nofiteti aiya ayate kiteꞌneno henakaꞌa afeno 
yaꞌa alike. Nakaeya ani ya huꞌna Satana aiya ayate nofi kiteꞌneꞌna akaeya 
afe anakana hapafaitaleꞌnoe.

30 Mako veꞌka nakaeya vayaꞌni oꞌmaiꞌniseana kame veꞌkaꞌni maiꞌne. Mako 
veꞌkamoꞌa nakaeyaꞌae sipi sipi afu anaka alino atalu ohiseana hapafaitalekaiye.

31 Nakaeya lahapaꞌnepauve miꞌko ve aꞌnemoki haoꞌotake kava nehuꞌa fate 
fate haoꞌotake kavaꞌae miꞌko huꞌa haviya hutesaya haoꞌotake yaꞌape Anumaya 
Kotiꞌa lahapaove lapatove nehuno aipa falu yapati alino atalelatekaiyaꞌmaki 
Anumaya Koti Fate Akufa Avamuꞌamofe huꞌa haviya hutesaya yaꞌapi Anumaya 
Kotiꞌa alaki lamake huno lahapaove lapatove nehuno aipa falu yapati alino 
oꞌatalekaiye. 32 Mako veꞌkamoꞌa koꞌkuꞌnapakati eꞌnoa veꞌka vayaꞌmo alinateꞌnea 
veꞌkae huꞌa haviya hunatesaya haoꞌotake yaꞌapi Anumaya Kotiꞌa lahapaove 
lapatove nehuno aipa falu yapati alino atalelatekaiyaꞌmaki Anumaya Koti Fate 
Akufa Avamuꞌamofe huꞌa haviya hutesaya yaꞌapi Anumaya Kotiꞌa alaki lamake 
huno lahapaove lapatove nehuno aipa falu yapati alino oꞌatalekaiye. Meniꞌae 
henaka vaꞌyi hisea kanaꞌae akola alino oꞌatalesikeno alaki haneke haneke huno 
hanekaiye.

Havi yosamoꞌa havi alaka neꞌaye.
33 Yisasiꞌa makoꞌae inake he kanale yosamoꞌa kanale alakaꞌa akaiyaꞌmaki 

havi yosamoꞌa havi alakaꞌa akaiye. Kanale yosafi havi yosafi hutapa 

akesune hutapaena alakaꞌale aketapa aeto heo. 34 Lapaꞌkaeya Falasi vayana 
osifaꞌvemo mafaꞌne maiꞌnetapa lapaꞌkaeya havi vayanaketapa hana kava 
hutapa kanale ke hukae? Vayaꞌmoki apaipafi ke havaiteꞌnea yapati ke nehaki 
lapaipafati lapaꞌkeꞌatike ke alitapa fole neꞌaiye. 35 Kanale aipa akesaꞌae 
veꞌkamoꞌa kanale aipa akesa haneꞌnea yapati kanale ke neheaꞌmaki havi 
aipa akesaꞌae veꞌkamoꞌa havi aipa akesa haneꞌnea yapati havi ke fole neꞌaiye.

36  Nakaeya lahapaꞌnepauve Anumaya Kotiꞌa henakaꞌa vaya kake 
hupateno alino faꞌko hisea afina miꞌko vayaꞌmoki havikopa apaꞌkesa afike 
kanale ke huke haoꞌotake keꞌae nehaya auꞌavaꞌapi Anumaya Kotiꞌa ani ke 
ke huno apafikekaiye. 37 Mako nehana keleti Anumaya Kotiꞌa “Alakepa 
veꞌka maiꞌnane.” huno hukatekaiyaꞌmaki mako nehana keleti ani kava 
huno “Havi veꞌka maiꞌnane.” huno hukatekaiye.

Mako vayaꞌmoki Yisasife “Noꞌakona avame hu 
loꞌkiya ya alo huketa akeno.” huꞌa nehae.

38 Mono hapaliꞌa hapaꞌnepaiya vayaꞌae Falasi mono ke neꞌafea 
vayaꞌmokiꞌae Yisasife inake nehae “Aliꞌka apaya nehana Nenao noꞌakona 
avame hu loꞌkiya nehana yaꞌka alo huꞌka laveliketa akeno.” huꞌa nehae. 
39 Nehakeno Yisasiꞌa inake huno hapapaiꞌne meni maiꞌnaya vaya haoꞌotake 
ve aꞌne maiꞌnetapa “Oꞌakeꞌnona avame hu loꞌkiyaꞌka laveliketa akeno.” 
hutapa ke nehayaꞌmaki Anumaya Kotiꞌa alu makoꞌae oꞌakeꞌnaya loꞌkiya 
avame hu yana lapave olikeaꞌmaki makoꞌke avame hu loꞌkiya yaꞌake 
Anumaya Koti aune veꞌka Yonaꞌa aꞌkeꞌainaka maiꞌneno huꞌnea avame hu 
loꞌkiya yaꞌake lapavelisiketapa akekae. 40 Yonaꞌa aoleꞌae makoꞌae haniꞌae 
yakeꞌae ala fayaꞌmo aipafi maiꞌnea kava huꞌna koꞌkuꞌnapakati eꞌnoa 
veꞌka vayaꞌmo alinateꞌnea veꞌka nakaeyaꞌae kelifi ki natesakeꞌna aoleꞌae 
makoꞌae haniꞌae yakeꞌae mopafaka maikoe. 41 Ninive kumate maiꞌnaya 
vayaꞌmoki Yonaꞌa huꞌnea ke afiteꞌa apaipa aiꞌa yahae nehuꞌa haoꞌotake 
yaꞌapi ataleꞌnayaꞌmaki Yonana akaseꞌnea veꞌka meni male maiꞌneaꞌmaki 
lapaꞌkaeya haoꞌotake yatape lapaꞌkesa afitapa lapaipa aitapa yahae nohae. 
Ani yafe Anumaya Kotiꞌa miꞌko vaya kake hupatesea afina Ninive kumate 
vayaꞌmoki hetiꞌa meni afina maiꞌnaya vayaꞌaife “Haoꞌotake kava huꞌnae.” 
huꞌa aliꞌa fole ailapatekae. 42  Mako kaya (sauti) aupalika maiꞌnea yahauve 
a mopamo haneme uno ataleꞌnea mopalekati eno Solomoniꞌa akenopafi 
haleꞌnea veꞌkamo ke afiꞌneaꞌmaki akekeo Solomonina akaseꞌnea veꞌka ma 
maiꞌneaꞌmaki lapaꞌkaeya akaeya ke noꞌafe. Henakaꞌa Anumaya Kotiꞌa miꞌko 
vaya kake hupatesea afina ani kava aꞌmoꞌa hetino meni afina maiꞌnaya 
vayaꞌaife “Haoꞌotake kava huꞌnae.” huno alino fole ailapatekaiye.

Sata afe halate eteno eꞌne.
43  Sata afe mako veꞌkamo aipafi haino maiꞌneapati ataleno uno maino 

falu hisea kumafe li oꞌmale yapaka uneno nehuno lusi kahau ano uneno 

huketeana maisea yaꞌa alaki oꞌakeꞌne. 44 Oꞌakeno inake he “Halate eteꞌna 
hokoteꞌna maikeꞌnoa nopi visoe.” huteno eteno uno akeana ani veꞌkamo 
aipafi ako noꞌya alino vaki huno kanale kava humaleꞌnikeno mako vaya 
oꞌmaiꞌnakeno akeꞌne. 45 Aketeno veaꞌyaꞌmoꞌa naya mako kaya hano 
huteno naya mako kayati aole alea afe anaka apaveleteno eꞌneana akaeya 
haoꞌotake kava nehea kava akaseꞌa makoꞌae lusi haoꞌotake kava nehaya 
afe anaka apavaleno ekeꞌa ani veꞌkamo aipafi haiꞌa maiꞌnakeno ani 
veꞌka hokoteno aise yaꞌa alino haviya huteꞌneaꞌmaki meni makoꞌae lusi 
kava huꞌa aliꞌa haviya huteꞌnae. Meni maiꞌnetapa haoꞌotake kava nehaya 
vayaꞌmokitapa ani havi kava hulapatekaiye. Hokotetapa aiseꞌa haoꞌotake 
kava huꞌnayaꞌmaki meni makoꞌae lusi haoꞌotake kava hukae.

Yisasi itaꞌamoꞌae akanaꞌamokiꞌae eꞌnae.
46  Yisasiꞌa ani ke vaya hapapaino maiꞌnikeꞌa itaꞌamoꞌae akanaꞌamokiꞌae 

“Ke hapaisune.” huꞌa eꞌa maꞌaileka maiꞌnae. 47 Maiꞌnakeno mako 
veꞌkamoꞌa eno akaeyafe inake nehe “Itaꞌkamoꞌae kakanaꞌkamokiꞌae 
eꞌa maꞌaileka maiꞌneꞌa kakaeyafe ke nehae.” nehe. 48  Nehikeno Yisasiꞌa 
ani ke hapaiꞌnea veꞌkae ke anonaꞌale inake he “Nalaki itaꞌnimoꞌae 
nakanaꞌnimokiꞌae maiꞌnae?” huno afineꞌke. 49 Akaeya ke neꞌafea 
anakaꞌaite aya haꞌkoꞌya nehuno inake he “Nakaeya itaꞌnimoki 
nakanaꞌnimoki male maiꞌnae. 50 Koꞌkuꞌnapi maiꞌnea Afoꞌnimo ke afiꞌa 
aꞌkame neꞌmaleꞌa haꞌye hea kava nehaya vaya nakanaꞌnimoki nasaꞌnimoki 
itaꞌnimoki maiꞌnae.”

Mako veꞌkamoꞌa avina ya hoyafi haꞌkaleꞌne.

13 �1 Ani afina Yisasiꞌa nopati hatilavino li kotu akiꞌnale uno 
faitopale maiꞌne. 2  Faitopale maiꞌnikeꞌa nesu ve aꞌne akaeyate 

aliꞌa veko nehaya yafe Yisasiꞌa lipi kalefi haino faitopale maiꞌnikeꞌa aliꞌa 
atalu haya vaya li kotuꞌmo akiꞌnale hetiꞌa maiꞌnae. 3  Hetiꞌa maiꞌnakeno 
Yisasiꞌa fate fate ke avoya kefati alino apaya nehuno mako ke inake he 
mako veꞌkamoꞌa uno avina ya hoyafi haꞌkaleꞌne. 4 Haꞌkaleme neꞌvikeno 
mako avina yaꞌa kateka asaka hunelavikeꞌa namayakamoki eꞌa neꞌnae. 
5 Mako avina yaꞌa yafa akofetule asaka hulaviꞌneaꞌmaki mopamoꞌa alapa 
oꞌaiꞌnea yafe makaleꞌa hakeꞌne. 6  Hakeꞌneaꞌmaki hafuꞌyaꞌa olaviꞌnea 
yafe yake haino neꞌekeno amuꞌkoꞌamoꞌa hayaꞌa leno asakalikeno vaiꞌne. 
7 Mako avinaꞌa aufe kahau haneꞌnea yapi haꞌkaleꞌnikeno aufe kahauꞌae 
makopi haketeꞌana aufe kahaumoꞌa ano latota neꞌne. 8  Mako avinaꞌa 
kanale mopafi asaka hulaviteno hakeno haiteno nesu yate neꞌya aliteꞌne. 
Neꞌyaꞌa aliteateka makoꞌke avinafati nesu yate naya mako kaya vayaꞌai 
apaiya apaya hano hea avamete alakaꞌa (100 alakaꞌa) aꞌne. Mako avina 
yapati aoleꞌae makoꞌae vayaꞌai apaiya apaya hano hea avamete alakaꞌa 
(60 alakaꞌa) aꞌnae. Mako avina yapati mako veꞌkamo aiya aya hano huno 

mako veꞌkamo ayatalaꞌa hano hea avamete alakaꞌa (30 alakaꞌa) aꞌnae. 
9 Kakesa haneꞌnisea veꞌkamoka mani ke afeo.

Hana ya huno Yisasiꞌa avoya ke nehe?
10 Nehikeꞌa akaeya ke neꞌafea anakaꞌmoki inake huꞌa afineꞌkae “Na 

ya hikeꞌka ke avoya kefati hapapaiꞌnane?” 11 Afineꞌkakeno Yisasiꞌa 
apaꞌkaeyafe inake he Anumaya Kotiꞌa kava alino yakai lapatesea 
yafe falaꞌkino haneꞌnea ke Anumaya Kotiꞌa lapaꞌkaeya lahapaꞌmano 
lahapapaiketapa afiꞌnayaꞌmaki nakaeya ke noꞌafea vaya hapa 
oꞌmakayanakeꞌa apaꞌkesa afiꞌa alakepa ohukae. 12  Afino alakepa huno 
afiꞌnea veꞌka Anumaya Kotiꞌa makoꞌae afisea akesa amisikeno lusiya huno 
afino alakepa hukeaꞌmaki “Hai afiꞌnoe.” huno hisea veꞌka Anumaya Kotiꞌa 
ani afiꞌnea yaꞌa alino hafalekaiye. 13  Ani vayaꞌmoki akeme haiꞌnayaꞌmaki 
akeꞌa alakepa huꞌa oꞌakesaya yafe nakaeya avoya ke hapaꞌnepauve. Afime 
nehaiyaꞌmaki afiꞌa alakepa ohisaya yafe nakaeya avoya ke hapaꞌnepauve. 
14 Ani kava nehaya yafe Aisaiyaꞌa Anumaya Koti aune veꞌkamo huꞌnea 
kemoꞌa ako fole aino neꞌyaꞌa alitekeno lamake nehe. Inake huꞌneane

“Lapaꞌkaeya lapaꞌkesa afime haikayaꞌmaki ani kemo aepaꞌa afitapa 
alakepa ohukae. Lapaulaka akeme haikayaꞌmaki aketapa alakepa 
ohukae. 15 Kemo aepaꞌa afisaya yafe nohapaiya yafe apaipa 
apaꞌkesa oꞌmale vaya maiꞌnae. Ani ke oꞌafisea yafe apaꞌkesa 
aꞌkanileꞌne. Ani ya oꞌakesaya yafe apaulakamoꞌa ako faliꞌkaꞌne. 
Haviku akeꞌa alakepa huke apaꞌkesa afiꞌa alakepa huke apaipa 
apaꞌkesa afiꞌa alakepa huke huteꞌa apaipa aiꞌa yahae hisakeꞌna 
haoꞌotake yaꞌapi aliꞌna atalesoa yafe oꞌnahaiye.” huno hikeꞌa 
kamaleꞌnaya ke.

Ani yafe avoya keꞌake hapaꞌnepauve.
16  Anumaya Kotiꞌa lapaꞌkaeya lusi kanale ya lapaulakamo neꞌakea yaꞌae 

lapaꞌkesamo neꞌafea yaꞌae lapamiꞌnea yafe lusiya hutapa amuse hisaya ya 
lapamiꞌne. 17 Lamake huꞌna lahapaꞌnepauve miꞌko aꞌkeꞌainaka maiꞌnaya 
apaune vayaꞌae alakepa kava huꞌa maiꞌnaya vayaꞌae lapaꞌkaeya meni 
neꞌakaya ya “Akesune.” huꞌa huꞌnayaꞌmaki oꞌakeꞌnae. Meni neꞌafea ke 
“Afisune.” huꞌa huꞌnayaꞌmaki oꞌafiꞌnae.

Avina yate avoya ke humaleno huꞌnea kemo aepaꞌa aino yahae huꞌne.
18  Lapaꞌkaeya afeo avina ya haꞌkaleꞌnea veꞌkamo avoya ke aiꞌna yahae 

hukefe hoe. 19 Kate laviꞌnea avina yaꞌmo kemoꞌa ina kava huꞌne. Mako 
vayaꞌmoki Anumaya Kotiꞌa kava yakaipatesea ke afiꞌnayaꞌmaki afiꞌa 
alakepa ohuꞌnakeno Sataꞌa eno apaipafati ani haꞌkalemaleꞌnea ke alino 
ataleꞌne. 20‑21 Yafa mopafi laviꞌnea avina yaꞌmo kemoꞌa ina kava huꞌne. 
Mako veꞌkamoꞌa Anumaya Koti ke afiteno makale alino aipafi maleteno 
amuse neheaꞌmaki alike ataleke veꞌka maiꞌnikeno hafuꞌyaꞌa mopafi 

olaviꞌnea yafe aise kanato afino aipafi maleꞌnikeno havi kana vaꞌyi 
nehikeno Anumaya Koti ke neꞌafea yafe vayaꞌmoki aliꞌa haviya hupate 
kana akaeyate vaꞌyi neheana makaleꞌa Anumaya Koti ke neꞌatale. 22  Mako 
avinaꞌamoꞌa aufe kahau haneꞌnea mopafi laviꞌnea avinamoꞌa ina kava 
huꞌne. Mako veꞌkamoꞌa Anumaya Koti ke neꞌafinoꞌaeꞌmaki ma mopale 
akiꞌae akaꞌae kana yaꞌae miꞌko moni afeno alisea yafe amuse nehuno 
akesa neꞌafea yaꞌae Anumaya Koti ke ano ati kaekeno alakaꞌa oꞌaꞌne. 
23  Oꞌaꞌneaꞌmaki kanale mopafi laviꞌnea avina yaꞌmoꞌa ina kava huꞌne. 
Mako veꞌkamoꞌa Anumaya Koti ke afino alakepa huno aipafi maleteno 
alakaꞌa aeyateka makoꞌke avina yapati naya mako kaya hano hea vayaꞌai 
apaiya apaya hano hea avamete lusi alakaꞌa (100 alakaꞌa) aꞌne. Mako 
avina yapati aoleꞌae makoꞌae vayaꞌai apaiya apaya hano hea avamete 
alakaꞌa (60 alakaꞌa) aꞌne. Mako avina yapati mako veꞌkamo aiya aya hano 
huno mako veꞌkamo ayatalaꞌa hano hea avamete alakaꞌa (30 alakaꞌa) aꞌne.

Hoyafi kahau fole aiꞌnea avoya ke.
24 Yisasiꞌa mako avoya ke inake huno hapapaiꞌne. Anumaya Kotiꞌa 

kava alino yakai lapatesea kavaꞌmoꞌa ina akufa avamete haneꞌne. Mako 
veꞌkamoꞌa kanale avina yaꞌa hoyaꞌafi haꞌkalemaleꞌne. 25 Haꞌkalemalekeꞌa 
miꞌko vaya apau kaleꞌnakeno kame veꞌkaꞌamoꞌa eno kahau avina ani 
hoyafi alino haꞌkalemaleno uꞌne. 26  Uꞌnikeno henakaꞌa ani kanale 
avinaꞌae kahau avinaꞌae makopi hakeꞌana haiꞌnaꞌae. 27 Haiꞌnaꞌakeꞌa aliꞌya 
vayaꞌmoki aketeꞌa hoyamo afoꞌamote uꞌa inake hae “Ala Nenao lakaeya 
lakesa afunana kanale avina ya hoyaꞌkafi haꞌkaleꞌnapi hutae hunaꞌmaki 
na ya hikeno kahauꞌae anifati nehake?” huꞌa afineꞌkae. 28  Afikakeno 
hoyamo afoꞌamoꞌa apaꞌkaeyafe inake huno hapapaiꞌne “Mako kame 
veꞌkamoꞌa mani kava eno huꞌne.” huno hikeꞌa aliꞌya vayaꞌmoki inake 
huꞌa afineꞌkae “Lakaeya kanale uta kahau apuꞌkaitalekaupe?” huꞌa 
afineꞌkae. 29 Afineꞌkakeno ani hoyamo afoꞌamoꞌa inake he “Heꞌe utapa 
apuꞌkaisayana haviku kanale avina yaꞌae apuꞌkaitalekayanaki ataleo. 
30 Lapaꞌkaeya ina kava ohutapa anataleꞌnikeꞌana makopi loꞌkaꞌana haiꞌao. 
Neꞌyaꞌa ali kana fole aisea afina ani hoyale aliꞌya vayaꞌniꞌae inake huꞌna 
hapapaikoe ‘Hokotetapa kahau alitapa haya vaitetapa atafi kaneꞌataletapa 
kanale avinamaꞌa neꞌya noꞌniꞌafi maleo.’ huꞌna hukoe.” huno huꞌne.

Masatati yosale humaleno avoya ke huꞌne.
31 Yisasiꞌa mako avoya ke inake he Anumaya Kotiꞌa kava alino yakai 

lapatesea yaꞌmoꞌa ma akufa ya haneꞌne. Mako avinamoꞌa nalepa yosamo 
alakakana huno aise aise alakatato haneꞌne. Ani alakamo akiꞌa masatati 
huꞌa nehae. Mako kanomoꞌa ani alakatato alino uno hoyafi haꞌkaleꞌne. 
32  Ani masatatimo alakamoꞌa aise humaꞌaleka ma mopafi alakaꞌa akaseno 
mako aise alakatato haneꞌneaꞌmaki haꞌkalemaleꞌnikeno ani alakatatomoꞌa 

miꞌko akiꞌae akaꞌae yosayaka apaꞌkaseno lusi yosa nehaiyanakeno ala ala 
aꞌkopa haneꞌneanakeꞌa akiꞌae akaꞌae namamoki eꞌa nehaꞌkalae.

Kai hameꞌya hale neꞌkea yafe avoya ke huꞌne.
33  Yisasiꞌa mako avoya ke inake huno hapapaiꞌne Anumaya Kotiꞌa kava 

alino yakai lapatesea kavaꞌmoꞌa kai hameꞌyapi yisi malakeno hale neꞌkea 
yisiꞌkana huꞌne. Mako aꞌmoꞌa ani kai hameꞌya alino hale kisea ya yisi 
alino aoleꞌae makoꞌae laꞌnefa falaova havaiteꞌnea lapepi maleteno alino 
aku naku hikeno henakaꞌa miꞌko ani laꞌnefa falaovaꞌmoꞌa halekino ala 
huꞌne. Anumaya Kotiꞌa kava alino yakai lapatesea kavaꞌmoꞌa ani hale 
kisea yisiꞌkana huno haneꞌne.

Yisasiꞌa ke avoya keꞌake hapapaiꞌne.
34 Aliꞌa atalu huꞌnaya vayaꞌaife Yisasiꞌa ani miꞌko ke hapapaiꞌneana 

avoya keꞌafatiꞌke hapapaiꞌne. Alaki mako keꞌa huno fole aino 
hapaꞌopaiꞌneaꞌmaki alaki avoya keꞌake hapapaiꞌne. 35 Ani avoya keꞌake 
aꞌkeꞌainaka mako Anumayamo aune veꞌkamo huꞌnea kemoꞌa fole aino 
neꞌya alitekeno lamake huꞌne. Ani kemoꞌa make huꞌneane

“Nakaeya navaya aꞌka huꞌna miꞌko avoya keꞌake hukoe. Nakaeya 
aꞌkeꞌainaka ma mopa alo ohuꞌnea kanafi falaꞌkino haneme eꞌnea 
ke meni hapapaikoe.” huno huꞌneane.

Yisasiꞌa hoyafi kahaumo avoya ke aino yahae huꞌne.
36  Yisasiꞌa ani aliꞌa atalu huꞌnaya ve aꞌne apataleno nopi haino 

maiꞌnikeꞌa akaeya ke neꞌafea anakaꞌmoki akaeyate eꞌa inake hae “Ala 
Nenao kahau hoyafi lakiꞌnea avoya kemoꞌa naꞌmone kemofe huꞌnapi aiꞌka 
yahae huꞌka lahapaiyo.” 37 Nehakeno Yisasiꞌa inake he ani kanale avina 
ya haꞌkaleꞌnea veꞌka koꞌkuꞌnapakati eꞌnoa veꞌka vayaꞌmo alinateꞌnea veꞌka 
maiꞌnoe. 38  Ani hoyae huꞌna hoana miꞌko ma mopale kumaꞌyakae huꞌnoe. 
Kanale avina yane huꞌna hoana Anumaya Kotife “Eꞌka yakailato.” huꞌa 
huꞌnaya vayaꞌaife huꞌnoe. Sata kele aꞌkame neꞌmalaya vaya kahaukana 
huꞌa maiꞌnae. 39 Kahau avina ya aliꞌneno haꞌkaleꞌnea veꞌka Sataꞌa 
haꞌkaleꞌne. Neꞌya ali kanae huꞌna huꞌnoana ma mopa hano hisea kanae 
huꞌnoe. Aliꞌya vayane huꞌnoana koꞌkuꞌnapi kayo kayo vayaꞌaife huꞌnoe. 
40‑41 Kahau aliꞌa anupa huteꞌa atafi katalaya kava huꞌa henakaꞌa ma 
mopa hano hisea afina koꞌkuꞌnapakati eꞌnoa veꞌka vayaꞌmo alinateꞌnea 
veꞌkamoꞌna kayo kayo anakaꞌni hupatesukeꞌa Anumaya Kotiꞌa kava 
alino yakaiꞌnea vayapatina “Miꞌko haoꞌotake kava ho.” hakeꞌa apaꞌku 
apame alino ya neꞌkalea vayaꞌae miꞌko haoꞌotake kava nehaya vayaꞌae 
apasakauꞌa yaka hutalekae. 42  Lusiya huno leke leke nehea atafi 
apasakauꞌa yaka hutalekae. Ani atafina lusiya huꞌa avovo vava nehuꞌa avi 
neleꞌa apave kemoꞌa lusi kava hukae. 43  Nehisakeꞌa ani afina alakepa huꞌa 

neꞌmaisaya ve aꞌneꞌmoki Afoꞌapimo neꞌyakaiya kumate haiꞌa yakekana 
huꞌa aꞌa halekae. Ani yafe kakaeya kakesa haneꞌnisikeꞌkaefena mani ke 
afiꞌka alakepa huꞌka afeo.

Moni peni mopafi ano atiꞌkamaleꞌnea avoya ke.
44 Anumaya Kotiꞌa kava alino yakai lapatesea kavaꞌmoꞌa ma kava huꞌne. 

Mako veꞌkamoꞌa moni peni hoyaꞌafi ano atiꞌkamaleꞌnikeno fate veꞌkamoꞌa 
ani moni peni akeno fole aiteno halate ano atiꞌkateno lusi amuse huteno 
“Ma mopa miya hisukeno nakaeyaꞌni ya hamalese.” huteno uno miꞌko 
afenoꞌa mako vayaꞌaife “Miya heo.” hikeꞌa miya hetakeno ani miya 
alineno ani moni peni falaꞌkimaleꞌnea hoya haneꞌnea mopa miya heꞌne.

Mako veꞌkamoꞌa kanale taimoni kinikana ya miya faiꞌnea avoya ke.
45‑46 Anumaya Kotiꞌa kava alino yakai lapatesea kavaꞌmoꞌa ma kava huꞌne. 

Lusi afeno maleꞌnea veꞌkamoꞌa kanaleꞌnale taimoni kinikana ya kahau neꞌaeye. 
Kahau ame veateka mako kanale taimoni kinikana ya aketeno eteno uno miꞌko 
afeno yaꞌa mako vayaꞌaife “Miya heo.” hikeꞌa miya faitakeno ani miya haya 
moni alino uno ani kanale taimoni kinikana ya miya heꞌne.

Luꞌkonako kute humaleno huꞌnea avoya ke
47 Anumaya Kotiꞌa kava alino yakai lapatesea kavaꞌmoꞌa ma kava huno 

haneꞌne. Luꞌkonako ku li kotupi atalakeno lavikeꞌa akiꞌae akaꞌae faya ani 
luꞌkonako kupi maiꞌnaya akufa kava huꞌne. 48 Ani luꞌkonako kuna havaitekeꞌa 
li kahaepateka avayu huꞌa eꞌa maleteꞌa mopale maiꞌneꞌa kanale fayaꞌa mako 
lapepi neꞌmaleꞌa haviya huꞌnea fayaꞌyakaꞌa aliꞌa yaka hutaleꞌnae. 49 Henakaꞌa ma 
mopa hano hisea afina ani akufa kava ve aꞌneꞌaite vaꞌyi huke. Koꞌkuꞌnapi kayo 
kayo vayaꞌmoki eꞌa faꞌko huꞌa alakepa kava nehaya vayaꞌae haoꞌotake apaꞌku 
apaꞌkesaꞌae vayaꞌae faꞌko hukae. 50 Faꞌko huteꞌa miꞌko afina lusiya huno ata leke 
leke nehea atafi ani haoꞌotake kava nehaya vaya apasaka huꞌa yaka hutalesakeꞌa 
laviꞌa ani kumapi lusiya huꞌa avovo avava nehuꞌa apave kemoꞌa lusi kava huke.

51 Yisasiꞌa inake huno apafineꞌke “Ani ke ako afitapa alakepa huꞌnafe?” huno 
apafikekeꞌa inake hae “He lakaeya kanale huta ako afiꞌnone.” huꞌa nehae. 
52 Nehakeno Yisasiꞌa make huno hapapaiꞌne “Ala afeno no maleꞌnea veꞌkamoꞌa 
ani afeno noꞌafati atafa yaꞌae saufa yaꞌae alino vaya apamike. Lapaꞌkaeya mono 
hapalitapa hapaꞌnepaiya vaya meni nakaeya hoa ke afiꞌnaya yafe ani kava 
hutapa aꞌkeꞌainaka lahapapaiꞌnaya Anumaya Koti keꞌae meni lahapaꞌnepauva 
Anumaya Kotiꞌa kava alino yakai nelapatea keꞌae afitapa aꞌkame malesayana 
hokote keꞌae meni saufa keꞌae hutapa fole aitapa hapapaiyo.”

Nasaleti vayaꞌmoki Yisasina apaꞌkameꞌya amiꞌnae.
53 Yisasiꞌa ani avoya ke huno avaya ateno ani kuma ataleno uꞌne. 54 Kuma 

aepaꞌale Nasaleti uteno apaꞌkaiꞌapi mono nopi haino Anumaya Koti ke 

hapaꞌnepaikeꞌa ani kumate vayaꞌmoki atali atalu nehuꞌa make huꞌnae “Mika 
akenopafi haleꞌnea yaꞌae oꞌakeꞌnona avame hu loꞌkiya yaꞌae mikani veꞌkamoꞌa 
hanateti aliꞌne? 55 Mikani veꞌka no ki aliꞌya neꞌalea veꞌkamo mafaꞌne oꞌmaiꞌnife? 
Hifi Maliaꞌa akaeya itaꞌamo oꞌmaiꞌnife? Yemisiꞌae Yosefeꞌae Saimoniꞌae 
Yutasiꞌae akanaꞌamoki oꞌmaiꞌnafe? 56 Akaeya asaꞌamoki lakaeyaꞌae loꞌkaꞌa 
oꞌmaiꞌnafe? Miꞌko loꞌkiya aliꞌya neꞌalea yaꞌae nehea keꞌae hanateti aliꞌne?” 
57 Inake huꞌa huteꞌa Yisasife apaipa kafa haꞌnae. Apaipa kafa haꞌnayaꞌmaki 
Yisasiꞌa inake huno hapapaiꞌne “Anumaya Koti ke huno fole neꞌaiya veꞌka 
alu kumateka aki haneꞌnea veꞌka maiꞌneaꞌmaki akaiꞌa afamoꞌae no kumaꞌale 
vayaꞌae aki aliꞌa asaka nohae.” 58 Inake huteno akaeyafe afiꞌa apaipafi 
oꞌmaleꞌnaya yafe ani kumate oꞌakeꞌnaya loꞌkiya ya hoꞌkano huno apave oliꞌne.

Yoni li fale neꞌapatea veꞌkamo akeꞌya hataka hakeno faliꞌne.

14 �1 Ani kanafi mako ala kava veꞌkamo akiꞌa Helotiꞌa Yisasi huꞌnea 
kavaꞌmo avakeꞌa afiꞌne. 2  Afiteno Helotiꞌa akaiꞌa aliꞌya vayaꞌaife 

inake huno Yisasife hapaꞌnepaiye “Ma veꞌka Yoniꞌa li faleneꞌapatea veꞌka 
ako faliꞌneapati hetiꞌne. Hetiꞌnea yafe lusi loꞌkiyaꞌa haneꞌnikeno loꞌkiya 
aliꞌya akaeya ayapati fole neꞌaiye.” huno hapapaiꞌne.

3‑4 Heloti akanaꞌamo akiꞌa Filipiꞌae. Ani Filipi ana Helotiasina Helotiꞌa kumai 
kava huteꞌnikeno Yoniꞌa Helotife inake huꞌne “Anumaya Koti ke aliꞌka atakaꞌka 
kakanaꞌkamo ana aꞌka kapeleꞌka aliꞌnane.” huno huꞌnea yafe Helotiꞌa aliꞌya 
vayaꞌa hupatekeꞌa Yonina atafa huꞌa nofi huteꞌnae. 5 Nofi huteꞌnakeno Helotiꞌa 
“Yonina haesukeno falike.” huno huꞌneaꞌmaki miꞌko vayaꞌmoki Yonife “Aune 
veꞌka maiꞌne.” huꞌa apaꞌkesa afiꞌnaya yafe koli huno ohaꞌne.

6 Ohaꞌneaꞌmaki Helotina aliteꞌnea kana vaꞌyi hikeꞌa vayaꞌmoki Helotiꞌae 
aliꞌa atalu huꞌa maiꞌnakeno Helotiasi aꞌmafaꞌneꞌamoꞌa eno folakaꞌapifi aiya 
neꞌaekeno Helotiꞌa neꞌakeno amuse huꞌne. 7 Amuse nehuno Helotiꞌa ani 
aꞌmafaꞌne inake huno hapaiꞌne “Anumaya Koti aulakale kahaꞌnepauve kakaeya 
mako kahaisea yafe ke hisanana kamikoe.” 8 Huꞌnikeno ani aꞌmafaꞌnemo 
itaꞌamoꞌa mako aipa akesa amitekeno eteno eno inake he “Kakaeya Yoniꞌa li 
fale neꞌapatea veꞌka hakeno falitesikeꞌka akenopaꞌa lapepi maleteꞌka aliꞌkeꞌka 
nameo.” huꞌne. 9 Hikeno ala kava veꞌkamo aipamoꞌa lusi kana nehikeno 
Anumaya Koti aulakale huno loꞌkiya vaiꞌnea yaꞌae maiꞌnaya vayaꞌae akesa 
afino “Ani aꞌmafaꞌne huꞌnea ya amikoe.” nehe. 10 Mako ati veꞌka huneꞌateno 
inake huno hapaiꞌne “Yonina hakeno falino.” he. 11 Hikeno nofi nopi uno akeꞌya 
hataka huteno akenopaꞌa lapepi maleteno aliꞌneno ani aꞌmafaꞌne amikeno 
itaꞌamona alino uno amiꞌne. 12 Yoni ke neꞌafea anakaꞌmoki eꞌa Yoni akufa 
hipoꞌya huꞌa aliꞌuꞌa kiteteꞌa Yisasiteka uꞌa hapaiꞌnae.

Yisasiꞌa laya mako kaya tauseni vaya (5,000 vaya) neꞌya apamiꞌne.
13  Hapaitakeno Yisasiꞌa ani ke afiteno ani kuma ataleno akaeya ke 

neꞌafea anakaꞌae lipi kalefi vaya oꞌmai koteka uꞌnae. Apaꞌkaeya apaote 

ani koteka uꞌnayaꞌmaki anile aliꞌa atalu huꞌnaya vayaꞌmoki Yisasiꞌa vaya 
oꞌmai koteka vea ke afiteꞌa kumaꞌapileti mopafi aꞌkame hafaiꞌa uꞌnae. 
14 Uꞌnakeno Yisasiꞌa lipi kalefati asaka hunelavino akeana nesu ve aꞌne 
maiꞌnakeno apaꞌketeno lusiya huno hautakipateteno miꞌko kali vaya alino 
kanale hupateꞌne.

15 Unetikeꞌa akaeya ke neꞌafea anakaꞌmoki Yisasite eꞌa inake hae “Ma 
kote alaki vaya oꞌmai kotenaki ako hani kikefe nehiki ma vayaꞌkona 
hupatekeꞌa uꞌeꞌa huꞌa neꞌyaꞌapi kahau aꞌa kuma kotekati neꞌya miya heꞌa 
neo.” huꞌa nehae. 16  Nehakeno Yisasiꞌa inake huno hapapaiꞌne “Hana ya 
huꞌa visae? Lapaꞌkaitapike mani vayana neꞌyana apamisayaꞌmae.” nehe. 
17 Nehikeꞌa akaeya ke neꞌafea anakaꞌmoki inake hae “Heꞌe lakaeya neꞌya 
hoꞌkata oꞌaliꞌnonaꞌmaki laya mako kaya kai hameꞌya mayaꞌae aoleꞌko 
fayaꞌae aliꞌnone.” huꞌa nehae. 18  Nehakeno “Ani ya nakaeyate alitapa eo.” 
nehe. 19 Yisasiꞌa ani aliꞌa atalu huꞌnaya vayaꞌaife “Hafepale maiyo.” hikeꞌa 
maiꞌnakeno Yisasiꞌa mani naya mako kaya kai hameꞌya mayaki aole 
fayatalanaki aliteno koꞌkuꞌnapaka aulu heꞌneno Anumayamoteka ke huno 
amuse huteteno aꞌkaya heno akaeya ke neꞌafea anaka apamikeꞌa aliꞌuꞌeꞌa 
huꞌa miꞌko vaya apamiꞌnae. 20 Apamikeꞌa miꞌko vayaꞌmoki ani neꞌya neꞌa 
apamu hutakeꞌa nekeꞌa atalaya atupa atapa neꞌya aliꞌa anupa hayana 
nayatalaꞌa hano huteno naiyalekati aole ku (12 ku) aiꞌa havaiteꞌnae. 21 Ani 
neꞌya neꞌnaya ve laya mako kaya tauseni vemoki (5,000) neꞌnayaꞌmaki 
aꞌne mafaꞌneꞌa leꞌkana opaikeꞌa oꞌafunamaꞌamoki neꞌnae.

Yisasiꞌa li ameka uꞌnea ke.
22  Neꞌya netakeno Yisasiꞌa akaeya ke neꞌafea anakaꞌaife inake nehe 

“Nakaeya nataletapa hokotetapa lipi kalefi haitapa ala li kotu laꞌka hetapa 
liꞌmo mukakaya aupalika utapa hoko netekeꞌnao. Nakaeya ma vayaꞌyaka 
hupatesukeꞌa visae.” nehe. 23  Miꞌko vaya hupatekeꞌa utakeno Yisasiꞌa 
akaiꞌake Anumayamoteka ke huno afikekefe avimapi haino maiꞌnikeno 
hani kiꞌne. 24 Avimapi maiꞌnikeꞌa akaeya ke neꞌafea anaka uꞌnaya lipi kale 
ako uno li folakapi neꞌvakeno aukosalekati loꞌkiya yasi ekeno liꞌmoꞌa ani 
lipi kale alino aino yahae hutale ya huꞌne. 25 Ko alino fanufane nehikeno 
Yisasiꞌa li ameka akaeya ke neꞌafea anakaꞌaite uꞌne. 26  Neꞌekeꞌa akaeya ke 
neꞌafea anakaꞌmoki Yisasi li ameka neꞌekeꞌa “Afe kano neꞌe.” huteꞌa lusi 
koli nehuꞌa kalafa huꞌa avovo nehae. 27 Avovo nehakeno Yisasiꞌa makale 
inake he “Lapaꞌkaeya koli oheo. Nakaeyaꞌke neꞌoanaki lapaipamoꞌa 
loꞌkiya vainaketapa vase hutapa maiyo.” 28  Nehikeno Pitaꞌa anonaꞌa keꞌale 
inake he “Anumayamoka kakaeya neꞌeꞌkaefena ke hukeꞌna nakaeyaꞌae 
kakaeya maiꞌnanate li ameka vino.” nehe. 29 Nehikeno Yisasiꞌa Pitafe 
“Eno.” hikeno Pitaꞌa lipi kalefati hati lavino li ameka Yisasiꞌa neꞌeateka 
ukefe neꞌve. 30 Neꞌeno akeana loꞌkiya yasimoꞌa loꞌkiya vaino ea yate 
aketeno Pitaꞌa koli nehuno makaleꞌa lipi lavino nelapaꞌkaneno inake 

he “Anumayamoka nakufa aliꞌka kateo.” nehe. 31 Ke hikeno Yisasiꞌa 
makalemaꞌa ayate atafa huteno heno avayu huteno inake he “Kakaeya 
nakaeyafe aise yaꞌa afiꞌka kaipafi maleꞌnane. Naꞌya hikeꞌka kame aole 
aole nehane?” 32  Ina kava huteꞌana lipi kalefi asakau neꞌmaiꞌakeno ani 
loꞌkiya yasi maꞌnete. 33  Matekeꞌa lipi kalefi maiꞌnaya vayaꞌmoki aketeꞌa 
Yisasi aki aliꞌa asaka nehuꞌa inake hae “Lamake kakaeya Anumaya Koti 
Mafaꞌne maiꞌnane.” huꞌa nehae.

Yisasiꞌa Kenesaleti kumate kali vaya alino kanale hupateꞌne.
34 Ani li kotu laꞌka heꞌa Kenesaleti kumate neꞌvae. 35 Neꞌvakeꞌa ani 

kumate vayaꞌmoki “Yisasiꞌa neꞌe.” huꞌa haya ke afiteꞌa ani kumaꞌmo haute 
haneꞌnea kumaꞌyakale vayaꞌaife ke huꞌa hapapaikeꞌa kali vaya apavaleꞌa 
ete ete huꞌnae. 36  Ani kali vayaꞌmoki eꞌa Yisasife inake huꞌa afineꞌkae 
“Afaꞌa kenaꞌkamo atupale ameꞌko neꞌalisunakeno kaliti hano hise.” 
huꞌa huteꞌa Yisasi kenale ameꞌko neꞌalikeno kaliꞌapi hano hikeno eteno 
apaꞌkufamoꞌa kanale huꞌne.

Isaleli vayaꞌai apaꞌkinakomoki mono apamiꞌnaya 
ke Anumaya Koti kemoꞌa akaseꞌne.

15 �1‑2  Mako Falasi mono ke neꞌafea vayaꞌae mono hapaliꞌa 
hapaꞌnepaiya vayaꞌae Yelusalemu kuma ataleꞌa Yisasite eꞌa inake 

hae “Naꞌya hikeꞌa kakaeya ke neꞌafea anakaꞌmoki lakaeya lakinakomoki 
huꞌnaya ke aliꞌa neꞌatakaꞌa neꞌya nekefe apaya sese ohuꞌa afaꞌa neꞌnae?” 
huꞌa afineꞌkae. 3  Yisasiꞌa anonaꞌa keꞌapile inake huꞌne lapaꞌkaeya naꞌya 
hiketapa lapaꞌkinakomoki keꞌake aꞌkame neꞌmalaya yafe Anumaya Koti ke 
alitapa neꞌatakae? 4 Anumaya Koti avopi inake huꞌne

“Lapaꞌkaeya ita afotapimoki apaꞌki alitapa asaka nehutapa keꞌapi 
kanaleꞌya hutapa neꞌafitapa aꞌkame neꞌmaletapa vekanoꞌkano 
huoꞌapateo. Mako veꞌkamoka ita afoꞌkamokanife huꞌka haviya 
hunatesanana falikane.” huno huꞌneane.

5‑6  Huꞌneaꞌmaki lapaꞌkaeya make hutapa nehae. “Mako veꞌkamoꞌa ita 
afoꞌamokani hanaꞌmaesea miya aliꞌnenoꞌaeꞌmaki hanaꞌoꞌmaesoe huteno 
make nehe ‘Ma moni Anumaya Koti amisoa moni aliꞌnoe.’ huno hiseana 
Ita afoꞌamona haꞌmano anaꞌki alino asaka ohise.” hutapa nehae. Ina 
kava nehaya kavaꞌmoꞌa Anumaya Koti ke male maleꞌnea ke alitapa 
neꞌatakatapa lapaꞌkinakomoki keꞌake alitapa yosa vaitapa aꞌkame 
neꞌmalae. 7‑8  Ina kava nehayana lapaꞌkaeya alaki lapaꞌkeꞌati keꞌake vaya 
maiꞌnae. Aisaiyaꞌae aune veꞌkamoꞌa alaki lamake huno lapaꞌkaeyafe huno 
make huꞌneane

“Ani vayaꞌmoki afaꞌa ameka apavayaletiꞌke nakaeya naki aliꞌa asaka 
nehayaꞌmaki apaipamoꞌa ako aluꞌale haneꞌnikeꞌa ani kava nehae. 
9 Ani vayaꞌmoki apavayafati huꞌnaya ke inake huꞌnae ‘Ani ke 

Anumaya Koti ke haneꞌniki aꞌkame maleo.’ huꞌa nehayaꞌmaki inani 
akufa kava nehuꞌa nakaya naki aliꞌa asaka nehaya kavana afa kava 
maiꞌa nehae.” huno kamaleꞌneane.

Vayaꞌmoki apaipa alino honiꞌya nefaiya yane.
10 Yisasiꞌa ve aꞌneꞌaina ke hikeꞌa akaeyate akeno inake he “Lapaꞌkaeya 

mani ke neꞌafitapa lapaꞌkesa afitapa alakepa heo. 11 Miꞌko neꞌya 
lapavayafati nakeno lapaipafi nelavea neꞌyaꞌmoꞌa vaya alino honiꞌya 
nofaiyaꞌmaki vayaꞌmokita lavayafatiꞌke hatilavea yaꞌmoꞌke vaya alino 
honiꞌyaꞌake huke.”

12  Huꞌnikeꞌa akaeya ke neꞌafea anakaꞌmoki eꞌa inake huꞌa Yisasina 
hapaiꞌnae “Falasi mono ke neꞌafea vayaꞌmoki mani ke neꞌafiꞌa apaipa 
afiꞌa haviya huneꞌkatayaꞌmaki akeꞌnapi oꞌakeꞌnane?” nehae. 13  Nehakeno 
anonaꞌa keꞌapile Yisasiꞌa inake he “Koꞌkuꞌnapi maiꞌnea Afoꞌnimoꞌa akaiꞌa 
hoyaꞌa haneꞌneanakeno miꞌko neꞌya akaiꞌa ofaiꞌnea neꞌyamaꞌa alaki akola 
hafuꞌyaꞌae alino vaꞌkaitalekaiye. 14 Afaꞌa apatalekeꞌa maiyo. Apaulaka 
apo kaꞌneanakeꞌa vayaꞌaina ka apavelikefe nehayaꞌmaki apaulaka apo 
kaꞌnisea vayaꞌmoki aulaka apo kaꞌnisea afaluꞌamona ‘Ka male haneꞌniki 
eno.’ hisakeno viseana miꞌkoꞌa kelifi asaka huꞌa aikae.” 15 Hikeno Pitaꞌa 
Yisasife inake he “Inani meni hana kemo aepaꞌa huꞌka fole aiketa afita 
haleno.” 16  Nehikeno Yisasiꞌa inake he “Lapaꞌkaeyaꞌaeti afita ha oletapa 
afitapa alakepa ohuꞌnafe? 17 Miꞌko neꞌya lapavayafati nakeno lapaipafi 
lavitekeno lapaipamoꞌa alino atalekeno yolakafi nelavikeno afa yaꞌkana 
neheaꞌmaki lapaꞌkaeya oꞌafiꞌnafe? 18  Afa yaꞌkana neheaꞌmaki miꞌko ke 
lapavayafati eno hati lavea ke alaki lapaipafati neꞌeanakeno vaya alino 
honiꞌya nefaiye. 19 Lapaipafati hati nelavea yana ma akufa ya haneꞌne. 
Haoꞌotake lapaipa lapaꞌkesa afi yaꞌae vaya apamakita kipate yaꞌae alu 
veꞌkamo a avayu hu yaꞌae aꞌne aꞌmafaꞌnele kumai kavaꞌae kumayaꞌya hu 
yaꞌae apaꞌkeꞌatike ke failitata nehea yaꞌae vayatapimokife kamuke hatake 
yaꞌae lapaipafati hati nelave. 20 Ina akufa kavaꞌmoꞌa lapaipafati hati 
lavino vaya alino honiꞌya nefaiyaꞌmaki vayaꞌmoki apaya sese ohuꞌa neꞌya 
aliꞌa ne yaꞌmoꞌa lapaipa alino honiꞌya nofaiye.”

Kenani nofi aꞌmoꞌa Yisasife afino aipafi maleno loꞌkiya vaiꞌne.
21 Yisasiꞌa ani kuma neꞌataleno Taiyaꞌae Saitoniꞌae haneꞌnea aupalika 

uꞌne. 22  Uno maiꞌnikeno mako Kenani a Isaleli nofi oꞌmai aꞌmoꞌa ani 
aupalika neꞌmaiya aꞌmoꞌa no kumaꞌaleti akaeyate eno inake huno ke 
nehe “Anumayamoka Teviti akehoꞌamoka kalaki ainato. Sata afeꞌmoꞌa 
aꞌmafaꞌneꞌnimo aipafi maiꞌneno lusiya huno alino haviya huneꞌatekeꞌnae 
nehoe.” 23  Neheaꞌmaki Yisasiꞌa akele oꞌalikeꞌa akaeya ke neꞌafea 
anakaꞌmoki eꞌa Yisasife inake nehae “Ala Nenao ma aꞌmoꞌa laꞌkame 
lahafaino neꞌeno lusiya huno ke hume hume neꞌeki ‘Eteꞌka uvo.’ huꞌka 

hutekeno vino.” huꞌa nehae. 24 Nehakeno Yisasiꞌa apaꞌkaeyafe inake huno 
anonaꞌapile hapapaiye “Isaleli sipi sipi afu anakaꞌalefeꞌke Anumaya Koti 
hunatekeꞌna nakaeya apaꞌkaeyaꞌalefeꞌke eꞌnoe.” 25 Nehikeno ani aꞌmoꞌa 
Yisasi aiyafi eno aleꞌya loꞌaꞌneno inake he “Anumayamoka kakaeya naya 
ho.” 26  Nehikeno Yisasiꞌa inake he “Haviku mafaꞌneꞌai neꞌya hapafaleꞌa 
kalayaka apamisayana kanale ohukeanakeꞌna nakaeya Isaleli nofi 
vaya apataleꞌna alu vaya apaya hisoana kanale ohuke.” 27 Neheaꞌmaki 
ani aꞌmoꞌa inake he “Anumayamoka lamake nehanaꞌmaki kalamoki 
afoꞌapimoki hipa kapakake maiꞌnakeꞌa alakepa neꞌya neꞌnakeno atupa 
atapa ali lavea neꞌyaꞌake mopafati kahalita huꞌa neꞌnae. Nakaeya ani 
kava huꞌna Isaleli nofi a oꞌmaiꞌnoki afaꞌa aiseꞌa naya ho.” 28  Inake hikeno 
Yisasiꞌa ani afe inake he “Ma ana afeo nakaeyafe afiꞌka kaipafi maleꞌnana 
yaꞌkamoꞌa loꞌkiya vaiꞌnea yafe kahauꞌnea ya fole aikeanaki uvo.” huno 
haꞌnepaikeno ani kanatole ani aꞌmafaꞌneꞌa eteno kanale huteꞌne.

Yisasiꞌa lusi kali vaya alino kanale hupateꞌne.
29 Yisasiꞌa ani kuma ataleno Kalili li kotu akiꞌnaleka uteno inaleti 

avimapi haino faitopale maiꞌne. 30 Maiꞌnikeꞌa lusi ve aꞌnemoki akaeyate 
aliꞌa atalu nehuꞌa apaiya avayu huꞌnea vayaꞌae apayamufamoꞌa kelokalo 
huꞌnea vayaꞌae apaulaka apo kaꞌnea vayaꞌae apaꞌke noꞌaiya vayaꞌae miꞌko 
akiꞌae akaꞌae kali aliꞌnaya vayaꞌae apavaleꞌa eꞌa Yisasi aiyafi apateꞌnakeno 
Yisasiꞌa ani kali vayaꞌyaka alino kanale hupateꞌne. 31 Kanale hupateꞌnikeꞌa 
miꞌko ve aꞌnemoki akayana apaꞌke noꞌaiya vayaꞌmoki apaꞌke neꞌaiꞌa 
apayamufa kelokalo huꞌnea vayana eteꞌa kanale nehuꞌa apaiya haviya 
huꞌnea vayaꞌyaka ka neꞌmaleꞌa apaulaka apo kaꞌnea vayaꞌyaka eteꞌa 
neꞌakeꞌa haya yafe lusi apamoꞌyo aiteꞌa Isaleli vayaꞌai Anumaya Koti aki 
aliꞌa asaka nehae.

Yisasiꞌa fo tauseniꞌa vaya (4,000 vaya) neꞌya apamikeꞌa neꞌnae.
32  Yisasiꞌa akaeya ke neꞌafea anakaꞌaife ke hikeꞌa akeno inake huno 

hapapaiꞌne “Miꞌko vayaꞌmoki aoleꞌae makoꞌae afina nakaeyaꞌae maikeno 
neꞌyaꞌapi oꞌmaleꞌnea yafe lusi nahau nehoe. Haviku afaꞌa apatalesukeꞌa 
apaꞌkateme visayateka kateka uꞌa apauneꞌkaꞌka ailavisafi huꞌnae nehoe.” 
33  Nehikeꞌa akaeya ke neꞌafea anakaꞌmoki inake hae “Vaya oꞌmai kote 
maiꞌnonanaketa hanateti neꞌya alita ma akufa vayapi apamisunakeꞌa 
nekae?” 34 Nehakeno Yisasiꞌa inake huno apafineꞌke “Lapaꞌkaeya 
kutapifina naꞌmaki kai hameꞌya maya aliꞌnae?” huno hikeꞌa apaꞌkaeya 
inake hae “Heꞌe lakaeya kaya mako kaya hano huteno kaya mako kayati 
aole alea (7) kai hameꞌya maya aliteta aise aise faya makoꞌke makoꞌke 
aliꞌnone.” huꞌa hapaiꞌnae. 35 Hapaikeno Yisasiꞌa ani ve aꞌneꞌaife “Mopale 
maiyo.” hikeꞌa faitopale maiꞌnae. 36  Faitopale maiꞌnakeno Yisasiꞌa ani 
aya mako kaya hano huteno aya mako kayati aole alea (7) kai hameꞌya 

mayaꞌae ani aise aise fayaꞌae aliteno Anumaya Kotiteka ke huno amuse 
huteteno aꞌkaya heno akaeya ke neꞌafea anakaꞌa apamikeꞌa aliꞌuꞌeꞌa huꞌa 
ani ve aꞌneꞌai apamiꞌnae. 37 Miꞌko vayaꞌmoki neꞌa apamu huteꞌa nekeꞌa 
atalaya atupa atapa neꞌyamaꞌa aliꞌa anupa huꞌa apaya mako kaya hano 
huteno apaya mako kayati aole alea kupi (7 kupi) aikeno havaiteꞌne. 
38  Ani neꞌya neꞌnaya ve fo tauseniꞌa vemoki (4,000 vemoki) neꞌnayaꞌmaki 
aꞌne mafaꞌne leꞌkana opaiꞌnae. 39 Apamikeꞌa netakeno Yisasiꞌa hupatekeꞌa 
utakeno mako lipi kalefi haino maiteno Makatani koteka uꞌne.

Mako vayaꞌmoki Yisasife “Oꞌakeꞌnona avame hu 
loꞌkiya ya alo huketa akeno.” huꞌa nehae.

16 �1 Mako Falasi mono ke neꞌafea vayaꞌae Satiyusi mono ke neꞌafea 
vayaꞌae eꞌa aꞌa avataka hukefe Yisasife inake hae “Koꞌkuꞌnapakati 

mako oꞌakeꞌnona avame hu loꞌkiya ya laveleo.” huꞌa nehae. 2  Nehakeno 
Yisasiꞌa apaꞌkaeyafe inake huno hapapaiꞌne “Lapaꞌkaeya une akakeno 
yakemoꞌa koꞌkuꞌnate alino haesa hiketapaena ‘Ekaꞌa kanale kotike.’ 
hutapa nehae. 3  Nehayaꞌmaki natepi inake nehae ‘Koꞌkuꞌnate hiyaꞌmoꞌa 
alino anupaꞌake nehuno koꞌkuꞌnaꞌmoꞌa haesaꞌake nehea yafe meni yasi 
neꞌalino ko neꞌaino huke.’ hutapa nehae. He lamake lapaꞌkaeya koꞌkuꞌnate 
alino aeto hea ya neꞌaketapa ‘Ina kava huke.’ hutapa nehayaꞌmaki 
meni kanafi fole neꞌaiya ya aketapa aeto nohayanaketapa afitapa faꞌko 
nohae. 4 Faꞌko nohaki meni afina maiꞌnaya ve aꞌnemokitapa haoꞌotake ve 
aꞌne Anumaya Kotina aꞌkameꞌya amiꞌnaya vayaꞌmokitapa inake nehae 
‘Oꞌakeꞌnona avame hu loꞌkiyaꞌka laveliketa akeno.’ hutapa ke nehayaꞌmaki 
Anumaya Kotiꞌa alu makoꞌae oꞌakeꞌnaya loꞌkiya avame hu loꞌkiya ya 
lapaveolikeaꞌmaki makoꞌkeꞌake Yonaꞌa aꞌkeꞌainaka maiꞌnea Anumaya Koti 
aune veꞌkamoꞌa huꞌnea avame hu loꞌkiya yaꞌake alo huno lapavelisiketapa 
akekae.”

Falasi mono vayaꞌae Satiyusi mono vayaꞌae kai 
hameꞌya maya halekisea yaꞌmo avoya ke huꞌne.

5 Yisasi ke neꞌafea anakaꞌmoki li kotu laꞌka heꞌa uꞌnayaꞌmaki kai 
hameꞌya maya apaꞌkeꞌkaniꞌa oꞌaliꞌa mukakaya falika laꞌka heꞌa uꞌa vaꞌyi 
huꞌnae. 6  Vaꞌyi hakeno Yisasiꞌa inake huno hapapaiꞌne “Falasi mono 
ke neꞌafea vayaꞌae Satiyusi mono ke neꞌafea vayaꞌae apaipafi haneꞌnea 
ya akeꞌa alakepa ohuꞌneꞌa ameka apavayaleti apaꞌkeꞌatike haya ya 
apaꞌketapa alakepa heo. Vala kai hameꞌya maya alo hukefe yisi maleteꞌa 
aliꞌa akunaku hakeno hale neꞌkea yaꞌkana kava huꞌa halekino ala nehea 
kava huꞌnaya yafe maitapa halove heo.” 7 Hikeꞌa apaꞌkaiꞌapi apavepi 
sumi ke huꞌuꞌeꞌa nehuꞌa inake hae “Vae lakaeya kai hameꞌya maya mako 
alita oꞌmeꞌnona yafe mani ke nehe.” huꞌa nehae. 8  Nehaya ke Yisasiꞌa 
aipafi ako maleno afiteno inake he “Lapaꞌkaeya aiseꞌatoꞌake nakaeyafe 

afitapa lapaipafi maleꞌnaya vaya naꞌya hiketapa kai hameꞌya maya alita 
oꞌmeꞌnona yafe nehe hutapa nehae? 9 Hifi lapaꞌkaeya mako ya oꞌakeꞌnafe? 
Laya mako kaya kai hameꞌya mayafati laya mako kaya tauseniꞌa 
vayaꞌmoki (5,000 vayaꞌmoki) netaketapa naꞌmaki kupi nekeꞌa atalaya 
atupaꞌa alitapa aikeno havaiteꞌne? 10 Lapaya mako kaya hano huteno 
lapaya mako kayati aole alea (7) kai hameꞌya mayafati fo tauseniꞌa 
vayaꞌmoki (4,000 vayaꞌmoki) netaketapa naꞌmaki kupi nekeꞌa atalaya 
atupaꞌa alitapa aikeno havaiteꞌne? 11 Nakaeya mako kai hameꞌya mayae 
nohoaꞌmaki na ya hiketapa noꞌafe? Nakaeya make huꞌna nehoe lapaꞌkaeya 
Falasi mono ke neꞌafea vayaꞌae Satiyusi mono ke neꞌafea vayaꞌae apaipafi 
haneꞌnea ya akeꞌa alakepa ohuꞌa ameka apavayaletiꞌke apaꞌkeꞌatike 
haya ya apaꞌketapa alakepa heo. Vala kai hameꞌya maya alo hukefe yisi 
maleteꞌa aliꞌa akunaku hakeno hale neꞌkea yaꞌkana kava huꞌa halekino ala 
nehea kava huꞌnea yafe maitapa halove heo.” huꞌnae nehoe. 12  Nehikeꞌa 
afiteꞌa “Kai hameꞌya mayafi yisi maleteꞌa aliꞌa akunaku hakeno hale 
neꞌkea yafe noheaꞌmaki Falasi mono ke neꞌafea vayaꞌae Satiyusi mono 
ke neꞌafea vayaꞌmoki ke hisaya ke yakaiꞌneta maita halove hisuna yafe 
nehe.” huꞌa nehae.

Pitaꞌa Yisasife “Kalaisika maiꞌnane.” huno fole aiꞌne.
13  Yisasiꞌa Sisalia Filipai kumate uno lavaꞌneteno akaeya ke neꞌafea 

anakaꞌaife inake huno apafineꞌke “Miꞌko ve aꞌnemoki nakaeya 
koꞌkuꞌnapakati eꞌnoa veꞌka vayaꞌmo alinateꞌnea veꞌkamoꞌnaena nalaꞌa 
maiꞌne huꞌa huneꞌnatae?” 14 Huno apafineꞌkekeꞌa anonaꞌa keꞌale inake 
hae “Makoꞌamoki kakaeya ‘Li faleneꞌapatea veꞌka Yoniꞌa maiꞌne.’ hakeꞌa 
makoꞌamoki ‘Ilaiyaꞌa maiꞌne.’ hakeꞌa makoꞌamoki ‘Yelemaeyaꞌao mako 
aꞌkeꞌainaka maiꞌnea Anumayamo aune veꞌka maiꞌne.’ huꞌa nehae.” 
15 Nehakeno inake he “Lapaꞌkaeyatapi nakaeyafe nalaka maiꞌnane hutapa 
nehae?” 16  Apafineꞌkekeno Saimoni Pitaꞌa inake nehe “Kakaeya Kalaisika 
Anumaya Koti lakufa alino katisea yafe hukateꞌnea veꞌka maiꞌnane. 
Kakaeya loꞌkiya avamuꞌa haneꞌnea Anumaya Koti Mafaꞌne maiꞌnane.” 
17 Yisasiꞌa Pitafe inake he “Saimoni Yona mafaꞌnemoka ani ke hana yafe 
Anumaya Kotiꞌa amuse hisana ya kamiꞌne. Mako mopafi veꞌkamoꞌa 
inani hana ke kahapaikeꞌka ohanaꞌmaki koꞌkuꞌnapi maiꞌnea Afoꞌnimoꞌa 
kahapaikeꞌka ani ke huꞌnane. 18  Nakaeya kahaꞌnepauve kakaeya Pitakae 
kakimo aepaꞌa yafane. Ani huꞌnana kemoꞌa yafaꞌkana nehikeꞌna nakaeya 
miꞌko apaipa namiꞌnaya vaya mani yafaꞌmo akofetule noꞌkana huꞌna 
kimaleꞌnisukeꞌa hani kumapi ata leke leke nehea kelifati loꞌkiya yaꞌmoꞌa 
ani kimaleꞌnisoa nona alino kape olekaiye. 19 Nakaeya Anumaya Koti 
kava ya alino neꞌyakaiya kumate yaꞌkisana ki kamitesukeꞌka mopale 
maiꞌneꞌka ‘Ma ya atafa hutapa alaki heo.’ hisanana Anumaya Kotiꞌae 
ani kava huno koꞌkuꞌnapaka maiꞌneanakeno ani huꞌnana ya ‘Atafa 

hutapa alaki heo.’ huno loꞌkiya ke huke. Kakaeya mopafi maiꞌneꞌka 
mako yafe ‘Afaꞌa ataleo.’ huꞌka hisanana Anumaya Kotiꞌae ani kava 
huno koꞌkuꞌnapaka maiꞌneanakeno ani yafe ‘Afaꞌa ataleo.’ huno loꞌkiya 
ke huke.” 20 Yisasiꞌa akaeya ke neꞌafea anakaꞌaife loꞌkiya ke inake huꞌne 
“Lapaꞌkaeya utapa mako veꞌkae nakaeyafe ‘Akaeya Kalaisi Anumaya Koti 
lakufa alino katiseafe huteꞌnea veꞌkae.’ hutapa haꞌopaiyo huno apaꞌkesa 
aliꞌne.”

Yisasiꞌa faliꞌniseapati eteno hetisea yafe huꞌne.
21 Ani afina Yisasiꞌa akaeya ke neꞌafea anakaꞌae henakaꞌa fole aisea yafe 

aepa heno hapapaiꞌne. Inake huno nehe “Nakaeya Yelusalemu visukeꞌa 
ani kumate ala ala vayaꞌae mono nopi kava vayaꞌae mono hapaliꞌa 
hapaꞌnepaiya vayaꞌae lusi nakafu kisea kava hunateteꞌa nahaesakeꞌna 
falikoe. Falitesukeꞌa kelifi kinatesakeꞌna aoleꞌae makoꞌae alisea kanafi 
faliꞌnisoapati eteꞌna hetikoe.” 22  Hikeno Pitaꞌa Yisasina avaleno aluꞌale 
ateꞌneno aepa heno Yisasife inake he “Anumaya Kotiꞌa ani kava 
ohisaya apaipa apaꞌkesa apamise. Anumayaꞌnimoka kakaeya ani kava 
huoꞌkatesae.” 23  Nehikeno Yisasiꞌa aino yahae huno Pitafe inake nehe 
“Sataka eꞌka naꞌkamelaka uvo kakaeya nakaeya naipa aliꞌka haviya 
hukefe nehanaki Anumaya Koti afiꞌnea aipa akesa kanale huꞌka noꞌafinaki 
vayaꞌmoki kahapaiya kaipa kakesa neꞌafine.”

Yisasiꞌa akaeya aꞌkame visaya yafe huꞌne.
24 Yisasiꞌa akaeya ke neꞌafea anakaꞌaife inake huno hapapaiꞌne “Mako 

veꞌkamoꞌa nakaeyafe afiteno naꞌkame malesunoꞌaena akaiꞌa akufae 
akesa oꞌafino nakaeya nakufa nakafu kisikeꞌna falisoa kava hisea 
akesa afiteno yofo yosaꞌa amete amete akiꞌnale kofiꞌneno naꞌkame eno. 
25 Mako vayaꞌmoki apavamu hanesikeꞌa kanale mai yaꞌa atafa huꞌa 
alaki huliꞌa maisayana ani apavamu hano hukeaꞌmaki mako vayaꞌmoki 
nakaeyafe apaꞌkesa afiꞌa kanale mai yaꞌapiꞌae apavamuꞌae atalesayana 
ani kanale mai yaꞌapi alaki aliꞌna katisukeꞌa akola maikae. 26  Inaki mako 
vayaꞌmokitapa lapavamu alitapa mai yafe lapaꞌkesa oꞌafitapa miꞌko 
mopafi yafeꞌke lusiya hutapa lahapaisiketapa neꞌalisayateti falisayana ani 
afeno yaꞌmoꞌa hana ya huno lahapaꞌmano mai yana lapamike? Faliteꞌaena 
ani vayaꞌmoki hana akufa miya aliꞌuꞌa maike maike huꞌa mai avamu 
miya heꞌa alikae? Heꞌe akola faliꞌa fanane hukaiyanakeꞌa akola maike 
maike hisaya apavamu eteꞌa oꞌalikae. 27 Oꞌalikayaꞌmaki henakaꞌa nakaeya 
koꞌkuꞌnapakati eꞌnoa veꞌka vayaꞌmo alinateꞌnea veꞌka afoꞌnimo ano 
hale loꞌkiya himamu yaꞌae koꞌkuꞌnapi kayo kayo vayaꞌniꞌae eteꞌna esoa 
afina miꞌko vayaꞌmoki mopale huꞌnaya kavateti anonaꞌapile apamikoe. 
28  Lamake huꞌna lahapaꞌnepauve meni nakaeyaꞌae male maiꞌnaya vayapati 
mako vaya ofaliꞌa afaꞌa maiꞌnisakeꞌna nakaeya koꞌkuꞌnapakati eꞌnoa 

veꞌka vayaꞌmo alinateꞌnea veꞌkamoꞌna kava yakaisoa yafe vaꞌyi hisukeꞌa 
naketeꞌa falikae.” huꞌne.

Yisasi akufamoꞌa alino fate akufa kava hikeꞌa akeꞌnae.

17 �1 Apaꞌkaeya naya mako kaya hano huteno naya mako kayati makoꞌke 
alea afina (6 afina) maiteꞌa Yisasiꞌa Pitaꞌae Yemisiꞌae akanaꞌamoꞌa 

Yoniꞌae apavaleno mako hanafi haiꞌnea avimapi atulu huꞌa haiꞌa apaꞌkaiꞌapike 
maiꞌnae. 2  Maiꞌnakeno apaulakale Yisasi akufamoꞌa alino fate kava nehuno 
aukosamoꞌa yakekana nehuno ano ha nelekeno kenaꞌamoꞌa yave yave 
nehuno alave alave nehe. 3 Alave alave nehikeꞌa akayana aole veꞌkala 
aꞌkeꞌainaka faliꞌnaꞌa veꞌkala Moseseꞌae Ilaiyaꞌae fole aiꞌana Yisasiꞌae kake 
nehaꞌakeꞌa apaꞌkeꞌnae. 4 Apaꞌkeꞌnakeno Pitaꞌa Yisasife inake huno hapaiꞌne 
“Anumayamoka male maunana kanale kava heanaketa kakaeya kahaiseana 
aoleꞌae makoꞌae amoke no kikune. Mako nona kakaiꞌka none. Mako nona 
Mosese none. Mako nona Ilaiya none.” 5 Ani ke nehikeno alave alaveꞌake 
hiyaꞌmoꞌa eno aino susu lepateꞌnikeno ani hiyapati mako ake neꞌaino inake 
he “Ma Mafaꞌne alaki nakaiꞌni lusiya huno nahau nayamopafati neꞌnahaiya 
mafaꞌnekeꞌna lusi amuseꞌa nehoa veꞌka maiꞌneanaki keꞌa kanaleꞌya hutapa 
afeo.” huno ake aiya akemoꞌa ake aino hapapaiꞌne. 6 Hapapaiꞌnikeꞌa 
Yisasiꞌae loꞌkaꞌa maiꞌnaya anakaꞌmoki ani ke afiteꞌa lusi apamoꞌyo neꞌaiꞌa 
apaukosalekati apaꞌkoꞌya faiꞌa mopafi maiꞌnae. 7 Apaꞌkoꞌya faiꞌnakeno Yisasiꞌa 
eno apameꞌko neꞌalino inake he “Koli ohutapa heteo.” huno huꞌne. 8 Hikeꞌa 
akeꞌa asaka huꞌa akayana Yisasiꞌa akaiꞌake maiꞌnikeꞌa akeꞌnae.

Yisasiꞌa Ilaiyafe hapapaiꞌne.
9 Ani avimapati ataleꞌa uꞌa nelaviꞌa Yisasiꞌa apaumomo maleno inake 

he “Lapaꞌkaeya mako veꞌka mani akaya yafe alaki haꞌopaitapa afaꞌa 
maiꞌnikeꞌna koꞌkuꞌnapakati eꞌnoa veꞌka vayaꞌmo alinateꞌnea mafaꞌne 
kelifati eteꞌna hetiꞌnisoa afina ani ke hutapa fole aitapa hapapaiyo.” 
huno apaꞌkesa aliꞌne. 10 Apaꞌkesa alitekeꞌa akaeya ke neꞌafea anakaꞌmoki 
inake huꞌa afineꞌkae “Naꞌya hikeꞌa mono hapaliꞌa hapaꞌnepaiya vayaꞌmoki 
Ilaiyaꞌa hokoteno etesikeno Anumaya Kotiꞌa lakufa alino katisea veꞌka 
henaka ekaiye huꞌa huꞌnae?” huꞌa afineꞌkae. 11 Afineꞌkakeno Yisasiꞌa 
inake huno hapapaiꞌne “He lamake Ilaiyaꞌa eꞌneno miꞌko ya alino alakepa 
huno noꞌale noꞌale maleno avatati huke. 12  Avatati hukeaꞌmaki nakaeya 
lahapaꞌnepauve ani Ilaiyaꞌa ako eꞌneaꞌmaki vayaꞌmoki akaeya akeꞌa 
alakepa huꞌa oꞌakeꞌnayanakeꞌa apaꞌkaiꞌapi afea apaꞌku apaꞌkesa afea kate 
aꞌkame neꞌmaleꞌa akiꞌae akaꞌae kava huꞌa aliꞌa haviya hutakeno akufa 
akafu kino faliꞌne. Faliꞌneanakeꞌa nakaeyaꞌae ani kava huꞌa koꞌkuꞌnapakati 
eꞌnoa veꞌka vayaꞌmo alinateꞌnea veꞌka aliꞌa haviya hunatesakeno nakufa 
nakafu kike.” 13  Yisasiꞌa ani ke huno hapapaikeꞌa akaeya ke neꞌafea 
anakaꞌmoki Yoniꞌa li faleneꞌapatea veꞌkae nehe huꞌa afiꞌa haleꞌnae.

	�  Matiu 16​, ​17

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



48

Yisasiꞌa hafosa ya neꞌakea mafaꞌne alino kanale huteꞌne.
14 Lusi vaya aliꞌa atalu huꞌa maiꞌnakeꞌa Yisasiꞌa akaeya ke neꞌafea 

anakaꞌae uꞌa vaꞌyi nehakeno mako veꞌkamoꞌa Yisasi aiyafi eno ape 
huno aleꞌya alo neꞌano inake he. 15 “Anumayamoka mafaꞌneꞌni kalaki 
aito. Lusiya huno hafosa ya neꞌakeno atafiꞌae lipiꞌae asaka huno 
neꞌatekeno akufa akuya neꞌvaiye. 16  Ina kava nehikeꞌna kakaeya ke 
neꞌafea anakaꞌaite avaleꞌna eꞌnoaꞌmaki mafaꞌneꞌni aliꞌa kanale hutesaya 
loꞌkiyaꞌapi oꞌmaleꞌne.” 17 Nehikeno Yisasiꞌa miꞌko vayaꞌaife inake huno 
hapapaiꞌne “Lapaꞌkaeya meni afina maiꞌnaya vaya haoꞌotake vaya 
maiꞌnetapa nakaeyafe afitapa lapaipafi oꞌmaleꞌnakeno lapaipamoꞌa kanale 
ohuꞌnea yafe nakaeya alaka neꞌnahaeye. Naꞌmaki afina lapaꞌkaeyaꞌae 
maiꞌnisuketapa nakaeyafe afitapa lapaipafi malekae? Naꞌmaki afina 
makoꞌae nahau hulapatesoe? Ani mafaꞌne male avaletapa nakaeyate eo.” 
18  Huteno Yisasiꞌa ani aipafi maiꞌnea Sata afe ke neꞌamaꞌkikeno ani ke 
amaꞌkea afina ani mafaꞌnemo aipafati ataleno vikeno hafosa ya neꞌakea 
yaꞌa kanale huteꞌne.

19 Yisasi ke neꞌafea anakaꞌmoki apaꞌkaiꞌapike Yisasite eꞌa inake hae 
“Naꞌya hiketa lakaeya ani mafaꞌnemo aipafati Sata afe alita atalesuna 
loꞌkiyati oꞌmaleꞌne?” huꞌa afikeꞌnae. 20 Afineꞌkakeno Yisasiꞌa inake huno 
hapapaiꞌne “Nakaeyafe afitapa lapaipafi maleꞌnaya yatapimoꞌa aise 
huꞌnea yafe ani akufa kava hisaya loꞌkiyatapi oꞌmaleꞌne. He nakaeya 
lamake lahapaꞌnepauve aise avina alakamo akiꞌa masatati alakakana 
hutapa lapaꞌkaeya nakaeyafe afitapa aiseꞌa lapaipafi maleꞌnininana ma 
avimafe ‘Hetiꞌka mukaleka uvo.’ hininana afaꞌa hetino vinine. Nakaeyafe 
afitapa lapaipafi maleꞌnaya yafenaketapa lapaꞌkaeya ‘Mako aliꞌyafe 
loꞌkiyati oꞌmaleꞌne.’ hutapa ohukaki afaꞌa miꞌko loꞌkiya kava afaꞌa hukae. 
21 Hukayaꞌmaki neꞌya mosiꞌnetapa Anumayamoteka afikesaya yaꞌmoꞌke 
ani Sata afe alitapa atalesaya loꞌkiya yatapi alikae.”

Yisasiꞌa aole afina “Faliꞌnisoapati eteꞌna hetikoe.” ke hapapaiꞌne.
22  Akaeya ke neꞌafea anakaꞌae Kalili koteka makopi neꞌuꞌa Yisasiꞌa inake 

huno hapapaiꞌne “Aise kana maiꞌnisunakeꞌa koꞌkuꞌnapakati eꞌnoa veꞌka 
vayaꞌmo alinateꞌnea veꞌka navaleꞌa kame vayaꞌmoki apayapi natekae. 
23  Natesakeꞌa nahaesakeꞌna falikoe. Falitesukeꞌa kelifi kinateꞌnisakeꞌna 
aole kana maiteꞌna kotiseamaꞌa faliꞌnisoapati eteꞌna hetikoe.” huno 
hapapaikeꞌa akaeya ke neꞌafea anakaꞌmoki apaipamoꞌa kanaꞌake nehe.

Yisasiꞌa mono no aliꞌa alakepa hisaya miya maleꞌne.
24 Henakaꞌa Kapaneamu kumate uꞌa vaꞌyi hakeꞌa ala mono no aliꞌa 

alakepa hisaya moni neꞌalea vayaꞌmoki Pitate eꞌa inake hae “Lapaꞌkaeya 
alino lapaya nehea neꞌmoꞌa ala mono no aliꞌa alakepa hu moni 

neꞌmalefe?” huꞌa afineꞌkae. 25 Afineꞌkakeno Pitaꞌa inake he “He neꞌmale.” 
huteno noꞌale uno haikeno Yisasiꞌa hokoteno mako ke inake huno afineꞌke 
“Saimoni Pitaka kakaeya ma yafe naꞌyane huꞌka kakesa neꞌafine? Mopafi 
ala kava vayaꞌmoki vaya apaꞌkufaleti neꞌalea moni hana vayateti neꞌale? 
Apaꞌkaiꞌapi nofi vayaꞌaletiꞌke aeto huꞌa neꞌalifi fate nofi vayatetiꞌae 
neꞌale?” 26  Afikekeno Pitaꞌa inake he “Fate nofi vayaꞌalekatiꞌke neꞌale.” 
huno hikeno Yisasiꞌa akaeyafe inake he “Lamake hane. Apaꞌkaiꞌapi nofi 
vayateti taꞌkesi moni noꞌalisayana lakaeyaꞌae ani kava huta Anumaya 
Koti anaka maiꞌnonanaketa lakaiti moni lakaeyatetiꞌae taꞌkesi moni 
malesuna aliꞌya oꞌmale. 27 Oꞌmalekaiyaꞌmaki haviku ina akufa kava 
hisuna yafe apaipamoꞌa haviya hisaki kakaeya li kotute uꞌka faya he nofi 
ataleꞌnekeno hokoteno eno nesikeꞌka avayu hisana fayaꞌmo avaya aliꞌka 
aꞌka huliꞌneꞌka mako moni akekane. Ani alisana moni aliꞌka eꞌka ani vaya 
apamisanakeno laꞌakaeya laꞌakufale moni atale kate aino aꞌkanise.”

Anumaya Kotiꞌa kava yakaisea kumate nalaꞌa ala veꞌka maike?

18 �1 Ani afina Yisasi ke neꞌafea anakaꞌmoki Yisasite eꞌa inake huꞌa 
afineꞌkae “Hana veꞌkamoꞌa miꞌko vaya apaꞌkaseno Anumaya 

Kotiꞌa kava yakaisea kumate ala ne maike?” 2  Huꞌa afineꞌkakeno Yisasiꞌa 
mako aise mafaꞌne ke hikeno eno miꞌko vayaꞌai folakaꞌapifi hetiteꞌne.

3  Hetiꞌnikeno inake he nakaeya lamake lahapapauve lapaꞌkaeya 
lapaipa aitapa yahae nehutapa lapaꞌkufa alitapa hai kava ataletapa ma 
akufa mafaꞌnemo nehea akufa kava ohisayana Anumaya Kotiꞌa kava 
yakaisea kumate ohaikae. 4 Mako veꞌkamoꞌa akaiꞌa akufa avaleno ohaino 
miꞌko afina aise mafaꞌnekana huno maiseana ani veꞌkamoꞌa mako vaya 
apaꞌkaseno Anumaya Kotiꞌa kava yakaiꞌnisea kumate haino ala veꞌka 
maike. 5 Inaki mako veꞌkamoꞌa nakaeyafe akesa afiteno ani akufa aise 
mafaꞌne avaleno aya hiseana ani veꞌkamoꞌa nakaeyaꞌke navaleno naya 
nehe.

Haoꞌotake auꞌava yaꞌmoꞌa Yisasife afiꞌa apaipafi 
maleꞌnaya vaya apavaleno yaneꞌkale.

6  Nakaeyafe afiꞌa apaipafi maleꞌnaya mafaꞌne anakapati mako 
veꞌkamoꞌa mako mafaꞌneꞌne “Haoꞌotake kava ho.” huno avaleno 
yakalesikeno haoꞌotake auꞌava yapi asaka hulaviseana ani veꞌkamoꞌa lusi 
haoꞌotake kava hukeanakeꞌna lusi hanakeꞌke ya ani veꞌka amikoe. Ala 
yafa aliꞌeꞌa ani veꞌkamo akeꞌyale maleꞌa nofiteti kiteteꞌa avaleꞌuꞌa hake 
lipi yaka hutalesakeno faliseana aise hanakeꞌke ya haneꞌneaꞌmaki inaya 
akaseꞌna nakaeya makoꞌae ala hanakeꞌke ya amikoe. 7 Avoꞌneo mopafi 
vayaꞌmoki nakaeyafe afiꞌa apaipafi maleꞌnaya vaya apavaleꞌa yaneꞌkalaya 
vayaꞌaife lusiya huꞌna nahau huneꞌapatoe. Ani “Haoꞌotake kava heo.” huꞌa 
aꞌa apavataka hisaya ya vaꞌyi hukeaꞌmaki ani kava aepa heꞌa aliꞌa fole 

aiꞌnaya vayaꞌaife lusiya huꞌna nahau hupatoe. Ani vayaꞌaife “Avoꞌneo.” 
huꞌna “Hanakeꞌke ya lapaꞌkaeyate fole aike.” huꞌna lusi nahau hulapatoe. 
8  Inaki kaiyamopi kayaꞌmopi “Haoꞌotake kava ho.” huno kavaleno 
yakaleno havi kapi katesikeꞌkaena ako ani kaiyaꞌae kayaꞌae heꞌka hataka 
huꞌka yaka hutalo. Hataka huꞌka yaka hutalesanakeno makoꞌke kaiyaꞌae 
makoꞌke kayaꞌae haneꞌnisakeꞌka kanaleꞌya huꞌka maike maike hu kavamu 
alisane. Haviku aole kaiyalaꞌae aole kayatalaꞌae haneꞌneno kavaleꞌa 
ata leke leke nehea atafi yaka hutale yafe makoꞌke kaiya kayaꞌake 
haneꞌnisikeꞌka kanaleꞌya huꞌka maike maike hu kavamu alikane. 9 Ani 
kava huno makoꞌke kaulakamoꞌa akea yaꞌmoꞌa kavaleno yakaleno havi 
kapi visana kakesa kamisikeꞌkaena ani kaulaka aliꞌka katiꞌka atalo. 
Haviku aole kaulakala haneꞌneno kavaleꞌa ata leke leke nehea atafi yaka 
hutalesea yafe makoꞌke kaulakaꞌake haneꞌnisikeꞌka maike maike hu 
kavamu alisane.

10 Lapaꞌkaeya maitapa halove huꞌnetapao. Haviku ma maiꞌnaya 
vayaꞌmokitapa mako veꞌkae “Ina akufa ya maiꞌne.” hutapa hisaki. Ani 
yafe nakaeya make huꞌna lahapaꞌnepauve koꞌkuꞌnapi akaeyate kava hu 
kayo kayo vayaꞌamoki miꞌko afina koꞌkuꞌnapi maiꞌnea Afoꞌnimo aukosafi 
akeꞌa neꞌmaiye. 11 Naꞌyafenomaki koꞌkuꞌnapakati eꞌnoa veꞌka vayaꞌmo 
alinateꞌnea mafaꞌnemoꞌna mopafi eꞌnoana mako yatefe oꞌmeꞌnoki 
yakaleꞌnaya vaya hani yapi leke leke nehea atafi visaya vaya apaꞌku 
apame aliꞌna katisoa yafe eꞌnoe.

Sipi sipi afu fanane huꞌnea afumo avoya ke.
12  Lapaꞌkaeya naꞌyane hutapa lapaꞌkesa neꞌafe? Mako veꞌkamoꞌa 

nayamaꞌa kayo afu vani hataletiꞌa (100) afuyaka ateꞌniseapati makoꞌke 
afuꞌa fanane huꞌnisikenoꞌaena ani afumo afoꞌamoꞌa ani afue kahau akaifi 
oꞌakaiye? He miꞌko afuyakaꞌa avimate apateꞌneno ani makoꞌke fanane 
huꞌnisea afuꞌaena uno kahau akaiye. 13  Nakaeya lamake lahapaꞌnepauve 
ani veꞌkamoꞌa ani fanane huꞌnea afuꞌa kahau ano akeno fole aiseana 
fanane ohuꞌa afaꞌa maiꞌnaya afu anakaꞌamokife amuse nehea amusena 
akaseno makoꞌae lusi amuse huke. 14 Ani kava huno koꞌkuꞌna kumate 
maiꞌnea Afotapimoꞌa nakaeyafe afiꞌa apaipafi maleꞌnaya mafaꞌne 
anakapati makoꞌkeꞌa yakalesea yafe alaki lamake huno nohaiye.

Nepu lapasaki haoꞌotake kava hulateꞌnisaketaena hanaꞌya 
huta lahapaone lapatone nehuta laipa yuna hepatesune?

15 Mako nepu kasaki kakaeya yate atalave aliꞌnisikeꞌkaena 
lanaꞌkaitotanike maiꞌnetana “Ina akufa kava hana kava haoꞌotake kava 
hananaki atalo.” huꞌka hapaiyo. Hapaisanakeno ani ke afiteno ani auꞌava 
kava atalesikeꞌkaena “Nepu nasaꞌni ako eteꞌna avaloe.” huꞌka hukane. 
16  Inaki kakaeya ke ani veꞌkamoꞌa oꞌafisikeꞌkaena aolefi aoleꞌae makoꞌae 

vayapi apavaleteꞌka ani veꞌkale uvo. Visanakeꞌa ani apavaleꞌka visana 
aolefi aoleꞌae makoꞌae vayaꞌmokiꞌae kahaꞌmaꞌa akeꞌneꞌa hukateꞌnea kava 
huꞌa fole aiꞌa huꞌa faꞌko huꞌa ani veꞌka aumomo malekae. 17 Aumomo 
malesaya ke oꞌafisikeꞌkaena uꞌka Anumaya Koti ke neꞌafisaya vaya aliꞌa 
atalu huꞌa neꞌmaisaya nopi avaleꞌka ukeꞌa akesa neꞌaliꞌa aumomo maleo. 
Aumomo malesaya ke oꞌafisikeꞌkaena kakaeya make huꞌka huto “Atalave 
kava hana yafe lakaeyaꞌae eꞌka loꞌkaꞌka oꞌmaiꞌka kaote uꞌka Yisasi ke oꞌafi 
vayaꞌae vaya apaꞌkufaleti kumayaꞌya huꞌa taꞌkesi miya neꞌalea vayaꞌae 
uꞌka loꞌkaꞌka maiyo.” huꞌka hapaiyo.

18  Ani ke hutesayana nakaeya lamake lahapaꞌnepauve mopale 
maiꞌnetapa “Ma ya atafa hutapa alaki heo.” hisayana Anumaya Kotiꞌae 
ani kava huno koꞌkuꞌnapi maiꞌneanakeno ani huꞌnaya ya “Atafa hutapa 
alaki heo.” huno loꞌkiya ke huke. Inaki mopale maiꞌnetapa “Ma ya 
ataleo.” hutapa hisayana Anumaya Kotiꞌae ani kava huno koꞌkuꞌnapi 
maiꞌneanakeno ani huꞌnaya yafe “Afaꞌa ataleo.” huno loꞌkiya ke huke.

19 Inaki makoꞌae mako ke lahapapaikoe mako aole veꞌkalaꞌmokani 
mako ya alikefe makoꞌke anaipale maiꞌneꞌana ani yafe Anumaya Kotiteka 
afikesaꞌana koꞌkuꞌnapi maiꞌnea Afoꞌnimoꞌa anamike. 20 He aolefi aoleꞌae 
makoꞌae vayapi nakaeyafe afiꞌa naki aliꞌa asaka hukefe mako kumate aliꞌa 
anupa huꞌa maiꞌnisakeꞌna nakaeya ani folakaꞌapifi maiꞌnekauve huꞌneane.

Aliꞌya veꞌkamoꞌa afaluꞌamofe “Eteꞌka namisana 
yaꞌka oꞌatalekauve.” huno huꞌnea avoya ke.

21 Pitaꞌa Yisasite eno inake he “Anumayamoka naꞌmaki afina 
nafuꞌnakanaꞌa haoꞌotake kava hunatesikeꞌnaena ani haoꞌotake kava 
hunateꞌnea kavafe kahaove katove nehuꞌna naipa falu yapati aliꞌna 
ataletesoe? Mako naya hano huteno mako nayatekati aole alisea afina 
haoꞌotake kava hunatesikeꞌnaena kahaove katove nehuꞌna naipa falu 
yapati aliꞌna ataletesufe?” huno afineꞌke. 22  Afikekeno Yisasiꞌa inake 
huno hapaiye “Kakaeyafe mako naya hano huteno mako nayatekati aole 
uno alea afina ani kava ho huꞌna nohoaꞌmaki nakaeya inake hoe lakesa 
afiketa atalona avamete haoꞌotake kava hukatesikeꞌkaena ani kava huꞌka 
lakesa afiketa atalona avamete kahaove katove nehuꞌka kaipa falu yapati 
aliꞌka ataleto huꞌnae nehoe.” 23  “Anumaya Kotika kava yakailato.” huꞌa 
nehaya vayaꞌmoki ma akufa kava nehae. Mako kumate kava yakaiꞌnea 
veꞌkamoꞌa akaiꞌa aliꞌya vayafe inake he “Yoꞌka lapamiꞌnoa miyaꞌni 
etetapa miꞌko nameo.” 24 Huteno alino avatati hukefe nehuno mako 
veꞌka avalekeno eteno amisea miyaꞌa oꞌafunamaꞌa moni mako veꞌkamo 
ayatala hano huteno aiya mako kayaꞌa hano hea kafu (15 kafu) aliꞌya 
neꞌalino miya alino neꞌnea avamete miya eteno amisea miya haneꞌne. 
25 Haneꞌneaꞌmaki amute oꞌmale veꞌkakeno ala kava yakaiꞌnea veꞌkamoꞌa 
inake he “Kakaiꞌkaꞌae aꞌne mafaꞌneꞌkaꞌae afenoyaꞌkaꞌae alu veꞌkamoꞌa 

miya hutesikeꞌka miyaꞌnile eteꞌka namikane.” 26  Nehikeno ani aliꞌya 
veꞌkamoꞌa kava veꞌkamo aiyafi ape huꞌneno make huno hapaiye “Ina 
kava ohuꞌka kahau hunateteꞌka vase huꞌka nakeva maiꞌnekeꞌnao. Nakaeya 
henakaꞌa miꞌko namiꞌnana miyaꞌka eteꞌna kamikoe.” 27 Nehikeno ala kava 
veꞌkamoꞌa aliꞌya veꞌkaꞌa lusiya huno hau huteteno eteꞌka namikane huꞌnea 
ya neꞌataleno kahauve katove nehuno aipa falu yapati alino ataleteꞌne.

28  Ako alino ataleteꞌneaꞌmaki ani aliꞌya veꞌka hatilavino kumateka 
lavino akeana aliꞌya loꞌkaꞌana neꞌaliꞌa veꞌka aketeno ani veꞌka mako afina 
akaeyafe inake he “Makoꞌke Sotapi aliꞌya alinekeꞌa miya neꞌkamea akufa 
miya yoꞌka nameo.” huno hikeno amiꞌneaꞌmaki eteno oꞌamiꞌne. Oꞌamiꞌnea 
yafe ani kava veꞌkamoꞌa hau huteꞌnea veꞌkamoꞌa afaluꞌamo akeꞌyafi atafa 
nehuno make he “Kakaeya yoꞌka kamiꞌnoa miya eteꞌka miꞌkomaꞌaꞌni 
makale nameo.” 29 Nehikeno aliꞌya loꞌkaꞌana neꞌaliꞌa veꞌkamoꞌa ape huꞌneno 
inake he “Ina kava ohuꞌka atalo. Afaꞌa kahau hunateꞌka kaipa falu huꞌka 
nakeva maiꞌnekeꞌna henakaꞌa eteꞌna kamikoe.” 30 Nehikeno ani veꞌkamoꞌa 
inake he “Heꞌe ina akufa ke noꞌnahaiye. Nofi nopi hukateꞌnisukeꞌka 
maiꞌneꞌka eteꞌka namisanakeꞌna ani nofi nopati ataleꞌka uvo huꞌna 
hukatekaove.” 31 Nehikeꞌa mako loꞌkaꞌa aliꞌya neꞌalea vayaꞌmoki ani kava 
hea ya aketeꞌa apaipa haviya nehikeꞌa kava veꞌkale uꞌa miꞌko huꞌnea kava 
huꞌa fole aineꞌatae. 32  Huꞌa fole aineꞌatakeno ala kava veꞌkamoꞌa aipa 
falu huteꞌnea aliꞌya veꞌkae ke hikeno akaeyate ekeno make huno hapaiye 
“Kakaeya lusi havi aliꞌya veꞌka maiꞌnane. Hokoteꞌka nakaeyafe eꞌka avi 
lanakeꞌna mako yoꞌka kamiꞌnoa miya eteꞌka oꞌnaminakeꞌna kahaove katove 
nehuꞌna naipa falu yapati aliꞌna atalekateꞌnoe. 33 Nakaeya kakaeyafe 
nahau hukateꞌnoaꞌmaki naꞌya hikeꞌka loꞌkatana aliꞌya neꞌaliꞌa veꞌkae 
kahau huꞌka noꞌatane?” 34 Huteno ala kava veꞌkamoꞌa lusi hai vaiteno nofi 
nopi avaleno uno kayo amisaya vayaꞌmoki apayapi atekeno lusi akafu ya 
aliꞌne. Ala kava veꞌkamoꞌa inake huno hapapaiꞌne “Henakaꞌa miꞌko yoꞌka 
amiꞌnoa miyaꞌni eteno namitesiketapa atalekeno vino.” huno hapapaiꞌne. 
35 Yisasiꞌa inake huno hapapaiꞌne “Lapaꞌkaeya lapafutapaꞌkanaki atalave 
kava hulapatesaketapaena ameka lapaipaleti ohutapa lamake hutapa 
atalave yaꞌape lahapaone lapatone nehutapa lapaipa falu yapati alita atale 
oꞌapatesayana koꞌkuꞌnapi maiꞌnea afoꞌnimoꞌa ani kava huno lapaꞌkaeyaꞌae 
nofi huteꞌnaya kava huno nofi hulapatekaiye.”

Yisasiꞌa ve alave atane yafe huꞌne.

19 �1 Yisasiꞌa miꞌko mani ke huno hano huteno Kalili ko ataleno 
Yotani liꞌmo mekakaya aupalika uno Yutia koteka ukefe uꞌne. 

2  Neꞌvikeꞌa miꞌko vayaꞌmoki hafaiꞌa Yisasi aꞌkame vakeno ani aupalika 
kaliꞌapi alino kanale hupateꞌne.

3  Kanale huneꞌapatekeꞌa mako Falasi mono ke neꞌafea vayaꞌmoki 
Yisasite eꞌa haoꞌotake ke hiseaꞌaene huꞌa aꞌa avataka nehuꞌa inake huꞌa 

afineꞌkae “Mako veꞌkamoꞌa aꞌa ataleseana ke male maleꞌnea ke alino 
atakaesifi afaꞌa kanale huke?” huꞌa afikeꞌnae. 4‑5 Afineꞌkakeno Yisasiꞌa 
anonaꞌa keꞌapile inake he “Lapaꞌkaeya Anumaya Koti avopi hapalitapa 
oꞌakeꞌnafe inake huꞌa kamaleꞌnayane

‘Anumaya Kotiꞌa hae afina aepa heno veꞌae aꞌae alo humaleꞌneane.’ 
huno huꞌneane.

Mako ke inake huꞌa kamaleꞌnayane
‘Veꞌae aꞌae alo humaleꞌnea yafe mako veꞌkamoꞌa ita afoꞌamokani 

anataleno aꞌamoꞌae aino loꞌkakaiye. Aiꞌana loꞌkaesaꞌana ani 
aolemokani anaꞌkufamoꞌa makoꞌkeꞌake alino hapakaiye.’ huno 
huꞌneane.

6  Ina kava hinakeno makoꞌae aole kanola oꞌmaikaꞌaꞌmaki meni makoꞌke 
anaꞌkufa hapaekeꞌana maiꞌnaꞌanakeno ani yafe Anumaya Kotiꞌa anaꞌkaeya 
ako alino hapainateꞌneanakeno mako mopale kanomoꞌa ani alavela 
mai yaꞌani alino atane oꞌanatese.” 7 Nehikeꞌa Falasi mono ke neꞌafea 
vayaꞌmoki Yisasife inake huꞌa afineꞌkae “Na ya hikeno Moseseꞌa mako 
ke male maleꞌnea kefi inake huno lahapaiꞌne ‘Vemoꞌa aꞌa avo kano 
neꞌamino hutesikeno hano huke.’ huno huꞌneane?” 8  Nehakeno Yisasiꞌa 
inake huno hapapaiꞌne “Aꞌkeꞌainaka ma mopa alo huꞌnea afina mani kava 
ohaneꞌneaꞌmaki lapaꞌkaeya ke oꞌafitapa vekanoꞌkano haya yafe Moseseꞌa 
aꞌne apatalesaya ke kamaleꞌne. 9 Nakaeya inake huꞌna lahapaꞌnepauve 
mako veꞌkamo aꞌmoꞌa kumai oheꞌnisikeno anauꞌamoꞌa ataleno alu a 
aliseana ani veꞌkamoꞌa kumai kava huꞌne.” 10 Hikeꞌa akaeya ke neꞌafea 
anakaꞌmoki Yisasife inake hae “Alave loꞌkaꞌa mai auꞌava yana lusi loꞌkiya 
ke haneꞌneaꞌmaki ana oꞌalita afaꞌa meꞌkuꞌake maisune.” 11 Nehakeno 
Yisasiꞌa inake huno hapapaiꞌne “Ani haya ke lamake nehayaꞌmaki miꞌko 
vemoki a oꞌalisaya loꞌkiyaꞌapi oꞌmaleꞌneaꞌmaki Anumaya Kotiꞌa a oꞌalisaya 
loꞌkiya apamiꞌnea vayaꞌmoki ani kava huꞌa a oꞌalikae. 12  Mako vayaꞌmoki 
a alikayaꞌmaki mako vayaꞌmoki a alisaya loꞌkiyaꞌapi oꞌmaleꞌne. Ani 
vayapati mako vayaꞌa itaꞌapimoki alipataya afina ve kahauma a kahauma 
maiꞌnaya yafe a oꞌaliꞌnae. Ani kava huꞌa mako vayaꞌaina apaꞌkayamo 
afayaꞌaitaleꞌnisayana a oꞌalikae. Mako vayaꞌmoki ‘Anumaya Kotiꞌa kava 
yakainatesikeꞌna akaeya aliꞌya aliꞌna Yisasi ke hapapaisoa yafe a oꞌalikoe.’ 
huꞌa huꞌnae. ‘Ani ke afiꞌna aꞌkame malesoa loꞌkiyaꞌni haneꞌne.’ huno hisea 
veꞌkamoꞌa ani kava hise.”

Yisasite aise aise mafaꞌne apavaleꞌa eꞌnae.
13  Vayaꞌyakamoki mafaꞌneꞌapi Yisasiꞌa aya male neꞌapateno Anumaya 

Kotiteka ke huno afikesea yafe apavaleꞌa neꞌae. Apavaleꞌa neꞌakeꞌa 
akaeya ke neꞌafea anakaꞌmoki inake hae “Ina akufa kava oheo.” huꞌa ke 
apamaꞌkiꞌnae. 14 Ke neꞌapamaꞌkikeno Yisasiꞌa ani ya aketeno inake huꞌne 
“Afaꞌa ka oꞌaꞌkanitapa afaꞌa apatalekeꞌa ani aise aise mafaꞌne nakaeyate 

eo. ‘Inamu mafaꞌne maiꞌnone.’ huꞌa ‘Loꞌkiyati oꞌmaleꞌne.’ huꞌa nehaya 
vayaꞌmokike ‘Anumaya Kotife yakailato.’ huꞌa nehaya vaya maiꞌnae.” 
15 Ani ke huteno Yisasiꞌa mafaꞌneꞌapi aya apaꞌkufale malepateteno ani 
kuma ataleno aluleka uꞌne.

Lusi afeno maleꞌnea veꞌka Yisasite eꞌne.
16 Mako ala veꞌka lusi afenoꞌya maleꞌnea veꞌkamoꞌa Yisasite eno inake he 

“Vae aliꞌka apaya nehana Nenao nakaeya hana kanale kava huteꞌna maike 
maike hisoa navamu alikoe?” 17 Afineꞌkekeno Yisasiꞌa akaeyafe inake 
he “Na ya hikeꞌka kanale kavafe nafikeꞌnane? Makoꞌke veꞌka Anumaya 
Kotiꞌa kanale veꞌka maiꞌneaꞌmaki maike maike huꞌka maisana kavamu 
alisuꞌkaena Akaeya ke male maleꞌnea ke aꞌkame malo.” 18  Nehikeno 
Yisasife inake huno afineꞌke “Hana akufa ke male maleꞌnea ke nehane?” 
Nehikeno Yisasiꞌa inake he “Ke male maleꞌnea kemoꞌa inake huꞌne 
kakaeya vaya hakeno ofalino. Kumai kava oho. Kumaya ya oho. Ma veꞌka 
haoꞌotake kava nehe huꞌka kakeꞌatike ke faiꞌka mako veꞌka haꞌopaiyo. 
19 Itaꞌkafoꞌkamokani ke kanaleꞌya huꞌka aꞌkame malo. Kakaiꞌkae neꞌkahaiya 
avamete maleꞌka alu vayafe kahaino.” 20 Hapaikeno ani lusi afeno maleꞌnea 
nahaeya veꞌkamoꞌa inake he “Vae aliꞌka apaya nehana Nenao nakaeya 
miꞌko ani ke aꞌkame maleꞌnoaꞌmaki nakaeya hana akufa kavaꞌae hisoa yafe 
nehane?” 21 Hikeno Yisasiꞌa ani veꞌkae inake huno hapaiꞌne “Kakaeya alaki 
alakepa veꞌka maisoe huꞌkaena mako kavaꞌae hisanana hoꞌka katesikeꞌka 
alakepa veꞌka maikane. Kakaeya uꞌka miꞌko afeno yaꞌka apamisanakeꞌa 
miya faitesakeꞌka ani miya aliꞌkeꞌka afenoꞌapi oꞌmale vaya faꞌko faꞌka huꞌka 
apameo. Ina kava huꞌka apamisanana Anumaya Koti koꞌkuꞌna kumate 
miꞌko kanaleꞌnale afeno katekaiki meni apamiteꞌka eꞌka naꞌkame malo.” 
22  Nehikeno ani veꞌkamoꞌa ani ke afiteno lusi moni afeno maleꞌneno 
oꞌatalesea yafe aipamoꞌa lusiya huno kana hikeno ataleno uꞌne.

23  Utekeno Yisasiꞌa akaeya ke neꞌafea anakaꞌae inake huno hapapaiꞌne 
“Lamake lahapaꞌnepauve lusi moni afeno maleꞌnaya vayaꞌmoki lusiya 
huꞌa kasakeꞌke neꞌaiꞌa Anumaya Kotife kava yakailato huꞌa hukae. 
24 Mako keꞌae lahapapaisoe pulumaꞌkakana afu akiꞌa kamoloe huꞌa 
aki neꞌaya afumoꞌa kena nefaꞌkanea neꞌkayamo kapi faleno aꞌkayopa 
lavino viseana afaꞌa vakayo huno ukife? Heꞌe faleno aꞌkayopa lavino 
oꞌvinine. Ani kava huꞌa lusi moni afeno maleꞌnaya vayaꞌmoki Anumaya 
Kotife ‘Kava yakailato.’ huꞌa ke huꞌa afike yafe lusiya huꞌa kasakeꞌke 
neꞌaiꞌa afinoꞌkae.” 25 Nehikeꞌa Yisasi ke neꞌafea anakaꞌmoki ani ke afiteꞌa 
lusiya huꞌa atali atalu huꞌa halakeꞌa neꞌmaiꞌa inake huꞌnae “Ina kava 
hisikeꞌaena nalakiꞌke maike maike hisaya apavamu alikae?” 26  Nehakeno 
Yisasiꞌa aulu hapalitata nehuno make he “Vayaꞌmoki apaꞌkaiꞌapi 
loꞌkiyaꞌapi oꞌmaleꞌneanakeꞌa ohukaiyaꞌmaki Anumaya Kotiꞌa loꞌkiyaꞌa 
haneꞌneanakeno miꞌko ya afaꞌa alo huke.”

27 Hikeno Pitaꞌa inake nehe “Akeko lakaeya miꞌko yati ataleteta 
kaꞌkame neꞌonana lakaeya na ya alikune?” 28  Nehikeno Yisasiꞌa inake 
huno hapapaiꞌne “Lamake lahapaꞌnepauve miꞌko ya alino haekafa 
hisikeꞌna koꞌkuꞌnapakati eꞌnoa veꞌka vayaꞌmo alinateꞌnea veꞌka ala naki 
hanesikeꞌna kava aliꞌna yakaisoa yafe ano haleꞌnea fai mai yate fai 
maikoanaketapa ani kanafi nakaeya naꞌkame neꞌmalesaya vayaꞌmokitapa 
nayatalaꞌa hano huteno naiyalekati aole alea (12) ala kava vaya fai 
neꞌmaiya yate nahaopaꞌale fai maiꞌnetapa Isaleli nofi vaya nayatalaꞌa 
hano huteno naiyalekati aole alea nofi vayaꞌaite kava ya alitapa yakaikae. 
29 Yakaikayanakeꞌa miꞌko vayaꞌmoki nakaeyafe afiꞌa apaipafi maleꞌnaya 
yafe apaꞌkesa afiteꞌa noꞌapiꞌae nepuꞌapimokiꞌae apasaꞌapimokiꞌae ita 
afoꞌapimokiꞌae mafaꞌneꞌapimokiꞌae mopaꞌapiꞌae ataleꞌa visayana Anumaya 
Kotiꞌa ani ya huno ataleꞌnaya noꞌapiꞌae nepuꞌapimokiꞌae apasaꞌapimokiꞌae 
ita afoꞌapimokiꞌae mafaꞌneꞌapimokiꞌae mopaꞌapiꞌae ataleꞌa nakaeya kele 
eꞌnaya yafe ataleꞌnaya yate halate makoꞌke hataleti miꞌko apamisukeꞌa 
maike maike hu apavamuꞌae alikae. 30 Meni kanafi ala vaya maiꞌnaya 
vayana henakaꞌa aise vaya maisakeꞌa meni kanafi aise vaya maiꞌnaya 
vayana henakaꞌa uꞌa hokoteꞌa ala vaya maikae.”

Mako nofi alakamo hoyafi aliꞌya vayaꞌai avoya ke.

20 �1 Anumaya Kotiꞌa kava alino yakaipateꞌnea kavaꞌamoꞌa ma kava 
huꞌne. Lusi mopaꞌa haneꞌnea veꞌkamoꞌa vaini nofi alaka hoyaꞌafi 

aliꞌya vaya apavalekefe natepati uꞌne. 2  Uꞌneno aliꞌya alisaya vayafe inake 
he “Hoyaꞌnifi makoꞌke afina aliꞌya alisaya yatena makoꞌke kina lapamite 
lapamite hukoe.” hikeꞌa miꞌkoꞌamoki “Kanalene.” hakeno hoyaꞌafi 
hupatekeꞌa uꞌnae. 3  Utakeno ani hoyamo afoꞌamoꞌa yake haineno naini 
kiloꞌki nehikeno vaya aliꞌa atalu huꞌa neꞌmaiya kumate uno akeana mako 
fate vaya aliꞌya oꞌaliꞌa afaꞌa hetiꞌa maiꞌnakeno apaꞌkeꞌne. 4 Apaꞌketeno 
ani vayaꞌaife “Hoyaꞌnifi utapa aliꞌya alisakeꞌna kanale huꞌna miya 
lapamikoe.” hikeꞌa uꞌnae. 5 Utakeno yake haineno folaka nalakate maite 
lavino unetino tali kiloꞌki huke hea kanaleꞌae ani kava huno makoꞌae 
aliꞌya vaya apavalekeꞌa hoyaꞌafi uꞌnae. 6  Utakeno ani kava huno yake 
lavino nefalekeno uno mako vaya apaꞌketeno inake he “Ma vayana hana 
ya hutapa aliꞌya kanamaki afaꞌa felu maiꞌnakeno unetino hani kisea kava 
nehe?” 7 Nehikeꞌa ani vayaꞌmoki inake huꞌa hapaiꞌnae “Mako veꞌkamoꞌa 
‘Ma aliꞌya aleo.’ huno huolateꞌniketae afaꞌa maiꞌnone.” huꞌa hakeno 
“Kanalenaki lapaꞌkaeyaꞌae utapa nakaeya hoyafi aliꞌya aleo.” huno 
hupateꞌne.

8  Une velo amakikeꞌa nofi alaka hoyamo afoꞌamoꞌa aliꞌya kava 
veꞌkaꞌaena inake huno hapaiꞌne “Miꞌko aliꞌya vayaꞌaife ke hukeꞌa 
esakeꞌka miyaꞌapi apameo. Aepa heꞌka henaka eꞌa aliꞌya aliꞌnaya 
vayatekati apamime uꞌka natepati hokoteꞌa eꞌa aliꞌya aliꞌnaya vayana 

henakaꞌa apameo.” 9 Hikeno une faefu kiloꞌki aepa heꞌa aliꞌya aliꞌnaya 
vaya akeno vani kina apamite apamite huꞌnikeꞌa aliꞌnae. 10 Alitakeꞌa 
aliꞌya natepati aepa heꞌa aliꞌnaya vayaꞌmoki “Ako ala moni alikune.” 
huꞌa apaꞌkesa afiꞌnayaꞌmaki miꞌkomaꞌa alaki vani kina vani kinaꞌake 
apamiꞌne. 11‑12  Apamikeꞌa aliteꞌa ani hoyamo afoꞌamofe lusi ke neꞌamaꞌkiꞌa 
inake hae “Lakaeya natepati eta alaka aliꞌya neꞌalunakeno yakemoꞌa 
laleno lasakaliꞌneanakeno miya makoꞌae ala huno lamininaꞌmaki hana 
ya hunoꞌae hae uneꞌato makoꞌke aovaꞌake eꞌa aliꞌya aliꞌnaya vayaꞌae 
makoꞌke avamete neꞌalune?” 13  Huꞌnayaꞌmaki ani hoyamo afoꞌamoꞌa 
hetino ani vayaꞌai folakapi mako veꞌkae inake he “Vae vayaꞌnimoka afeo. 
Nakaeya kumayaꞌya huꞌna kaipa aliꞌna haviya ohuꞌnoe. Nateꞌmo ‘Vani 
kinale kanale makoꞌke afina aliꞌya alikape.’ hukeꞌkaeꞌmo ‘Kanalene.’ 
ohuꞌneꞌkae ani ke nehape? 14 Hai animaꞌa aliteꞌka noꞌkaleka uvo. Hokote 
aliꞌya vayaꞌni apamoa avamete henaka aliꞌya vayaꞌniꞌae makoꞌke kava 
huꞌna nakaiꞌni yanakeꞌna hai lapamiꞌnoe. 15 Ani miya nakaiꞌni ya 
haneꞌne. Nakaiꞌni moniꞌnileti hoa kavafe oho hutapa nehafe? Nakaeya 
vaya kaiꞌnaꞌkai kava nehoaꞌmaki na kava hikeꞌka kaipa afiꞌka haviya 
huneꞌnatane?” 16  Ani akufa avamete henaka vayaꞌmoki hokotesakeꞌa 
hokote vayaꞌmoki henaka ekae. Meni afina ala vaya maiꞌnaya vayaꞌmoki 
henakaꞌa aise vaya maisakeꞌa meni afina aise vaya maiꞌnaya vayaꞌmoki 
henakaꞌa uꞌa hokotekae huno huꞌnea avoya ke Yisasiꞌa huꞌne.

Yisasiꞌa aoleꞌae makoꞌae afina “Nahaesakeꞌna 
faliꞌnisoapati eteꞌna hetikoe.” ke huno fole aiꞌne.

17‑18  Miꞌko vaya Yelusalemu nehaikeno Yisasiꞌa aiyalekati aole alea 
anakaꞌae akaiꞌaꞌae apaote loꞌkaꞌa kateka neꞌuꞌa inake huno hapapaiꞌne 
“Afeo meni Yelusalemu haisunakeꞌa koꞌkuꞌnapakati eꞌnoa veꞌka vayaꞌmo 
alinateꞌnea veꞌka natafa huꞌa navaleꞌa mono nopi kava vayaꞌae mono 
hapaliꞌa hapaꞌnepaiya vayaꞌai apayapiꞌae natekae. Natesakeꞌa kake 
hunateteꞌa nahaesakeꞌna falisoa ke huꞌa hayakae. 19 Ke huꞌa hayateꞌa 
navaleꞌa Isaleli nofi oꞌmai vayaꞌai apayapi natesakeꞌa huꞌa haviya 
huneꞌnateꞌa aufe nofi kayoteti sefu namakiteꞌa yofo yosale nasaimaleꞌneꞌa 
nahaesakeꞌna falikoe. Falitesukeꞌa kelifi kinateꞌnisakeꞌna aole kana kelifi 
maiꞌnisoapati kotiseamaꞌa Anumaya Kotiꞌa eteno alino hetinatekaiye.”

Yemisiꞌae Yoniꞌae anaꞌkaeya “Kava maisuꞌae.” nehaꞌae.
20 Ani afina Sepeti aꞌaꞌae mafaꞌnelaꞌaꞌae Yisasite eꞌa itaꞌanimoꞌa Yisasi 

aiyafi aleꞌya loꞌaꞌneno mako yafe afikekefe nehe. 21 Afikekefe nehikeno 
Yisasiꞌa ani afe inake he “Kakaeya na ya hunato huꞌkae nehane?” huno 
hikeno ani aꞌmoꞌa inake he “Kakaeya kava aliꞌka yakaisana kumate uꞌka 
maiꞌneꞌka ke hukeꞌana aole mafaꞌnelaꞌnimokani makoꞌmoꞌa kaya lamaka 
maisikeno makoꞌmoꞌa kaya haoka maise.” 22  Huno afi neꞌkekeno Yisasiꞌa 

inake he “Lapaꞌkaeya nafineꞌkaya ya afitapa ha oleꞌnae. Falisoa ya atuꞌake 
nehea liꞌkana neheaꞌmaki ani li haneꞌnea kepati nakaeya nekefe nehuki 
lanaꞌkaeyaꞌae kanale ani li nekaꞌafe?” huno anafikekeꞌana “Afaꞌa nekauꞌae.” 
nehaꞌae. 23 Nehaꞌakeno Yisasiꞌa anaꞌkaeyafe make huno hanapaiꞌne 
“He nakaeya nesoa kepati li nekaꞌaꞌmaki ala vaya neꞌmaiya yana naya 
lamakaꞌae haokaꞌae maisaꞌa veꞌkalana nakaeya ya oꞌmaleꞌniki Anumaya 
Kotiꞌa akaiꞌa yanakeno ani naya lamakaꞌniꞌae haokaꞌniꞌae maisaya vaya 
apaꞌketeno ako alino avatati huteno alino kanale hupateꞌne.” nehe.

24 Nehikeꞌa laya aole hano hea anakaꞌmoki ani ke afiteꞌa ani 
konakalaꞌanife apaipa afiꞌa haviya huneꞌanatae. 25 Afiꞌa haviya 
huneꞌanatakeno Yisasiꞌa apaꞌkaeyafe ke hikeꞌa akaeyate akeno inake 
huno hapapaiꞌne “Mopale ala kava vayaꞌmoki ‘Lakaeya ako ala kava vaya 
maiꞌnone.’ huteꞌa Isaleli nofi oꞌmai vayafe ke neꞌapamaꞌkiꞌa loꞌkiya aliꞌya 
ke huneꞌapatakeꞌa keꞌapi afiꞌa aꞌkame neꞌmalae. 26 Ina kava nehayaꞌmaki 
lapaꞌkaeya folakapi ina akufa kava oꞌmalesikeno mako veꞌka ‘Nakaeya 
kava veꞌkatapi maikefe nehoe.’ hisea veꞌkamoꞌa miꞌko vayaꞌai kayo kayo 
veꞌka maise. 27 Inaki ‘Nakaeya hokote kava veꞌkatapi maisoe.’ hisea veꞌka 
afaꞌa miya oꞌali aliꞌya veꞌkatapi maise. 28  Nakaeya koꞌkuꞌnapakati eꞌnoa 
veꞌka vayaꞌmo alinateꞌnea veꞌka vayaꞌmoki naya huꞌa kanale nahaꞌmaesaya 
yafe oꞌmeꞌnoaꞌmaki nakaeya vaya apaya huꞌna aliꞌya veꞌkaꞌapi maisoa yafe 
eꞌnoe. Eꞌneꞌna nesu ve aꞌne haoꞌotake yaꞌapimoꞌa nofi kipateꞌnea yapati 
kalu heꞌna apavalesoa miya hepatesoa yafe nakaiꞌni falikefe eꞌnoe.”

Yisasiꞌa anaulaka apo kaꞌnea veꞌkala alino kanale hunateꞌne.
29 Yisasiꞌa akaeya ke neꞌafea anakaꞌae Yeliꞌko kuma ataleꞌa neꞌvakeꞌa 

lusi vayaꞌmoki Yisasi aꞌkame uꞌnae. 30 Aꞌkame neꞌvakeꞌa aole anaulaka 
apo kaꞌnea veꞌkala kate maiꞌnaꞌakeꞌa “Yisasiꞌa lanaꞌkaseno neꞌve.” haya ke 
afiteꞌana inake huꞌana ke nehaꞌae “Teviti akehoꞌamoka amuseꞌka nehuꞌaki 
laꞌakaeya kalaki ailaꞌato.” huꞌana ka neꞌaꞌae. 31 Ka neꞌaꞌakeꞌa vayaꞌyakamoki 
ke neꞌanamaꞌkiꞌa inake hae “Ke ohutana lanavaya atana aꞌkanilitana 
maiꞌao.” huꞌa loꞌkiya kefati hanauꞌnayaꞌmaki makoꞌae ani ke nehaꞌae 
“Anumayamoka Teviti akehoꞌamoka amuseꞌka nehuꞌaki laꞌakaeya kalaki 
ailaꞌato.” 32  Nehaꞌa ke Yisasiꞌa afiteno anile hetiꞌneno inake he “Nakaeya 
na kava hulanatesoa yafe nelahanaiye?” 33 Hikeꞌana ani netalaꞌmokani 
inake haꞌae “Anumayamoka amuseꞌka nehuꞌaki laꞌaulakatiꞌa aliꞌka kanale 
hulaꞌatesanaketaꞌa aketaꞌa halai hisuꞌae hutaꞌae nehuꞌae.” 34 Nehaꞌakeno 
Yisasiꞌa ani netala hau hunateteno anaulakale aya neꞌmalekeno makale ani 
anaulaka halai hikeꞌana aketeꞌana Yisasi aꞌkame uꞌnaꞌae.

Yisasiꞌa ala kava veꞌkakana huno Yelusalemu haiꞌne.

21 �1‑2  Yelusalemu kumate ukefe Petafasi neꞌuꞌa Yelusalemu haute 
haneꞌnikeꞌa akeꞌnae. Petafasi kuma Olivi yosaꞌake haneꞌnea 

avimaꞌmo akiꞌnale haneꞌne. Anile maiꞌneꞌa Yisasiꞌa aole akaeya ke neꞌafiꞌa 
veꞌkala huneꞌanateno inake huno hanapaiꞌne muka kumate neꞌutana 
atupale note utana hosikana afu itaꞌamoꞌae anaꞌauꞌaꞌae ateꞌnayanaketana 
akekaꞌae. Aketetana kalu hetana avaletana male eꞌao. 3  Mako vayaꞌmoki 
lanafikesaketanaena inake hutana hiꞌao “Laꞌakaeya kava veꞌkamoꞌa mako 
aliꞌya alikefe nehuno ‘Avaletana eꞌao.’ hiketaꞌae neꞌavaloꞌae.” hutana 
hapapaisaꞌakeꞌa “Afaꞌa avaletana viꞌao.” hulanatekae.”

4 Ani afina huꞌnaya kavaꞌmoꞌa Anumaya Koti aune veꞌkamo huꞌnea ke 
ako fole aino neꞌyaꞌa alitekeno lamake huꞌne. Aꞌkeꞌainaka make huno 
kamaleꞌneane
	 5	Yelusalemu vayaꞌaife inake heo “Meni lapaꞌkaeyate kava 

yakailapateꞌnea veꞌka akufa alino ohai veꞌka hosikana afumo 
akofetule fai maiꞌneno ekaiye. Hosikana afumo anaꞌauꞌamo 
akofetule fai maino ekaiye.” huno kamaleꞌneane.

6 Akaeya ke neꞌafiꞌa veꞌkalaꞌmokani uꞌana Yisasiꞌa hanapaiꞌnea ke huꞌnaꞌae. 
7 Ani hosikana afu anaꞌauꞌae itaꞌamoꞌae Yisasite avaleꞌana eteꞌana anaꞌkufaleti 
yasi kenaꞌani asakiꞌana ani afumo akofetule maletaꞌakeno Yisasiꞌa anile fai 
maiꞌne. 8 Fai maiꞌneno kate neꞌvikeꞌa miꞌko vayaꞌmoki “Ala veꞌka neꞌe.” huꞌa 
makoꞌamoki apaꞌkufaleti kenaꞌapi asakiꞌa kate neꞌyaꞌkaikeꞌa makoꞌamoki 
yosa haita haneꞌnea aꞌkopayaka alo aꞌa kate yaꞌkaimaleꞌnakeno eꞌne. 
9 Aukosalekaꞌae aꞌkamelekaꞌae neꞌvaya vayaꞌmoki inake huꞌa nehae “Ala 
veꞌka lakufa aliꞌka katisana veꞌka kanaleꞌya huꞌka neꞌane. Teviti akehoꞌamoka 
kanaleꞌya huꞌka neꞌane. Anumayamo aliꞌya alisanafe hukateꞌnea veꞌka 
Anumaya Koti kanale manu kamino kaya huꞌne. Hanafaka maiꞌnea Anumaya 
Koti lakufa alino katiseafe hukateꞌnea veꞌkae amuseꞌa hisune.” huꞌa nehae.

10 Nehakeno Yisasiꞌa Yelusalemu kumapi nehaikeꞌa miꞌko vayaꞌmoki 
atalitalu nehuꞌa inake nehae “Vae mani veꞌka nalaꞌa neꞌe?” 11 Nehakeꞌa 
anile atalu huꞌnaya vayaꞌmoki inake hae “Yisasiꞌa Nasaleti kumateti veꞌka 
Kalili kotekati Anumayamo aune veꞌka neꞌe.” huꞌa huꞌnae.

Ala mono nopi moni afeno maleꞌa neꞌalea vaya Yisasiꞌa hapafaitaleꞌne.
12  Yisasiꞌa ala mono nopi haiꞌneno miꞌko moni afeno maleꞌa neꞌalea 

vayaꞌae anifati miya nehaya vayaꞌae aepa heno hapafai neꞌataleno 
alu kotekati moni aliꞌeꞌa neꞌatalakeꞌa ani kote moni eteꞌa yahae huꞌa 
neꞌapamea vayaꞌae hipaꞌapiꞌae miꞌko namayaka apateꞌa maiꞌnakeꞌa miya 
nehaya fai mai yaꞌae alaki alino akoꞌya faitaleꞌne. 13  Yisasiꞌa inake he 
“Anumaya Koti avopi make huꞌneane

‘Nakaeya nofe miꞌko vayaꞌmoki Anumaya Kotiteka afikesaya no 
haneꞌne.’ huno kamaleꞌneane.

Ani no haneꞌneaꞌmaki lapaꞌkaeya mani nofe afitapa afa ya hutetapa afeno 
no maletapa kumaya vayaꞌmoki noꞌkana nehiketapa kumaya kava nehae.” 
huꞌne.

14 Yisasiꞌa ani mono nopi maiꞌnikeꞌa mako apaulaka apo kaꞌnea vayaꞌae 
apaiya haviya huꞌnea vayaꞌae akaeyate akeno alino kanale hupateꞌne. 
15 Alino kanale hupateꞌneaꞌmaki ala mono nopi kava vayaꞌae mono 
hapaliꞌa hapaꞌnepaiya vayaꞌae eꞌa akayana Yisasiꞌa oꞌakeꞌnaya avame 
loꞌkiya ya nehikeꞌa neꞌakeꞌa afiꞌnayana mako mafaꞌnemoki ala mono nopi 
maiꞌneꞌa Yisasife ala kefati inake hae “Teviti mafaꞌnemoka lakufa aliꞌka 
katisanafe hukateꞌnea veꞌka maiꞌnananaketa lusi amuseꞌka hisune.” huꞌa 
haya ke afiteꞌa ani vayaꞌmoki apaipamoꞌa haviya huꞌne. 16  Apaipa haviya 
nehikeꞌa inake hae “Haya ke afiꞌnape?” huꞌa afikakeno Yisasiꞌa inake 
he “He afiꞌnoe. Lapaꞌkaeya ma ke hapalitapa afiꞌnafi oꞌafiꞌnae? Mani ke 
Anumaya Koti avoꞌmoꞌa inake huꞌneane

‘Inamu mafaꞌneꞌae nu neꞌnesaya mafaꞌneꞌae apavayafati kanaleꞌya 
huꞌa Anumaya Koti aki aliꞌa asaka hukae.’ huno kamaleꞌneane.”

17 Ina ke huteno apataleno Yelusalemuti ani haniꞌainaka lavino mako aise 
kumate Petani havaꞌne.

Yisasiꞌa fiki yosa ke amaꞌkikeno vaiꞌne.
18  Havateꞌa natepati Petani kuma ataleꞌa halate eteꞌa Yelusalemu ukefe 

kateka neꞌvakeno Yisasiꞌa aka nele. 19 Aka nelekeno ka akiꞌnale mako 
yosa akeꞌne. Ani yosamo akiꞌa fiki. Yisasiꞌa aketeno uno ani yosa aepale 
hetiꞌneno akeana alakaꞌa oꞌano haitayakaꞌake haneꞌnikeno Yisasiꞌa 
ani yosaena inake he “Kakaeya alakaꞌa oꞌaꞌnana yafe alaki makoꞌae 
alakaꞌa oꞌakane. Alakaꞌa oꞌae yosa hetiꞌka maikane.” huno nehikeno 
makaleꞌa vaiꞌne. 20 Vaiꞌnikeꞌa Yisasi ke neꞌafea anakaꞌmoki aketeꞌa lusi 
apamoꞌyo aiteꞌa inake hae “Na ya hikeno ani fiki yosa makaleꞌa ako 
vaiꞌne?” 21 Nehakeno Yisasiꞌa inake huno hapaꞌnepaiye “Lamake huꞌna 
lahapaꞌnepauve lapaꞌkaeya ‘Anumaya Kotiꞌa miꞌko ya afaꞌa alo huke.’ 
hutapa afitapa lapaipafi maletapa loꞌkiya vaiꞌnetapa aole lapaꞌkesa 
oꞌafisayana fiki yosa huteꞌnoa kavaꞌae mako kavaꞌae hukae. Ma avimafe 
‘Kalafa laviꞌka ala li kotupi laveo.’ hutapa hapaisakenoꞌaena ani ke 
aꞌkame maleno lavike. 22  Ani yafe Anumaya Kotiteka afikesayana 
‘Anumaya Kotiꞌa kanale huno afikesuna ya lamike.’ hutapa afitapa 
lapaipafi malesayana ani afikesaya ya lapamike.”

Yisasife “Nalaꞌa loꞌkiya aliꞌya alisana yafe hukateꞌnikeꞌka 
ani aliꞌya neꞌaline?” huꞌa afineꞌkae.

23  Yisasiꞌa eteno ala mono nopi uno alino apaya nehikeꞌa ani mono 
nopi kava vayaꞌae mono hapaliꞌa hapaꞌnepaiya vayaꞌae ani kumate ala 
ala vayaꞌae akaeyate eꞌa inake huꞌa afineꞌkae “Kakaeya hana akufa kaki 
haneꞌnea veꞌkakeꞌkae mani aliꞌya neꞌaline? Hana veꞌkamoꞌa ‘Inani akufa 
aliꞌya aleo.’ huno kahapaiteno loꞌkiya kamiꞌnikeꞌka mani aliꞌya alime 
uꞌkeꞌka nehane?”

24 Nehakeno Yisasiꞌa apaꞌkaeyafe inake he “Nakaeyaꞌaeti mako 
ke lapafikesuketapa lapaꞌkaeya ani lapafikesoa kemo aepaꞌa 
nahapaisakeꞌnaena nakaeyaꞌae ani aliꞌya neꞌaloa loꞌkiyamo aepaꞌa 
lahapapaikoe. 25 Inake huꞌna lapafineꞌkoe Yoniꞌa li fale nelapatea 
yana Anumaya Kotiꞌa koꞌkuꞌnapakati lapamiꞌnea yapi vayatafaꞌmoki 
lapamiꞌnaya yane? Ani yafe hutapa fole aitapa nahapaiyo.” Hikeꞌa 
apaꞌkaiꞌapi sume ke huꞌa mikafi mafi nehuꞌa inake hae “Anumaya Kotiꞌa 
koꞌkuꞌnapakati lamiꞌnea yane huta hisunana halate lakaeyafe naꞌya 
hiketapa afitapa lapaipafi oꞌmaleꞌnae huno huke. 26‑27 Hukeaꞌmaki miꞌko 
vayaꞌmoki ‘Yonife Anumaya Koti aune veꞌka maiꞌne.’ huꞌa huꞌnaya yafe 
‘Lakaeya vayaꞌmoki huteꞌnaya veꞌka maiꞌne.’ huta hisunakeꞌaena ani 
vayaꞌmoki ke lamaꞌkikae.” huꞌa apaꞌkesa afiteꞌa ani vayaꞌaife koli nehuꞌa 
Yisasife inake hae “Nalaꞌa huteꞌnifi? Lakaeya oꞌafiꞌnonanaketa huta 
fole aita kahaꞌopaikaune.” huꞌa hakeno Yisasiꞌa apaꞌkaeyafe inake he 
“Lapaꞌkaeya nahaꞌopaisayana nakaeyaꞌae ani kava huꞌna aliꞌya neꞌaloa 
loꞌkiyamo aepaꞌa lahapaꞌopaikoe.”

Mako veꞌkamo aole mafaꞌnelaꞌamokani avoya ke huꞌne.
28  Na lapaꞌkesa neꞌafe? Mako veꞌkamoꞌa aole mafaꞌneꞌala maiꞌnaꞌakeno 

afoꞌaꞌnimoꞌa uno hokote mafaꞌneꞌaena inake he “Mafaꞌneꞌnimoka 
meni afina uꞌka nofi alaka hoyafi aliꞌya aleo.” 29 “Aliꞌya aleo.” huno 
haꞌnepaikeno mafaꞌneꞌamoꞌa inake he “Oꞌukoe.” hutenoꞌaeꞌmaki 
henakaꞌa aipa aino yahae huteno uno aliꞌya aliꞌne. 30 Afoꞌanimoꞌa uno 
henaka mafaꞌneꞌae ani ke huno haꞌnepaikeno inake he “Nakaeya uꞌna 
alikoe.” hutenoꞌaeꞌmaki oꞌuꞌne. 31 “Hana mafaꞌnemoꞌa afoꞌamo ke aꞌkame 
maleꞌne?” huno apafikekeꞌa “Hokote mafaꞌneꞌamoꞌae.” hakeno Yisasiꞌa 
apaꞌkaeyafe inake he “Lamake huꞌna lahapaꞌnepauve kumayaꞌya nehuꞌa 
vaya apaꞌkufaleti taꞌkesi miya neꞌalea vayaꞌae kumai kava hulitata 
nehaya aꞌneꞌae lapaꞌkaseꞌa hokoteꞌa Anumaya Kotife ‘Kava yakailato.’ huꞌa 
nehae. 32  Yoniꞌa vaꞌyi huꞌneno alakepa hutapa maisaya ka lapaveliketapa 
lapaꞌkaeya akaeya ke afitapa lapaipafi oꞌmaleꞌnayaꞌmaki kumayaꞌya 
nehuꞌa vaya apaꞌkufaleti taꞌkesi miya alilitata nehaya vayaꞌae kumai 
kava hulitata nehaya aꞌneꞌae akaeya ke afiꞌa apaipafi maleꞌnae. Apaipafi 
maleꞌnayaꞌmaki lapaꞌkaeya ani haya kava akeꞌnayaꞌmaki lapaipa aitapa 
yahae ohutapa haoꞌotake yatapi oꞌataletapa akaeya ke afitapa lapaipafi 
oꞌmaleꞌnae.”

Haoꞌotake kava vayaꞌmoki nofi alaka hoyale yakaiꞌnaya avoya ke.
33  Yisasiꞌa inake he mako avoya ke afeo. Mako veꞌkamoꞌa nofi alaka 

hoya vaimaleteno kekiꞌya huno veko humaleteno ani hoya vekofi nofi 
alakayaka alakiꞌeꞌa havaitemaleꞌneꞌa apaiyaleti aꞌa latikeno limaꞌa 
lavisea keliꞌae kafimaleteno hoyale yakaino maisea veꞌkamo nona kino 

asaka huno kimaleꞌne. Kimaleteno noꞌapaꞌkea vayaꞌaife “Etapa hoyaꞌnile 
yakaitapa maiyo. Ani nofi alakafati faꞌko faꞌka hutapa mako aleo.” huteno 
mako alu koteka uꞌne. 34 Henakaꞌa nofi alaka afu nelesifi kanale hoyamo 
afoꞌamoꞌa aliꞌya vayaꞌa hoyaꞌale neꞌyakaiya vayaꞌaiteka huneꞌapateno 
inake huꞌne “Neꞌya mako alitapa eo.” huno hupatekeꞌa ani hoyaleka 
uꞌnae. 35 Uꞌnakeꞌa ani hoyafi aliꞌya vayaꞌmoki kayo aliꞌeꞌa ani hupatekeꞌa 
eꞌnaya aliꞌya vayaꞌaipati mako veꞌka neꞌamakiꞌa mako veꞌka amakiꞌa 
kineꞌateꞌa mako veꞌka yafa kayoteti amakiꞌnae. 36  Hapatakeno hoyamo 
afoꞌamoꞌa hokoteno aiseꞌa hupateꞌneaꞌmaki meni makoꞌae nesu aliꞌya vaya 
hupateꞌneaꞌmaki hoyale kava vayaꞌmoki ani kavaꞌke hupateꞌnae. 37 Ani 
kavaꞌke hakeno hoyamo afoꞌamoꞌa mafaꞌneꞌa hutekefe nehuno inake he 
“Nakaiꞌni mafaꞌneꞌni hutesukeno viseana hoyafi aliꞌya vayaꞌmoki nakaiꞌni 
mafaꞌnemo kekeꞌa afikae.” huno akesa afiteno mafaꞌneꞌa hutekeno uꞌne.

38  Uꞌneaꞌmaki ani hoyafi aliꞌya vayaꞌmoki make huꞌa huꞌnae “Ma 
mafaꞌnemoꞌa ani hoyamo afoꞌamo mafaꞌne henakaꞌa miꞌko afoꞌamo ya 
alikeanaketa ako haeketao. Haesunakeno falisiketa mani hoyaꞌae miꞌko 
yaꞌae lakaiti ya hamalekaiye.” huꞌa nehae. 39 Huteꞌa ani mafaꞌne atafa 
huteꞌa ani hoyafati maꞌaileka avaleꞌa yaka hutaleꞌneꞌa hakeno faliꞌne.

40 Ani kava huꞌnaya yafe lapaꞌkaeya na lapaꞌkesa neꞌafe? Henakaꞌa ani 
hoyamo afoꞌamoꞌa esea afina ani hoyafi aliꞌya vayaꞌaina na akufa kava 
hupatekaiye? 41 Yisasiꞌa ina ke hikeꞌa apaꞌkaeya inake hae “Haoꞌotake 
aliꞌya vayanakeno hoyamo afoꞌamoꞌa esea afina alaki lesate hapaesikeꞌa 
falitesakeno ani nofi alaka hoya alino mako vaya apamisikeꞌa aliꞌya 
neꞌalisakeno neꞌya afulesea afina neꞌya kanaleꞌya huꞌa faꞌko faꞌka huꞌa 
amisaya vayaꞌaife ‘Etapa ani hoyale kava yakaiyo.’ huno huke.” huꞌa 
nehae.

42  Nehakeno Yisasiꞌa inake he “Lapaꞌkaeya mani Anumayamo avopi 
haneꞌnea ke hapalitapa akeꞌnafi oꞌakeꞌnae? Ani kemoꞌa make huꞌneane

‘Vayaꞌmoki yafa no neꞌkeaꞌmaki mako yafafe haviya he huteꞌa 
neꞌatalayaꞌmaki ani yafaꞌmoꞌa henakaꞌa miꞌko yafa apaꞌkaseꞌnea 
yafana atakonale neꞌmalaya yafa haneꞌne. Anumayamoꞌa akaiꞌa 
ani ya alino fole aiketa akeꞌnonana kanale ya nehe huta nehune.’ 
huno kamaleꞌneane.

43‑44 Kamaleꞌneaꞌmaki ani yafe lahapaꞌnepauve ani yafa akofetule 
asaka hulavisaya vaya aiꞌapi aino latino aise aise humalekaiye. Inaki 
ani yafa aino haꞌkailavino mako veꞌka amakiseana alaki akola amakino 
miꞌko akufa aino atalaka atalako hutalekaiye. Inaki Anumaya Koti 
kava yakaisea yaꞌa lapamiketapa aliꞌnaya ya alakepa hutapa aꞌkame 
oꞌmalesayana lapaꞌkaeyapati lahapafaleno mako kanaleꞌya huꞌa aꞌkame 
maleꞌneꞌa neꞌya aliꞌa fole aisaya vaya apamike.”

45 Hikeꞌa mono nopi kava vayaꞌae Falasi mono ke neꞌafea vayaꞌae ani ke 
afiteꞌa “Lakaeyafe ani avoya ke nehe.” huꞌa afiꞌnae. 46 Afiteꞌa Yisasina atafa 

huꞌa nofi hutekefe huꞌnayaꞌmaki miꞌko vayaꞌmoki Yisasife Anumayamo 
“Aune veꞌka maiꞌne.” huꞌa nehaya yafe apaulaka koli huteꞌa ataleꞌnae.

A ali neꞌyaꞌmo avoya ke.

22 �1‑2  Yisasiꞌa makoꞌae miꞌko vayaꞌaife avoya ke inake huꞌne Anumaya 
Kotiꞌa kava yakailapatesea kavaꞌmoꞌa ina kava huꞌne. Mako ala 

yahauve veꞌkamoꞌa akaiꞌa mafaꞌne a alikefe hikeno afoꞌamoꞌa ala neꞌya 
kaꞌne. 3 Akaiꞌa aliꞌya vaya huneꞌapateno inake he “Ke huꞌnoa vayaꞌaife 
utapa ke hisakeꞌa mafaꞌneꞌnimoꞌa a alisea neꞌya eꞌa nesae.” huno hupatekeꞌa 
uꞌa ke hayaꞌmaki ani vayaꞌmoki ani neꞌyate oꞌmesaya apaipa kaliꞌnae. 
4 Ani kava huꞌnayaꞌmaki eteno makoꞌae alu aliꞌya vayaꞌa huneꞌapateno 
inake huno hapapaiꞌne “Lapaꞌkaeya utapa ke huꞌnoa vayafe inake hutapa 
hapapaiyo ‘Lapaꞌkaeya afeo nakaeya ako ve pulumaꞌka afayaꞌake afuꞌni 
ako heteꞌna mako yaꞌae ako aliꞌna avatati humaleꞌnoanaki lapaꞌkaeya a ali 
neꞌyate eo huꞌne.’ hutapa hapapaiyo.” 5‑6 Nehikeꞌa ani aliꞌya vayaꞌmoki uꞌa 
ani ke hapapaiꞌnayaꞌmaki ani vayaꞌmoki neꞌafiꞌa noꞌafiꞌa nehuꞌa ataleꞌa ute 
ete huꞌnae. Makomaꞌa hoyaꞌapileka neꞌvakeꞌa makomaꞌa afeno noꞌapileka 
neꞌvakeꞌa makomaꞌamoki ani hupateꞌnea aliꞌya vaya apatafa huꞌa aliꞌa 
haviya huneꞌapateꞌa hapakeꞌa faliꞌnae. 7 Ina kava hutakeno ani ala yahauve 
veꞌkamoꞌa aliꞌya vayaꞌa hapaya yafe aipamoꞌa haviya hikeno akaiꞌa ati 
vaya hupatekeꞌa uꞌa hapaꞌa hano hutaleteꞌa no kumaꞌapi ata avekave 
hutaleꞌnae. 8  Ina kava hutakeno ala kava veꞌkamoꞌa aliꞌya vayaꞌaena 
inake huno hapapaiꞌne “A ali neꞌya ako aliꞌna avatati humaleꞌnoaꞌmaki eo 
huꞌna ke huꞌnoa vaya apaꞌkaiꞌapi haya kavaꞌmoꞌa oꞌapateanakeꞌa oꞌmekae. 
9 Oꞌmekayaꞌmaki lapaꞌkaeya utapa miꞌko ala ka atakunele utapa apaꞌkesaya 
vaya ke hikeꞌa a ali neꞌyate eo.” 10 Hikeꞌa aliꞌya vayaꞌa ani kate ute ete 
nehuꞌa haviya huꞌnaya vayaꞌae kanale vayaꞌae aliꞌa atalu hakeꞌa miꞌko ala 
kava veꞌkamo mafaꞌnemo a aliꞌnea neꞌyate eꞌa ani nopi haiꞌa havaiteꞌnae.

11 Haiꞌa havaitetakeno ala yahauve veꞌkamoꞌa apaꞌkekefe ani nopi haino 
akeana mako veꞌkamoꞌa a ali afina nehavaiya akufa kena ohavaiꞌnikeno 
akeꞌne. 12  Aketeno ala veꞌkamoꞌa inake huno hapaiꞌne “Vayaꞌnimoka 
naꞌya hikeꞌka a ali afina nehavaiya kena ohavaiꞌka ma nopi eꞌnane?” 
huno afikekeno ani veꞌkamoꞌa mako hisea ke oꞌmaleꞌne. 13  Oꞌmalekeno 
ala veꞌkamoꞌa akaiꞌa aliꞌya vayafe inake huno hapapaiꞌne “Aiya ayate nofi 
kitetapa asaka hutapa hani kumapi avi neleꞌa apaveꞌkemoꞌa nehisea hani 
kumapi yaka hutalekeno maise.” 14 Yisasiꞌa inake he “Anumaya Kotiꞌa 
miꞌko vayaꞌaife ke neheaꞌmaki miꞌko vaya oꞌmakeno Anumaya Kotiꞌa 
makoꞌke makoꞌke apaꞌkeno leꞌkanapaiꞌnea vaya eꞌa nefalae.”

Sisateka taꞌkesi moni neꞌamea yafe Yisasina afikeꞌnae.
15 Falasi mono ke neꞌafea vayaꞌmoki uꞌa inake hae “Hana ya huta 

Yisasina akaiꞌa hisea keleti atafa huta nofi hutesune?” nehuꞌa ke huꞌa 

hayamaleꞌnae. 16  Falasi mono ke neꞌafea vayaꞌae Heloti ke neꞌafea vayaꞌae 
hupatakeꞌa Yisasite uꞌneꞌa make hae “Aliꞌka apaya nehana Nenao lakaeya 
afunana kakaeya alaki alakepa veꞌkakeꞌka alaki lamake keꞌafatiꞌke miꞌko 
ve aꞌne Anumaya Koti ke hapaꞌnepaine. Kakaeya alaki mako veꞌkaena ala 
kakesa afiꞌka noꞌaminaꞌmaki kava vayaꞌae afa vayaꞌae kakesa afiꞌka ala 
vaya maiꞌnae huꞌka hu noꞌapatanaꞌmaki miꞌko vayaꞌaina makoꞌke akufa 
yaꞌake huneꞌapatane. 17 Ani kava huneꞌapatana yafe kakaeya naꞌyane 
kakesa neꞌafine? Kanalenaketa taꞌkesi moni Lomu kava veꞌka Sisana 
amisupi atalesune? Kakaeya lahapaiyo.” huꞌa afineꞌkae. 18  Afineꞌkakeno 
aꞌa avataka hisaya apaꞌku apaꞌkesa Yisasiꞌa ako afiteno apaꞌkaeyafe 
inake huno apafineꞌke “Lapaꞌkaeya ameka lapaipaleti lapaꞌkeꞌatikeꞌake 
vayana lapaꞌkaeya etapa mafi naꞌmofe ake navatakauke nehae? 19 Mako 
taꞌkesi moni aliꞌnafi naveleo.” hikeꞌa ani taꞌkesi moni aliꞌeꞌa aveliꞌnae. 
20 Avelikeno aketeno Yisasiꞌa inake huno apafineꞌke “Mani monile nala 
ameꞌae akiꞌae haneꞌne?” 21 Hikeꞌa “Sisa ameꞌae akiꞌae haneꞌne.” hakeno 
Yisasiꞌa inake he “Sisa yaꞌa Sisana neꞌamitapa Anumaya Koti yaꞌa 
Anumaya Kotina ameo.” huno hapapaiꞌne. 22  Hapapaikeꞌa kesi kava huꞌa 
Yisasina hakefe hayaꞌmaki apamoꞌyo aiya ke hikeꞌa halekeꞌa maiteꞌa 
ataleꞌa uꞌnae.

Vaya faliꞌnisayapati eteꞌa hetisaya yafe Yisasina afikeꞌnae.
23  Ani makoꞌke afina Satiyusi mono ke neꞌafea vayaꞌmoki faliꞌnaya vaya 

eteꞌa heꞌotikae huꞌa nehaya vayanakeꞌa Yisasite eꞌa inake huꞌa afineꞌkae. 
24 “Aliꞌka apaya nehana Nenao Moseseꞌa inake huno avopi kamaleꞌne 
‘Mako veꞌka mafaꞌne ali oꞌate veꞌka falisikenoꞌaena akanaꞌamoꞌa ani 
veꞌkamo a aliteno faliꞌnea veꞌkamo no alisea yafe ani a aliꞌneno mafaꞌne 
alitese.’ huno kamaleꞌne. 25 Kamaleꞌniketa akeꞌnona yafe mako ke 
kafikesune lakaeya folakapi seveniꞌa (7) konaka maiꞌnayapati yake 
veꞌkamoꞌa a aliteno maiꞌneaꞌmaki mafaꞌne ali oꞌate veꞌka ako faliꞌne. 
Falitekeno akanaꞌamoꞌa ani a aliꞌne. 26  Aliteno maiꞌneapati mafaꞌne 
ali oꞌate veꞌka falitaꞌakeꞌa ani konakayumoki makoꞌke kavaꞌke hume 
vakeno henaka veꞌkaꞌae ani kava huno ani a aliꞌneno faliꞌne. 27 Miꞌko 
ani konakayu falitakeno henakaꞌa ani aꞌae faliꞌne. 28  Ani seveniꞌa 
konakamoki (7 konaka) makoꞌke aꞌke aliteꞌa falite falite hutakeno ani aꞌae 
faliꞌneanakeꞌa henakaꞌa miꞌko faliꞌnaya vaya eteꞌa hetisaya afina ani ana 
hana veꞌkamo a maike hutae nehunaki kakaeya lahapaiyo.” huꞌa Yisasina 
afineꞌkae.

29 Afineꞌkakeno Yisasiꞌa apaꞌkaeyafe make huno hapapaiꞌne “Lapaꞌkaeya 
Anumaya Koti avopi kamaleꞌnaya keꞌae Anumaya Koti loꞌkiyaꞌae 
oꞌafiꞌnetapae lapaꞌkaeya havikunaku ke nehae. 30 Nehayaꞌmaki miꞌko 
vaya falinisayapati hetisayana koꞌkuꞌnapi kayo kayo vayaꞌkana huꞌa 
maikayanakeꞌa aꞌnemoki vele oꞌmaisakeꞌa vemoki a oꞌalikae. 31 Faliꞌnaya 

vaya eteꞌa hetikae huꞌna huꞌnoa ke eteꞌna lapafikekefe hoe. Anumaya 
Kotiꞌa lapaꞌkaeyafe huꞌnea ke afiꞌnafi oꞌafiꞌnae? Ani ke make huno 
huꞌneane.
	 32	‘Nakaeya Epalahamuꞌaki Aisaꞌkiꞌaki Yeꞌkopuꞌaki apaꞌkaeya Anumaya 

Kotiꞌapimoꞌna maiꞌnoe.’ huno huꞌneane.
Ani anaka faliꞌnayaꞌmaki ‘Apaꞌkaeya Anumaya Kotiꞌapi maiꞌnoe.’ huno 
huꞌnea kemoꞌa faliꞌnaya vayaꞌai Anumaya Kotiꞌapi oꞌmaiꞌneaꞌmaki 
ani vayaꞌmoki apaꞌku apame ofalino afaꞌa maiꞌnea yafe ani ke nehe. 
Lapaꞌkaeya ‘Faliꞌnaya vaya he otikae.’ hutapa nehaya ke lapaꞌkeꞌatike 
nehae.” huno huꞌne. 33  “Eteꞌa hetikae.” huno hea ke miꞌko anile maiꞌnaya 
vayaꞌmoki afiteꞌa lusi apamoꞌyo aiꞌnae.

Anumaya Koti ke male maleꞌnea kefati uno hokoteꞌnea ke.
34 Yisasiꞌa hea ke Satiyusi mono ke neꞌafea vayaꞌmoki ke ohuꞌa maiya 

yafe Falasi mono ke neꞌafea vayaꞌmoki afiteꞌa Yisasite aliꞌa atalu huꞌnae. 
35 Aliꞌa atalu huꞌa maiꞌnaya vayaꞌai folakapati mako mono alino apaya 
nehea veꞌkamoꞌa Yisasina ano avataka hu ke inake huno afineꞌke. 
36  “Aliꞌka apaya nehana Nenao ke male maleꞌnea kefati hana kemoꞌa 
miꞌko ke male maleꞌnea kemona apaꞌkaseno uno hokoteꞌnea ke haneꞌne?” 
huno afineꞌke. 37 Afikekeno Yisasiꞌa akaeyafe inake he “Anumaya 
Kotiꞌkamofe kahau kayamopafati loꞌkiya vaino kahaino. Miꞌko kakesa 
afi yaꞌae kaipa kame afisana yaꞌae Anumaya Koti ameo. 38  Inani kemoꞌke 
ala huno apaꞌkaseꞌnea ke haneꞌne. 39 Aniꞌale ke hokote kemo huꞌnea kava 
huno makoꞌke ya huꞌnaꞌae. Inake huꞌneane ‘Kakaiꞌka kakufae neꞌkahaiya 
avamete miꞌko vayaꞌaife lusiya huno kahau kayamopafati kahaino.’ 
40 Mani aole kemoꞌa miꞌko Anumaya Koti aune vayaꞌmoki keꞌae Mosese 
huꞌnea keꞌae aepaꞌani mani aole kefi haneꞌne.”

“Kalaisiꞌa nala mafaꞌne maiꞌne?” huno apafineꞌke.
41‑42  Falasi mono ke neꞌafea vaya aliꞌa atalu huꞌnakeno Yisasiꞌa 

apaꞌkaeyafe inake huno apafineꞌke “Kalaisife na lapaꞌkesa neꞌafe? Nala 
mafaꞌne maiꞌne?” huno hikeꞌa apaꞌkaeya “Teviti mafaꞌne maiꞌne.” huꞌa 
nehae. 43‑44 Nehakeno Yisasi inake he “Na kava hikeno Anumaya Kotiꞌa 
Fate Akufa Avamuꞌamoꞌa Tevitina aku akesa amikeno Teviti avayafati 
‘Anumayaꞌni maiꞌnane.’ huno inake huꞌneane

‘Anumaya Kotiꞌa Anumayaꞌnimofe inake huno huꞌne kakaeya naya 
lamakaꞌa hokote vaya maiꞌnayateka eꞌka faitopale maiꞌnisanakeꞌna 
kame vayaꞌka apavaleꞌna kaiyafi apatesukeꞌa maiꞌneꞌa 
kakaeyafe ako lakaseꞌka ala kava ne maiꞌnane huꞌa hukae.’ huno 
kamaleꞌneane.

45 Lapaꞌkaeya akekeo Tevitiꞌa Kalaisife ‘Anumayaꞌni maiꞌnane.’ huno 
huꞌneaꞌmaki na ya hikeno Tevitiꞌa henaka alitesea akehoꞌamofe 

‘Anumayaꞌni maiꞌnane.’ huno huꞌne?” huno apafineꞌke. 46  Apafineꞌkekeꞌa 
ani vayaꞌmoki ke anonaꞌale mako ke ohuꞌa ani afina aepa heꞌa koli huteꞌa 
mako yafe ke huꞌa afioꞌkeꞌnae.

Mono hapaliꞌa hapaꞌnepaiya vayaꞌae Falasi mono ke neꞌafea 
vayaꞌae haoꞌotake kava nehaki maitapa halove heo.

23 �1‑2  Yisasiꞌa aliꞌa atalu huꞌnaya vayaꞌae akaeya ke neꞌafea anakaꞌae 
inake huno hapapaiꞌne mono hapaliꞌa hapaꞌnepaiya vayaꞌae Falasi 

mono ke neꞌafea vayaꞌae Mosese ke aliꞌa lapaya nehae. 3  Aliꞌa lapaya 
huꞌa lahapapaiꞌnaya ke aꞌkame malekayaꞌmaki haoꞌotake ya nehaya 
kava lapaꞌkameꞌya ameo. Apaꞌkaeya ala ke nehayaꞌmaki apaꞌkaiꞌapi haya 
ke aꞌkame noꞌmalae. 4 Vayaꞌaife “Ke male maleꞌnea ke aꞌkame maleo.” 
huꞌapa miꞌko vayaꞌmoki apaꞌkiꞌnale kana ya aliꞌa kofipatakeꞌa lusi kana 
ya aliꞌa ko nefe. Ko nefeaꞌmaki apaꞌkaeya mako afina mako apaya maleꞌa 
ani kana yaꞌapi aliꞌa hapaꞌnoꞌmakeꞌa lusi kana ya aliꞌnae. 5 Miꞌko nehaya 
kavaꞌapi “Vayaꞌmoki lakesae.” huteꞌa Anumayamo kamaleꞌnea ke ala 
keꞌkola alo huꞌa apayapi neꞌvaiꞌa Anumayamo kamaleꞌnea ke haneꞌnea 
asa hapanile maleꞌnae. Kenaꞌapile yatala konakali nofi maleꞌa kineꞌmalae. 
6  Emuleꞌae mono nopiꞌae kava vayaꞌmoki neꞌmaiya yate maisaya yafe 
lusiya huno nehapaiye. 7 Apaꞌkaeya miꞌko vaya anupa hu kumate uꞌa ve 
aꞌnemoki huꞌa falu fala hupatesaya yafeꞌke nehapauno “Nakaeyafe inake 
hisae ‘Ala veꞌka mono ke aliꞌka laya hu veꞌkaꞌnimokae.’ hisae.” huꞌa nehae. 
8  Nehayaꞌmaki lapaꞌkaeyafe “Mono ke aliꞌka apaya hu veꞌkamokae.” 
ohisae. Lapaꞌkaeya makoꞌkeꞌake mono alino lapaya hu veꞌkatapi maiꞌniki 
lapaꞌkaeya makoꞌke avamete maiꞌnetapa makoꞌke konakaꞌake maiyo. 
9 Mopale maiꞌnetapa mako mono alino lapaya hu veꞌkae “Afotimokae.” 
oheo. Lapaꞌkaeya Afotapimoꞌa makoꞌkeꞌake koꞌkuꞌnapi maiꞌne. 10 Mako 
vayaꞌmoki lapaꞌkaeyafe “Ala mono aliꞌka laya hu veꞌkaꞌnimokae.” huꞌa 
oheo. Kalaisiꞌa akaiꞌake ala mono alino lapaya hu veꞌkatapi maiꞌne. 
11 Lapaꞌkaeyapi “Mako ala veꞌka maisoe.” hisea veꞌkamoꞌa aliꞌya veꞌkatapi 
maise. 12  Mako veꞌkamoꞌa “Ala veꞌka maiꞌnoe.” huno akaiꞌa “Nakufa aliꞌna 
asaka hukoe.” huno hiseana Anumaya Kotiꞌa “Afa veꞌka maiꞌnane.” huno 
hutekaiyaꞌmaki mako veꞌkamoꞌa “Aise veꞌka maiꞌnoe.” huno hiseana 
Anumaya Kotiꞌa ani veꞌkamo aki alino asaka huke.

Ameka apaꞌkufaleti apaꞌkeꞌatike kavaꞌake vayaꞌaife 
Yisasiꞌa “Haoꞌotake kava nehae.” huꞌne.

13  Avoꞌneo. Lapaꞌkaeya mono hapalitapa hapaꞌnepaiya vayaꞌae Falasi 
mono ke neꞌafea vayaꞌae ameka lapaꞌkufaleti lapaꞌkeꞌatike kavaꞌake 
vayaꞌmokitapa miꞌko Yisasi ke afiꞌnayaꞌmaki “Mako vayaꞌmoki oꞌafisae.” 
hutetapa Anumaya Koti yakaisea kumaꞌmo kita kimaleꞌnetapa lapaꞌkaeya 
“Ani kumate ohaikune.” nehayaꞌmaki mako vayaꞌmoki “Ani kumate 

haikune.” huꞌa nehayaꞌmaki “Heꞌe.” hutetapa ka aꞌkani neꞌapatae. 
14 Avoꞌneo. Lapaꞌkaeya mono hapalitapa hapaꞌnepaiya vayaꞌae Falasi 
mono ke neꞌafea vayaꞌae ameka lapaꞌkufaleti lapaꞌkeꞌatike kavaꞌake 
nehaya vayaꞌmokitapa kaite aꞌneꞌaife “Mono nopi atale moni nesuꞌyate 
lameo.” nehutapa noꞌapifi haneꞌnea yaꞌyaka kumayaꞌya hakeno moniꞌapi 
hano hikeꞌa ani kumaya vayaꞌmokitapa ve aꞌne atapa apavataka hutapa 
“Kanale veꞌka maiꞌnane.” huꞌa hulatesaya yafe yatala kefati Anumaya 
Kotiteka ke hutapa afi neꞌkae. Ani kava huꞌnaya vayana Anumaya Kotiꞌa 
kake hulapatesea afina havi anonaꞌa lusi lapaꞌkufa lapaꞌkafu kisea ya 
makoꞌae alaꞌa alikae.

15 Avoꞌneo. Lapaꞌkaeya mono hapalitapa hapaꞌnepaiya vayaꞌae Falasi 
mono ke neꞌafea vayaꞌae ameka lapaꞌkufaleti lapaꞌkeꞌatike kavaꞌake 
vayaꞌmokitapa lapaꞌkaeya maitapa halove huꞌnetapao. Lapaꞌkaeya 
hake li akiꞌnalekaꞌae mopafiꞌae ute ete nehutapa makoꞌke veꞌka Yuta 
vayaꞌai mono ke afisea yafe mono ke alitapa aya nehayaꞌmaki havi kava 
hutapa alitapa aya nehaya yaꞌmoꞌa havi kapi avaletapa ateꞌnayanakeno 
lapaꞌkaeya nehaya kava lapaꞌkaseno lusi haoꞌotake kava huꞌnea yafe hani 
yapi ata leke leke nehea atafi lapaꞌkaeyaꞌae uke.

16  Lapaꞌkaeya lapaulaka apo kaꞌnea vaya maiꞌnayanaketapa aꞌa 
apavataka hisaya yafe vayaꞌaife “Ka lapavelikune.” hutapa nehaya 
vayaꞌmokitapa lapaꞌkaeya maitapa halove huꞌnetapao. Make hutapa nehae 
“Mako veꞌkamoꞌa ala mono noꞌmo aki neꞌano ‘Lamake nehoe.’ hiseana 
afa yaꞌkana ke neheaꞌmaki mako veꞌkamoꞌa kolimoni yafateti alo humale 
yaꞌyaka ani mono nopi haneꞌnea yaꞌmo aki neꞌano ‘Lamake nehoe.’ 
hiseana ani ke hisea veꞌkamoꞌa ani ‘Hukoe.’ huno hisea ke huno alakepa 
huno hise.” hutapa nehae. 17 Lapaꞌkaeya anekinaki nehutapa lapaulaka 
apo kaꞌnea vaya maiꞌnae. Na yaꞌmoꞌa ala ya haneꞌne? Ani kolimoni 
yafateti alo humale yaꞌmoꞌa akaseno ala ya haneꞌnifi mono noꞌmoꞌa 
akaseno ala ya haneꞌne? Heꞌe ani kolimoni yafateti alo humale ya mono 
nopi haneꞌnea yafe fate akufa ya haneꞌne. Lamake mono noꞌmoꞌa akaseno 
ala ya haneꞌne. 18  Lapaꞌkaeya inake nehae “Mako veꞌkamoꞌa mono nopi 
haneꞌnikeꞌa afu heꞌa kakeno salaꞌmana neꞌaiya hitamo aki neꞌano ‘Lamake 
nehoe.’ hiseana afa kekana neheaꞌmaki mako veꞌkamoꞌa Anumaya 
Kotina afu heꞌa amuse ya amikefe ani hitale maleꞌnaya yaꞌmo aki neꞌano 
‘Lamake nehoe.’ hiseana ani ke hisea veꞌkamoꞌa ‘Hukoe.’ huno hisea ke 
huno alakepa huno hise.” hutapa nehae. 19 Lapaulaka apo kaꞌnea vayana 
na yaꞌmoꞌa ala ya haneꞌne? Anumaya Kotina afu heꞌa amuse ya amisaya 
ya ala ya haneꞌnifi amuse ya neꞌmalaya hipa ala ya haneꞌne? He hipaꞌke 
ala ya haneꞌne. Ani afu hipale maleꞌnaya yafe fate akufa ya haneꞌne. Ani 
kava nehea yafe ala ya haneꞌne. 20 Mako veꞌkamoꞌa hipamo aki neꞌano 
“Lamake nehoe.” hiseana ani yaꞌae miꞌko ani hipamo akofetule haneꞌnea 
yaꞌaefe huꞌne. 21 Mako veꞌkamoꞌa ala mono noꞌmo aki neꞌano “Lamake 

nehoe.” hiseana ani mono nofeꞌae Anumaya Kotiꞌa ani nopi maiꞌnea 
veꞌkae huꞌne. 22  Mako veꞌkamoꞌa koꞌkuꞌnaꞌmo aki neꞌano “Lamake nehoe.” 
hiseana Anumaya Koti kava yakaisea fai mai yaꞌae ani yate faitopale 
maiꞌnea veꞌkae huꞌne.

23  Avoꞌneo. Lapaꞌkaeya mono ke hapalitapa hapaꞌnepaiya vayaꞌae Falasi 
mono ke neꞌafea vayaꞌae ameka lapaꞌkufaleti lapaꞌkeꞌatike kavaꞌake 
nehaya vaya maiꞌnayanaki maitapa halove huꞌnetapao. Lapaꞌkaeya 
atuꞌae kifeꞌae miꞌko akiꞌae akaꞌae hakomupaꞌae nayatalaꞌa maleꞌnayapati 
makoꞌkeꞌa Anumaya Kotiteka faꞌko hutapa neꞌameaꞌmaki lapaꞌkaeya 
Anumayamo ke male maleꞌnea ke hokote kavana alakepa hutapa kake 
hupatesaya yaꞌae vaya kalaki aitapa kayone hisaya yaꞌae Anumaya 
Kotife afitapa lapapaifi malesaya yaꞌkoꞌae aneꞌkasae. Hokotetapa ani 
alakepa kava huꞌnetapa atuꞌae kifeꞌae nayatalaꞌa maleꞌnayapati makoꞌkeꞌa 
Anumaya Koti amisayana kanale huke. 24 Lapaulaka apo kaꞌnea 
vayaꞌmokitapa “Naꞌkame eo.” hutapa nehaya vayaꞌmokitapa lapaꞌkaeya 
“Nesuna lipi havikafa maiꞌneanaketa oꞌnekaune.” hutapa ataleꞌnayaꞌmaki 
ala hosikana afu kamolo afu nesaya lipi maiꞌniketapa afaꞌa neꞌnae.

25 Lapaꞌkaeya mono ke hapalitapa hapaꞌnepaiya vayaꞌae Falasi mono 
ke neꞌafea vayaꞌae ameka lapaꞌkufaleti lapaꞌkeꞌatike kavaꞌake nehaya 
vayaꞌmokitapa maitapa halove huꞌnetapao. Lapaꞌkaeya ameka lapaꞌkufale 
kava nehutapa li ne keꞌae lapeꞌae amekaꞌale sese nehayaꞌmaki kumaya 
kavaꞌae lapaꞌkufa lahapaꞌye hu yaꞌae lusi kava huno lapaꞌkuꞌainaka 
havaiteꞌneaꞌmaki sese nohae. 26  Lapaulaka apo kaꞌnea Falasi mono 
ke neꞌafea vayaꞌmokitapa hokotetapa li ne keꞌmo ayopiꞌae lapeꞌmo 
akuꞌainakaꞌae sese hisayana ameka akofetule honiꞌya ofaike. 27 Lapaꞌkaeya 
mono ke hapalitapa hapaꞌnepaiya vayaꞌae Falasi mono ke neꞌafea vayaꞌae 
ameka lapaꞌkufaleti lapaꞌkeꞌatike kavaꞌake vayaꞌmokitapa maitapa halove 
huꞌnetapao. Lapaꞌkaeya ina akufa avamete kava nehae. Vaya kipateꞌnaya 
kelile mopa atapa kalifatapa vakayo hu neꞌmalaya kava hutapa ameka 
lapaꞌkufale neꞌaleaꞌmaki lapaꞌkuꞌainaka vaya kasalikeno apayamufa 
kahalita huꞌnea akufa kava hutapa maiꞌnae. 28  Lapaꞌkaeya ani kelikana 
huꞌnakeꞌa vayaꞌmoki ameka lapaꞌkufale nelapaꞌkayana “Alakepa vaya 
maiꞌnae.” huꞌa nehayaꞌmaki lapaipamoꞌa honiꞌyaꞌake nehuno lapaꞌkeꞌatike 
ke hu yatapiꞌae Anumaya Koti ke male maleꞌnea ke alitapa neꞌatakaya 
yatapiꞌae nesu yate haneꞌne.

Yisasiꞌa mono hapaliꞌa hapaꞌnepaiya vayaꞌae Falasi mono 
ke neꞌafea vayaꞌae “Anonaꞌa lapamikoe.” nehe.

29 Lapaꞌkaeya Falasi mono ke neꞌafea vayaꞌae mono hapalitapa 
hapaꞌnepaiya vayaꞌae ameka lapaꞌkufaleti lapaꞌkeꞌatike keꞌake vaya 
maiꞌnayanaki maitapa halove huꞌnetapao. Lapaꞌkaeya Anumaya Koti 
aune vayaꞌai kipateꞌnaya kelile vilasi hoya vai neꞌapatetapa alakepa 

vayaꞌai kelileꞌae ani kava hutapa konakali vilasi hoya vai neꞌapatae. 
30 Vaipatetetapa inake hutapa nehae “Lakaeya lototimoki maiꞌnaya 
kanafi maiꞌnoninana Anumaya Koti aune vaya hapaonakeꞌa ofalinine.” 
hutapa nehae. 31 Ani ke nehaya vayaꞌmokitapa “Anumaya Koti aune 
vaya hapaꞌnaya vayaꞌmoki mafaꞌneꞌapi maiꞌnone.” hutapa nehae. 
32  Inaki lapaꞌkinakomoki huꞌnaya haoꞌotake kava lapaꞌkaeya makoꞌae 
hisakeno hoꞌkalapateno. 33  Lapaꞌkaeya osifaꞌve maiꞌnae. Osifaꞌvemo 
mafaꞌnemokitapa Anumaya Kotiꞌa “Hani kumapi akola lapaꞌkufa lapaꞌkafu 
kisea kelifi maiyo.” huno kake hulapatesiketapaena lapaꞌkaeya hana kava 
hutapa lapaune hetapa ukae? 34 Ina kava huꞌnakeno nakaeya apaune 
vayaꞌae apaꞌkenopa haleꞌnea vayaꞌae mono ke hapaliꞌa hapaꞌnepaiya 
vayaꞌae lapaꞌkaeyate hupatesukeꞌa neꞌvisaketapa lapaꞌkaeya alitapa vekala 
neꞌatapa alitapa havi kava huneꞌapatetapa makomaꞌa hapaesakeꞌa falikae. 
Makoꞌa yofo yosale nili aitetapa asaisakeꞌa falikae. Makoꞌa mono nopi 
heki kayoteti sefu apamakisakeꞌa haviya huteꞌa apaune heꞌa alu kumate 
kumate uꞌeꞌa hukae. 35 Hapaesakeꞌa uꞌeꞌa hisaya yafe ma mopa alo huꞌnea 
afina aepa heꞌa miꞌko kafu alakepa vaya hapakeꞌa faliꞌnaya vayaꞌmoki 
kolaꞌapimoꞌa kumitapi fole aiꞌne. Hokoteꞌa Epolona haoꞌotake kava 
ohuꞌnea veꞌka hakeno falitekeꞌa makoꞌa ani kava huꞌa hapame hapame 
eꞌa henakaꞌa Pelaꞌkaiya mafaꞌne Seꞌkalaiyaꞌa Anumayamoteka amuse ya 
aliꞌeꞌa neꞌmalaya yafa hipa hanete ala mono no hanete huꞌnea folakapi 
hakeno ako faliꞌne. 36  Lamake lahapaꞌnepauve ani hapakeꞌa faliꞌnaya 
vayaꞌai havi miya meni maiꞌnaya vayaꞌmokitapa alikae.

Yisasiꞌa Yelusalemu maiꞌnaya vayaꞌaife avi leꞌne.
37 Vae Yelusalemu maiꞌnaya vayaꞌmokitapa lapaꞌkaeya Anumayamo 

aune vayaꞌa hapatapa ki neꞌapatetapa Anumaya Kotiꞌa hupatekeꞌa 
lapaꞌkaeyate eꞌnaya vayaꞌae yafa kayoteti apamakitapa ki neꞌapatae. 
Ani kava nehayaꞌmaki nakaeya miꞌko afina koꞌkolemoꞌa anaꞌau anakaꞌa 
apavaleno itaꞌamoꞌa haꞌku kapi apateteno apatali neꞌkaeya kava huꞌna 
Yelusalemu vaya lapavaleꞌna anupa hisoe huꞌna nehoaꞌmaki lapaꞌkaeya 
nolahapaiye. 38  “Nolahaiye.” hutapa haya yafe afeo. Anumaya Kotiꞌa 
kumatape “Aoteꞌyaꞌae.” huno ako ataleꞌne. 39 Ako ataleꞌneanaketapa meni 
makoꞌae oꞌnakekayaꞌmaki ma ke hisaya afina etetapa nakekae. Ani afina 
inake hutapa hukae “Anumayamo aliꞌya alikefe hikeno huteꞌnea veꞌka 
Anumaya Koti kanale manu amise.” hutapa ke hisaya afina makoꞌae 
nakekae.

Ala mono no aliꞌa kapeletalesaya yafe hapapaiꞌne.

24 �1‑2  Yisasiꞌa ala mono no ataleno nelavikeꞌa akaeya ke neꞌafea 
anakaꞌmoki eꞌa ala mono noꞌyaka avenele. Avelikeno Yisasiꞌa 

apaꞌkaeyafe inake he “Lapaꞌkaeya mani ala konakali yafa noꞌyaka 

neꞌakafe? Lamake lahapaꞌnepauve mani neꞌakaya yana mako kana vaꞌyi 
hiseana mako yafaꞌmoꞌa mako yafaꞌmo akofetule ohanekaiyaꞌmaki miꞌko 
ani yafa nona atakufa lavike.”

Havi kana vaꞌyi hisea yafe hapaꞌnepaiye.
3  Yisasiꞌa Olivi yosa haneꞌnea avimaꞌmo akiꞌnaleka haino faitopale 

maiꞌnikeꞌa akaeya ke neꞌafea anakaꞌmoki apaꞌkaiꞌapike Yisasite eꞌa inake 
huꞌa afineꞌkae “Na kanale ani ya vaꞌyi huke? Na akufa avame ya vaꞌyi 
hinaketa kakaeya ekefe hanakenoꞌae he huta aketesunakeno ma mopa 
ako avayakefe he huta akekaune.” huꞌa afineꞌkae.

4 Afineꞌkakeno Yisasiꞌa inake huno hapapaiꞌne lapaꞌkaeya maitapa 
halove huꞌnetapao. Haviku apaꞌkeꞌatikeꞌake vayaꞌmoki apaꞌkeꞌatike 
lahapapaisaketapa afikae. 5 Nesu vayaꞌmoki eꞌa nakaeya naki neꞌaꞌa 
inake huꞌa hukae “Anumaya Kotiꞌa nakaeya lapaꞌkufa aliꞌna katisoa yafe 
hunatekeꞌna eꞌnoa veꞌka maiꞌnoe.” nehuꞌa apaꞌkeꞌatike ke huꞌa miꞌko vaya 
aꞌa apavataka hukae. 6 Mako koteka la hisaya keꞌae fate koteka la hisaya 
avakeꞌae afikayaꞌmaki lapaipa lapameꞌmoꞌa halekeno oꞌmaino. Inani akufa 
ya vaꞌyi hukeaꞌmaki ma mopa hano hisea kana makale vaꞌyi ohuke. 7 Mako 
nofi anakaꞌmoki mako nofi vayaꞌae hetiꞌa la hisakeꞌa mako mopale vayaꞌmoki 
hetiꞌa mako mopale vayaꞌae la hukae. Lusiya huno fate fate koteka ala 
imima alike. Lusi kafu nehuꞌa apaꞌkatesea ya vaꞌyi huke. 8 Ani miꞌko ya vaꞌyi 
hukeaꞌmaki afaꞌa aꞌnemoki mafaꞌne alitekefe nehakeno hokoteno apaꞌkafu 
neꞌkea avamete maleno kikeaꞌmaki henakaꞌa lapaꞌkaeya lusi lapaꞌkafu kike.

9 Ani kanafi nakaeya nakiꞌae keꞌniꞌae afitapa aꞌkame maleꞌnaya 
yafenakeꞌa nesu nofi vayaꞌmoki lapaꞌkaeyafe lusi apaipa kafa lahapateꞌa 
lapaꞌkaeya lapavaleꞌa uꞌa aliꞌa haviya hulapateteꞌa lahapaesaketapa 
falikae. 10 Apaipa kafa lahapaesaya yafe nesu vayaꞌmoki nakaeyafe afiꞌa 
apaipafi maleꞌnaya ke ataleteꞌa nepu konakaꞌapimoki apavaleꞌa kame 
vayaꞌai apayapi apatesakeꞌa hapakae. Ina kava nehuꞌa ani konaka konaka 
neꞌataneꞌa kame hukae. 11 Ani kava nehisaya kanafi apaꞌkeꞌatikeꞌake 
apaune vaya lusi yate vaꞌyi huꞌneꞌa miꞌko vaya apaꞌkeꞌatike ke hapapaiteꞌa 
lusi vaya apavaleꞌa havi kapi apatekae. 12  Haoꞌotake auꞌava yaꞌmoꞌa lusiya 
huno aino atakufakaiyanakeꞌa vayafe hapautaki fotaki nehaya kava 
atalekae. 13  Atalekayaꞌmaki mako vayaꞌmoki nakaeya ke aepa heꞌa meni 
afime neꞌvisayana Yisasiꞌna eteꞌna esoa afina nakaeya ke atafa huꞌnisaya 
vayaꞌaina Anumaya Kotiꞌa apaipa apame alino katike. 14 Anumaya 
Kotiꞌa kava alino yakaipatesea yafe miꞌko aupalika hapapaisakeꞌa miꞌko 
vayaꞌmoki afitesakeno henakaꞌa ma mopa hano hisea kana vaꞌyi huke.

Havi kana hapaisea ya vaꞌyi huke.
15 Yisasiꞌa inake nehe aꞌkeꞌainaka Tanioloꞌa Anumaya Koti aune 

veꞌkamoꞌa huꞌnea ya lapaꞌkaeya akesakeno lusi lapamoꞌyo aisea ya ma 

mopa alino haviya hisea ya fate akufa nopi hetiꞌnisiketapa akekae. Ani 
huꞌnea ke hapalitapa afisaya vayaꞌmokitapa afitapa alakepa hutapa afeo. 
16  Ani lapamoꞌyo aisea ya akesayana ani kanafi Yutia maiꞌnisaya vaya 
apaune heꞌa avimateka haiyo. 17 Mako veꞌkamoꞌa noꞌkatoꞌmule haino 
maiꞌneno ani ke neꞌafiseateti lavino noꞌafakati mako ya oꞌalino afaꞌa 
naku naku vino. 18  Mako veꞌka hoyafaka maiꞌniseateti uno kenaꞌa alikefe 
noteka oꞌvino.

19 Avoꞌneo ani afina lusi havi ya vaꞌyi huke. Ani afina aipaꞌae 
maiꞌnisea aꞌae mafaꞌne saufa aliteteꞌa nu neꞌapamisaya aꞌneꞌae lusi nahau 
huneꞌapatoe. 20 Anumaya Kotiteka inake hutapa afikeo “Ko neꞌaiya 
iꞌkateꞌae sapati afinaꞌae ani ya vaꞌyi ohise.” hutapa afikeo. 21 Hokoteno 
Anumaya Kotiꞌa ma mopa alo huꞌnea kanaꞌae meni kanaꞌae ani ala havi 
kana hapaisea ya vaꞌyi ohuꞌneaꞌmaki ani havi kana vaꞌyi hiseana vaya lusi 
apaꞌkafu kikeaꞌmaki henakaꞌa makoꞌae ani ya vaꞌyi ohuke. 22  Anumaya 
Kotiꞌa ani havi kana alino aupa huke. Alino aupa ohininana miꞌko vaya 
ako falinine. Anumaya Kotiꞌa haikeno hapalimaleꞌnea vayaꞌaife afino 
apaꞌkufa alino katisea yafe ani kana alino aupa huke. 23 Ani kanafi mako 
vayaꞌmoki inake hukae “Anumaya Kotiꞌa lakufa alino katikefe huteꞌnea 
veꞌka mafi maiꞌniki akeo.” huke “Muka maiꞌniki akeo.” huke hisaketapaena 
“Lamake nehae.” hutapa oꞌafeo. 24 Mako vaya vaꞌyi huꞌa vayaꞌaina 
aꞌa apavataka hisaya yafe apaꞌkeꞌatike ke inake huꞌa hukae “Nakaeya 
Anumaya Kotiꞌa lapaꞌkufa alino katikefe hunateꞌnea veꞌkakeꞌna neꞌoe.” 
huꞌa hisaya vayaꞌae apaꞌkeꞌatikeꞌake apaune vayaꞌae vaꞌyi hukae. Ani akufa 
vaya vaꞌyi huꞌa Anumaya Kotiꞌa haꞌye hikeno hapalimaleꞌnea vayaꞌaina 
aꞌa apavataka hisaya yafe apaꞌkeꞌatike ke afisaya yafe lusi apamoꞌyo ai 
yaꞌae oꞌakeꞌnaya avame ya hu loꞌkiya yaꞌae hukae. Ani ya hukayaꞌmaki 
Anumaya Koti haꞌye hikeno hapalimaleꞌnea vayaꞌmoki oꞌafikae. 25 Afeo ani 
ya vaꞌyi ohuꞌnea afina ako lahapapaiꞌnoanaki afitapa alakepa heo. 26 Ani 
yafe “Ani veꞌka kaꞌme koteka maiꞌniki utapa akeo.” hisaketapaena anifi 
oꞌmaiꞌnekaiyanaki lapaꞌkaeya oꞌveo. “Mika nopi maiꞌniki utapa akeo.” huꞌa 
hisaketapaena “Lamake nehae.” hutapa lapaꞌkesa oꞌafeo. 27 Koꞌkuꞌnapakati 
eꞌnoa veꞌka vayaꞌmo alinateꞌnea mafaꞌne esoa auꞌava kavaꞌmoꞌa ina 
kava hukeanaki afeo. Lapaꞌkaeya akesakeno kopasiꞌnamoꞌa yake haino 
neꞌeatekati ano kahai huno yake lavino nefalea aupalika ano haleketapa 
neꞌakaya avamete Anumayamo Mafaꞌne eteꞌna ekefe hisukenoꞌaena ani 
kava hukeanaketapa nakekae. 28  Faliꞌnaya vaya apaꞌkufa haneꞌnea yateꞌke 
miꞌko haꞌkiꞌki namayakamoki eꞌa aliꞌa anupa nehae. Ani kava huꞌa miꞌko 
vayaꞌai folakapi Anumayamo Mafaꞌne ekaiye.

Henakaꞌa Yisasiꞌa eteno ekaiye.
29 Ani ala kana hapaisea kana hano hutesikeno yakemoꞌa alino 

haniꞌake nehisikeno iꞌkaꞌmoꞌa makoꞌae ano ha olesikeꞌa sanafiꞌyaka 

koꞌkuꞌnateti atafailavi atafailavi hukae. Atafailavitesakeꞌa miꞌko ani 
koꞌkuꞌnate loꞌkiya ya haneꞌnea yaꞌmoꞌa kanake kanake nehuꞌa fate fate 
kate uꞌeꞌa hukae. 30 Ani ya fole aitesikeꞌnaena nakaeya koꞌkuꞌnapakati 
eꞌnoa veꞌka vayaꞌmo alinateꞌnea veꞌkamoꞌna lapavelisoa avame hu yana 
koꞌkuꞌnate vaꞌyi hiseana miꞌko mopafi maiꞌnaya nofi vayaꞌmoki apamoꞌyo 
neꞌaiꞌa avilekae. Aviꞌneleꞌa akesakeno koꞌkuꞌnapakati eꞌnoa veꞌka 
vayaꞌmo alinateꞌnea mafaꞌne koꞌkuꞌnate hiyapi ano hale himamu loꞌkiya 
yaꞌniꞌae eliꞌna neꞌesukeꞌa nakekae. 31 Neꞌakesakeꞌna kayo kayo vayaꞌni 
hupatesukeꞌa lusiya huꞌa ufe neꞌaꞌa miꞌko yake haino neꞌeatekatiꞌae yake 
lavino nefaleatekatiꞌae aluka aluka aupalikaꞌae hupatesukeꞌa uꞌneꞌa 
miꞌko nakaiꞌni vayane huꞌna hapalimaleꞌnoa vayaꞌni koꞌkuꞌnaꞌmoꞌa uno 
ataleꞌniseatekatiꞌae apavaleꞌa eꞌa anupa huteꞌa ekae.

Hikifa yosamoꞌa neꞌya haꞌkale kana lavenele.
32  Yisasiꞌa inake nehe hikifa yosale humaleꞌna mako avoya ke 

lahapapaikoanaki afeo. Ani yosamoꞌa hokoteno aꞌkopayakale akusasi 
ano haita maleteno atali huteno halate anupa maleketapaena “Meni 
hoya haꞌkale kana fole aiye.” hutapa nehae. 33  Ani kava nehayaꞌmaki 
ani lahapapaiꞌnoa avame ya akesutapaena “Esea kanaꞌamoꞌa aupasi 
nehikeno kipate eno maiꞌneanakeno ako ekaiye.” hutapa lapaꞌkesa afikae. 
34 Lamake huꞌna lahapaꞌnepauve meni maiꞌnaya ve alave ofaliꞌa afaꞌa 
maiꞌnisakeno miꞌko ani ya vaꞌyi huke. 35 Lamake koꞌkuꞌnaꞌae mopaꞌae 
fanane hukaꞌaꞌmaki nakaeya keꞌnimoꞌa alaki fanane ohuno haneke 
haneke huke.

Yisasiꞌa eteno esea kana mako veꞌkamoꞌa alaki oꞌafiꞌne.
36  Ani lahapapaiꞌnoa kana eno fole aisea kana mako veꞌkamoꞌa 

alaki lamake huno oꞌafiꞌne. Ani kava huꞌa koꞌkuꞌnapi maiꞌnaya kayo 
kayo vayaꞌmokiꞌae ani kana oꞌafiꞌnae. Ani kava huno Anumaya Koti 
Mafaꞌneꞌamoꞌae ani kana oꞌafiꞌneaꞌmaki Afoꞌamoꞌa akaiꞌake ani kana 
afiꞌne. 37 Aꞌkeꞌainaka Noaꞌa maiꞌnea afina maiꞌnaya vayaꞌmoki huꞌnaya 
akufa kava huꞌa ani afina maiꞌnaya vayaꞌmokiꞌae ani akufa kava 
nehisakeꞌna nakaeya koꞌkuꞌnapakati eꞌnoa veꞌka vayaꞌmo alinateꞌnea 
mafaꞌne eteꞌna ekauve. 38‑39 Liꞌmoꞌa ano apati oꞌkaꞌnea kanafi maiꞌnaya 
vayaꞌmoki neꞌyaꞌae liꞌae neꞌneꞌa a alike ve alike nehuꞌa miꞌko afina ani 
yafeꞌke apaꞌkesa neꞌafiꞌa Noaꞌa ke hapapaiꞌneaꞌmaki ani ke oꞌafiꞌnakeno 
Noaꞌa lipi kalefi haino falekeꞌa miꞌko vayaꞌmoki apaꞌkesa oꞌafiꞌa maiꞌnaya 
yapi liꞌmoꞌa hakakino eꞌneno miꞌko vaya ano apati kaꞌne. Nakaeya 
koꞌkuꞌnapakati eꞌnoa veꞌka vayaꞌmo alinateꞌnea mafaꞌne eteꞌna esoa 
afina ani akufa kava hukae. 40 Nakaeya eteꞌna esoa afina hoyafi aole 
veꞌkala maiꞌnisaꞌapati Anumaya Kotiꞌa mako avaleno asaka nehuno mako 
veꞌka alino apahetalekaiye. 41 Aole atalaꞌmokani maya loꞌkaꞌana haya 

neꞌaisaꞌakeno Anumaya Kotiꞌa mako a avaleno asaka nehuno mako a 
alino apahetalekaiye.

42  Ina yafe Anumayatapimoꞌna esoa kana lapaꞌkaeya oꞌafiꞌnaya yafe 
lapau oꞌkaletapa akeva hutapa maiyo. 43  Lapaꞌkaeya mako kumaya 
vayaꞌaife lapaꞌkesa afitapa haleo. Mako kumaya veꞌkamoꞌa “Ina hanipi ina 
kanale noꞌa faiꞌna anafe huꞌna alikoe.” huno hinakeno noꞌmo afoꞌamoꞌa 
afiꞌnininana “Kava yakaikoe.” huteno noꞌale yakaiꞌnisikeno ani kumaya 
veꞌkamoꞌa ano anafe huno haino noꞌafati ya oꞌalinine. 44 Lapaꞌkaeyaꞌae 
ani kava hutapa avatati hutapa nakeva heo. Koꞌkuꞌnapakati eꞌnoa veꞌka 
vayaꞌmo alinateꞌnea veꞌkae “Oꞌmekaiye.” nehutapa lapaꞌkesa oꞌafitapa 
haviku maiꞌnisaya kanafi eꞌna lahapau kakauve.

Kanale aliꞌya veꞌkaꞌae havi aliꞌya veꞌkaꞌae avoya ke.
45 Anumayamoꞌa inake he kanale aliꞌya veꞌkamoꞌa akenopa haleꞌnea 

veꞌka miꞌko afina aliꞌya alike alike nehea veꞌka lapaꞌkaeyapi hanate 
maiꞌne? Ani kava huꞌnea aliꞌya veꞌkae ala kava veꞌkamoꞌa inake huke 
“Miꞌko aliꞌya vayaꞌaite yakaiꞌneꞌka miꞌko afina neꞌya faꞌko huꞌka 
apamite apamite ho.” huke. 46  Hukeaꞌmaki ani kava veꞌka henakaꞌa 
eteno neꞌesikeno hokoteno hapaiꞌnea akufa kava nehunoꞌaena ani aliꞌya 
veꞌkamoꞌa amuse huke. 47 Lamake huꞌna lahapaꞌnepauve ani kava huꞌnea 
aliꞌya veꞌkae kava veꞌkamoꞌa inake huke “Miꞌko yaꞌniꞌale kava yakaiyo.” 
hutekaiye.

48‑50 Hutekaiyaꞌmaki ani aliꞌya veꞌkamoꞌa ina akufa akesa afike “Ala 
kava veꞌkaꞌni makale oꞌmekaiye.” huteno aliꞌyaꞌale yakaipateꞌnea vaya 
kayo neꞌapamino ala kava veꞌkamo neꞌya neteno mako vayaꞌae atu li 
neteno anekinaki nehuno “Oꞌmekaiye.” huno haviku maiꞌnisea kanafi 
ani ala kava veꞌka ekaiye. 51 Eno ani haoꞌotake kava huꞌnea aliꞌya veꞌka 
lusi kayo amiteno inake huke “Nakaeyateka vekanoꞌkano hu neꞌnataya 
vayaꞌae maiyo.” huno hutekaiye. Hutesikeno ani kumapi viseana apaꞌkafu 
yulakefa neꞌaiꞌa apave kemo hukae.

Nayatalaꞌa aꞌmafaꞌneyakaꞌaite avoya ke huꞌne.

25 �1 Yisasiꞌa inake huno ke avoya kefati nehe Anumaya Kotiꞌa kava 
alino yakailapatesea kana aepa hesea afina ina kava huke. 

Mako veꞌka meni a aliꞌnea veꞌka ekefe nehikeꞌa naya aole aꞌmafaꞌneyaka 
ata kaniꞌapi neꞌaliꞌa katekati uꞌa avalekefe uꞌnae. 2  Naya mako kaya 
aꞌmafaꞌneyaka apaꞌkesa oꞌmaleꞌnea aꞌmafaꞌneyaka maikeꞌa naya mako 
kaya aꞌmafaꞌneyaka apaꞌkenopa haleꞌnea aꞌmafaꞌneyaka maiꞌnae. 3  Ani 
apaꞌkesa oꞌmaleꞌnea aꞌmafaꞌneyaka kaniꞌapi aliꞌneꞌa eꞌnayaꞌmaki makoꞌae 
laꞌkiteꞌa ata kani aesaya lina aliꞌa oꞌmeꞌnae. 4 Aliꞌa oꞌmeꞌnayaꞌmaki 
apaꞌkenopa haleꞌnea aꞌmafaꞌneyakamoki keꞌayoꞌapifi laꞌkiteꞌa ata kani 
aesaya lina aliteꞌa ani ata kaniꞌapiꞌae aliꞌneꞌa uꞌnae. 5 Uꞌnayaꞌmaki ani a 

aliꞌnea veꞌka makale oꞌmekeꞌa ani aꞌmafaꞌneyaka apau maiꞌmai hikeꞌa 
apau kaleꞌnae.

6  Apau kaleꞌnakeno haniꞌainaka ala kefati inake huꞌne “A aliꞌnea veꞌka 
ako neꞌe. Lapaꞌkaeya katekati utapa avaleteo.” 7 Nehikeꞌa mani nayatalaꞌa 
aꞌmafaꞌnemoki hetiꞌa kaniꞌapi aesaya ya ako aliꞌa avatati huꞌnae. 
8  Apaꞌkesa oꞌmaleꞌnea aꞌmafaꞌnemoki apaꞌkenopa haleꞌnea aꞌmafaꞌneꞌaife 
inake nehae “Lakaeya ata kaniti ako asu hesea kava nehiki lapaꞌkaeya li 
kepati laꞌkilateo.” nehae. 9 Nehakeꞌa apaꞌkenopa haleꞌnea aꞌmafaꞌnemoki 
anonaꞌa keꞌapile inake hae “Ata kani aesuna lina lakaeyaꞌae lapaꞌkaeyaꞌae 
laꞌkisuna akufa kava ohuꞌneanaki lapaꞌkaeya afeno nopati utapa miya 
heo.” huꞌnae. 10 “Miya heo.” huꞌa hupatakeꞌa neꞌvakeno a aliꞌnea veꞌka 
anile ekeꞌa aliꞌa avatati huteꞌa maiꞌnaya aꞌmafaꞌneyaka akaeyaꞌae ala 
neꞌya nopi haiꞌa faleteꞌa kita ako kimaleꞌnae.

11 Kimaleꞌnakeꞌa apaꞌkesa oꞌmaleꞌnea aꞌmafaꞌnemoki henakaꞌa eꞌa 
inake hae “Ala Nenao Ala Nenao kita yaꞌkilato.” nehae. 12  Nehakeno a 
aliꞌnea veꞌkamoꞌa anonaꞌa keꞌapile inake he “Heꞌe lamake lahapaꞌnepauve 
nakaeya nolapaꞌkoa anaka neꞌae.” huꞌne. 13  Yisasiꞌa inake nehe “Ina kava 
huꞌnaya yafe lapaꞌkaeya kava yakaiyo. Nakaeya eteꞌna esoa afinaꞌae 
kanaꞌae oꞌafiꞌnaya yafe kava yakaiyo.”

Aliꞌya vaya moni apamiꞌnea avoya ke.
14 Yisasiꞌa Anumaya Koti kava yakaipatesea kanae inake he mako 

kava veꞌkamoꞌa yatala koteka ukefe nehuno aliꞌya vayaꞌaife ke hikeꞌa 
akeno moni faꞌko huno apamite apamite huteno uꞌne. 15 Aliꞌya neꞌalea 
aepaꞌapi apaꞌketeno mako veꞌka naya mako kaya tauseni kina (K5,000) 
amite mako veꞌka aole tauseni kina (K2,000) amite mako veꞌka makoꞌke 
tauseni kina (K1,000) amiꞌne. Apamite apamite huteno afaki koteka uꞌne. 
16  Uꞌnikeno naya mako kaya tauseni kina (K5,000) amiꞌnea veꞌkamoꞌa 
ani monileti aliꞌya aliteno makoꞌae aiꞌakamaꞌa moni alikeno naya 
mako kaya tauseni kinaꞌae (K5,000) aliteno alino maleno loꞌkaeyateka 
nayatalamaꞌa alea tauseni kina (K10,000) fole aiꞌne. 17 Fole aikeno aole 
tauseni kina (K2,000) amiꞌnea veꞌkamoꞌa ani monileti aliꞌya aliteno 
makoꞌae aiꞌakamaꞌa moni alikeno aole tauseni kinaꞌae (K2,000) aliteno 
alino maleno loꞌkaeyateka aoleꞌae aoleꞌae tauseni kina (K4,000) fole aiꞌne. 
18  Fole aiꞌneaꞌmaki makoꞌke tauseni kina (K1,000) amiꞌnea veꞌkamoꞌa ani 
moni alino uno mopafi keli kafiteno ano ati kamaleꞌne.

19 Ani aliꞌya vayaꞌai kava veꞌka yatala kana uno maiteno eteno eno 
apamiꞌnea monimo ke huke nehe. 20 Huke nehuno naya mako kaya 
tauseni kina (K5,000) amiꞌnea veꞌkamoꞌa vaꞌyi huno nayatalaꞌa tauseni 
kina (K10,000) alino eno neꞌamino inake he “Kava Nenao amuseꞌka 
nehuki naya mako kaya tauseni kina (K5,000) namiꞌnanapati eteꞌna 
aliꞌya alukeno aiꞌakamaꞌa nayatalamaꞌa tauseni kina (K10,000) haneꞌne.” 

21 Hikeno ala kava veꞌkamoꞌa akaeyafe inake he “Kakaeya miꞌko afina 
aliꞌya alike alike hana yaꞌkamoꞌa kanale hikeꞌka kanale veꞌka maiꞌnane. 
Aise moni kamiꞌnoa yateti aliꞌya aliꞌnakeno ala huꞌnea yafe kakaeya ala 
kava aliꞌka yakaisana ya kamikoe. Nopi haiꞌkeketaꞌa loꞌkataꞌa amuse 
hiꞌano.” 22  Nehikeno aole tauseni kina (K2,000) amiꞌnea veꞌkamoꞌa eno 
inake huno hapaiꞌne “Kava Nenao amuseꞌka nehuki kakaeya aole tauseni 
kina namiꞌnanapati aliꞌya alukeno aiꞌakamaꞌa moni aloateka aoleꞌae 
aoleꞌae tauseni kina (K4,000) aliꞌna neꞌoe.” 23  Hikeno ala kava veꞌkamoꞌa 
akaeyafe inake he “Kakaeya aliꞌya alike alike hana yaꞌkamoꞌa kanale 
hikeꞌka kanale veꞌka maiꞌnane. Aise moni kamiꞌnoaꞌmaki aliꞌya alinakeno 
ala huꞌnea yafe kakaeya ala kava aliꞌka yakaisana ya kamikoe. Nopi 
haiꞌkeketaꞌa loꞌkataꞌa amuse hiꞌano.” 24 Nehikeno makoꞌke tauseni kina 
(K1,000) amiꞌnea veꞌkamoꞌa eno inake he “Kava Nenao amuseꞌka nehuki 
ako kakeꞌnoana kakaeya loꞌkiya keꞌake veꞌka maiꞌneꞌka alu veꞌkamo 
maleꞌnea ya haꞌnefaleꞌka mako veꞌkamo hoyaꞌafi haꞌkalemaleꞌnea yaꞌae 
kumaya aliꞌka neꞌnana veꞌka maiꞌnane. 25 Makoꞌke tauseni kina (K1,000) 
namiꞌnanaꞌmaki koliꞌka huteꞌna mopafi keli kafiteꞌna falaꞌkiꞌkateꞌnoateti 
kakaeya ma moni aliꞌna eꞌna neꞌkamoe.” 26  Nehikeno ala kava veꞌkamoꞌa 
ani aliꞌya veꞌkae inake he “Kakaeya kayamufa oꞌai aliꞌya veꞌka maiꞌnane. 
Kakaeya ako afiꞌnane nakaeya alu veꞌkamo maleꞌnea ya haꞌnefaleꞌna 
mako veꞌkamo hoyaꞌafi haꞌkalemaleꞌnea yaꞌae kumaya aliꞌna neꞌnoa 
veꞌka maiꞌnoa yafe ako afiꞌnape? 27 Afiꞌnanaꞌmaki na kava hikeꞌka moni 
neꞌmalaya nopi moniꞌni oꞌmaleꞌnane? Malanateninana nakaeya meni 
moniꞌniꞌae aiꞌaka moniꞌniꞌae alunine.” huꞌne. 28  Mako vayaꞌaife inake he 
“Ani makoꞌke tauseni kina (K1,000) aliꞌnea veꞌka hafaletetapa nayatalaꞌa 
tauseni kina (K10,000) aliꞌnea veꞌka ameo. 29 Lahapaꞌnepauve afenoꞌyaꞌa 
haneꞌnisea veꞌka makoꞌae amisukeno ala afenoꞌa hanekaiyaꞌmaki afenoꞌya 
hoꞌkano oꞌmaleꞌnisea veꞌka aliꞌnisea yaꞌa akaeyapati hafalekauve. 30 Ani 
havi aliꞌya veꞌka avaletapa maꞌailaka hani kumapi yaka hutalesakeꞌa anifi 
maiꞌneꞌa lusiya huꞌa avovo avava nehuꞌa avi neleꞌa apave kume kume 
kanesaya kumapi atalekae.”

Yisasiꞌa miꞌko vaya alino faꞌko faꞌka hisea ke.
31 Yisasiꞌa inake he koꞌkuꞌnapakati eꞌnoa veꞌka vayaꞌmo alinateꞌnea 

mafaꞌnemoꞌna kava yakaikefe esoa afina ano hale loꞌkiya himamu 
yaꞌniꞌae koꞌkuꞌnapi kayo kayo vayaꞌae eteꞌna ekauve. Nakaiꞌni ano 
hale loꞌkiyaꞌnileti kava yakaisoa yafe hale fai mai yate maikoe. 32  Fai 
maiꞌnisukeꞌa miꞌko aupalikati vayaꞌmoki nakaeyate eꞌa aliꞌa atalu 
huꞌnisakeꞌna sipi sipile kava neꞌyakaiya veꞌkamoꞌa memeꞌae sipi sipiꞌae 
alino faꞌko faꞌka nehea avamete maleꞌna vaya aliꞌna faꞌko hukoe. 33  Aliꞌna 
faꞌko huꞌna sipi sipimaꞌa naya lamaka neꞌapateꞌna mememaꞌa naya haoka 
apatekauve.

34 Apateteꞌna ala kava yakai kanomoꞌna naya lamaka apatesoa vayafe 
inake hukoe “Afoꞌnimoꞌa kanale amuse ya ako lapamiꞌnea vayanaki 
eo. Mani mopa alo huꞌnea afina aepa heno katilapateꞌnea kumate kava 
yakaisoa kumate lapaꞌkaeya etapa maiyo.” huꞌna hukoe. 35 “Nakaeya 
nakaꞌneteketapa neꞌya namiꞌnae. Life neꞌnahaiketapa li namiꞌnae. Nata 
veꞌka neꞌoketapa hutapa falu fala huneꞌnatetapa navaletapa notapifi 
nateꞌnae. 36  Kenaꞌni oꞌmaleꞌniketapa kena havainateꞌnae. Kali aliꞌnoketapa 
kava hunateꞌnae. Nofi nopi maiꞌnoketapa utapa nakeꞌnae. Ani kava 
hunateꞌnaya yafe katilapateꞌnoa kumate etapa maiyo.” huꞌna hukoe.

37 Hisukeꞌa naya lamaka maiꞌnaya alakepa kava huꞌnaya vayaꞌmoki 
inake hukae “Anumayati hana afina kakateketa kaketeta neꞌya 
kamiꞌnone? Hana afina life kahaiketa kaketeta li kamiꞌnone? 38  Hana 
afina nata veꞌka neꞌanaketa alita kanale hukateꞌnone? Hana afina kenaꞌka 
oꞌmaleketa kena kamiꞌnone? 39 Hana afina kali kahaꞌniketa kakeꞌnone? 
Hana afina nofi nopi maiꞌnanaketa uta kakeꞌnone.” huꞌa hukae. 40 Inake 
nehisakeno ala kava veꞌkamoꞌa apaꞌkaeyafe eteno inake huke “Lamake 
lahapaꞌnepauve lapaꞌkaeya apaꞌki oꞌmaleꞌnea nakanaꞌnimoki hupateꞌnaya 
kavana nakaeyaꞌke hunateꞌnae.” huno huke.

41 Hukeaꞌmaki aya haoka alino apateꞌnea vayaꞌaife inake huke 
“Haoꞌotake kavaꞌake nehaya vaya huꞌna haviya hulapatesoa yafe 
nataletapa veo. Sataꞌae aliꞌya vayaꞌaꞌae katipateꞌnoa kumapi akola ata 
leke leke nehea atafi utapa akola maiyo. 42  Nakaeya nakaleꞌneaꞌmaki 
neꞌya oꞌnamiꞌnae. Life nahauꞌneaꞌmaki li oꞌnamiꞌnae. 43  Nata veꞌka 
neꞌoaꞌmaki navaletapa falu fala huoꞌnateꞌnae. Kenaꞌni oꞌmaleꞌneaꞌmaki 
kena havai oꞌnateꞌnae. Kali alite nofi nopi ute huꞌnoaꞌmaki utapa 
oꞌnakeꞌnae.” 44 Hisikeꞌa eteꞌa inake hukae “Anumayatimoka hana afina 
kakateketa kakeꞌnone? Hana afina life neꞌkahaiketa kakeꞌnone? Hana 
afina nata veꞌka eꞌnanaketa kakeꞌnone? Hana afina kenaꞌka oꞌmaleꞌniketa 
kakeꞌnone? Hana afina kali aliteꞌka maiꞌnanaketa kakeꞌnone? Hana 
afina nofi nopi maiꞌnanaketa kakeꞌnone? Kakeꞌnonateninana ako 
kahaꞌmaꞌnonine.” 45 Hakeno ala kava veꞌkamoꞌa apaꞌkaeyafe inake huke 
“Lamake huꞌna lahapaꞌnepauve lapaꞌkaeya apaꞌki oꞌmale nakanaꞌnimoki 
ani kava hu oꞌapateꞌnisayana ani ya nakaeyaꞌke hu oꞌnateꞌnae.” 46  Ani 
haoꞌotake kava huꞌnaya vayaꞌaina hupatesikeꞌa akola apaꞌkufa apaꞌkafu 
kiꞌa maike maike hisaya kumapi uꞌa maikayaꞌmaki alakepa huꞌa 
maiꞌnisaya vayaꞌmoki kanale anonaꞌa amuse huꞌa ofaliꞌa akola maike 
maike huꞌa maisaya kumate ukae.

Kava vayaꞌmoki Yisasina haesaya ke huꞌa nehayae.

26 �1‑2  Yisasiꞌa mani ke huno avaya ateno akaeya ke neꞌafea 
anakaꞌaife inake he “Lapaꞌkaeya ako afiꞌnae Anumaya Kotiꞌa 

lapaꞌkinakomoki apaꞌkufa alino katiꞌnea afinafe apaꞌkesa afi neꞌya hale oꞌki 

kai hameꞌya yakita huꞌa nesaya kana aole afina maiteꞌa aepa heꞌa ani neꞌya 
kakae. Katesakeꞌa koꞌkuꞌnapakati eꞌnoa veꞌka vayaꞌmo alinateꞌnea veꞌka 
natafa huꞌa yofo yosale asaiteꞌa nahaesakeꞌna falikoe.” 3 Hikeꞌa mono nopi 
kava vayaꞌae ala ala vayaꞌae ala mono nopi hokote kava veꞌka Kaiyafasi 
nopi aliꞌa atalu huꞌa maiꞌnae. 4 Maiꞌneꞌa ke huꞌa nehayaꞌa inake hae “Hana 
kava huta lakeꞌatike ke huteta kesi Yisasina atafa huta haesunakeno 
falise?” 5 Inake hae “Miꞌko vayaꞌko eꞌa aliꞌa atalu huꞌneꞌa neꞌya yakita 
huꞌa nesaya yapi Yisasina atafa ohisune. Haviku atafa nehisunakeꞌa miꞌko 
vayaꞌmoki aketeꞌa kaleso neꞌaiꞌa la hukae.” huꞌa nehae.

Mako aꞌmoꞌa Yisasi akenopale manaꞌake masave laꞌkiꞌne.
6  Yisasiꞌa Petani uno aꞌkeꞌainaka fukoꞌya akeꞌnikeno alino kanale 

huteꞌnea veꞌkamo nopi uno maiꞌne. Ani veꞌkamo akiꞌa Saimoniꞌae. 
7 Maiꞌnikeno mako aꞌmoꞌa yafa keꞌayo alilino akaeyate eꞌne. Ani keꞌayo 
alo nehaya yafaꞌmo akiꞌa alapasata. Ani kepi ala miya neꞌatalaya masave 
manaꞌake li haneꞌnikeno ani aꞌmoꞌa ani masave aliꞌneno Yisasiꞌa hipale 
maiꞌnikeno akenopafi laꞌkino faleteꞌne. 8  Laꞌkino fale neꞌatekeꞌa akaeya ke 
neꞌafea anaka maiꞌneꞌa aketeꞌa ani yafe apaipa kafa nehaꞌa inake nehae 
“Na kava hikeno mika aꞌmoꞌa manaꞌake masave laꞌkino huke ataleke 
nehe? 9 Ani manaꞌake masave vaya apamisunakeꞌa miya hisaketa ala 
moni aliteta moni afenoꞌapi oꞌmale vaya faꞌko huta apaminine.” 10 Yisasiꞌa 
haya ke afiteno inake he “Ani ana ke oꞌamaꞌkitapa ataleo. Na ya hiketapa 
lapaꞌkaeya kana haiya ke nehae? Akaeya mani aꞌmoꞌa kanale kava 
huneꞌnate. 11 Afeno yaꞌapi oꞌmale vaya miꞌko afina lapaꞌkaeyaꞌae loꞌkaꞌa 
maikayanaketapa apaya hisaya lapaꞌkesa afisaya afina apaya hukayaꞌmaki 
nakaeya miꞌko afina lapaꞌkaeyaꞌae loꞌkaꞌna oꞌmaikoe. 12  Mani aꞌmoꞌa 
manaꞌake masave nakufale fale neꞌnateana nakaeya kelifi kinatesaya 
kaꞌniꞌa alino avatati huneꞌnate. 13  Nakaeya lamake lahapaꞌnepauve. Miꞌko 
aupalika vayaꞌaipi Yisasi kanale ke hapapaisaya koteka mani aꞌmoꞌa 
hunateꞌnea avakeꞌa hapapaisakeꞌa ani afe apaꞌkesa afikae.”

Yutasiꞌa kutalu ya huno Yisasina hakefe nehe.
14‑15 Ani afina layatalaꞌa hano huteno laiyalekati aole alea anaka Yisasi 

ke neꞌafea anakapati makoꞌke veꞌka Yutasi Isaꞌkeliotiꞌa mono nopi kava 
vayaꞌaite uno inake he “Kutalu ya alo hutapa naꞌmaki miya namisakeꞌna 
Yisasina avaleꞌna lapayapi atesoe?” huno hapapaikeꞌa ani ke afiteꞌa lusi 
amuse nehuꞌa teti kina (K30.00) amiꞌnae. 16  Amitakeno Yutasiꞌa ani afina 
Yisasina atafa huꞌa haesaya kafe aepa heno kahau neꞌaeye.

Yisasiꞌa keꞌa neꞌafea anakaꞌae neꞌya neꞌnae.
17 Hale oꞌki kai hameꞌya neꞌya neꞌnaya kana hokote afina fole neꞌaikeꞌa 

Yisasi ke neꞌafea anakaꞌmoki Yisasite eꞌa inake hae “Hanate uta Anumaya 

Kotiꞌa lakinakomoki apaꞌkufa alino katiꞌnea yafe lakesa afisuna neꞌya 
alita avatati hukatesune?” huꞌa afineꞌkae. 18  Afineꞌkakeno Yisasiꞌa inake 
huno hapapaiꞌne ala kumate neꞌutapa mako veꞌka aketapaena inake 
hutapa heo “Alino laya nehea veꞌkamoꞌa inake huno hulateketa neꞌone 
‘Falisoa kanaꞌni ako vaꞌyi hikeꞌna kakaeya nopi nakaeya ke neꞌafea 
anakaꞌae Anumaya Kotiꞌa lakinakomoki apaꞌkufa alino katiꞌnea yafe 
lakesa afi neꞌya nekefe nehune.’ hutapa hapaiyo.” 19 Yisasiꞌa ani ke 
hapapaitekeꞌa miꞌko Yisasiꞌa hapapaiꞌnea kava huꞌa Anumaya Kotiꞌa 
apaꞌkinakomoki apaꞌkufa alino katiꞌnea yafe apaꞌkesa afi neꞌya aliꞌa 
avatati huꞌnae.

20 Aliꞌa avatati humaleteꞌa une Yisasiꞌae layatalaꞌa hano huteno 
laiyalekati aole alea anakaꞌae loꞌkaꞌa maiꞌneꞌa neꞌya neꞌnae. 21 Neꞌya 
neꞌneꞌa Yisasiꞌa inake he “Nakaeya alaki lamake huꞌna lahapaꞌnepauve 
nakaeyaꞌae maiꞌnonapati mako veꞌkatapimoꞌa kutalu ya ako neꞌneanakeno 
nakaeya navaleno kame ya hunatesaya vayaꞌai apayapi natekaiye.” 
22  Nehikeꞌa miꞌko makoꞌke makoꞌkeꞌmoki apaipamoꞌa kana hapaikeꞌa 
Yisasife inake huꞌa afineꞌkae “Anumayaꞌnimoka nakaeyafe nehapi?” 
23  Huꞌa afineꞌkakeno Yisasiꞌa inake he “Nakaeyaꞌae makoꞌke lapepati 
kai hameꞌyateti faino vakamotino neꞌnea veꞌkamoꞌa kame vayaꞌnimoki 
nahaesaya yafe kesi kate uneno nehuno kutalu ya neꞌne. 24 Neꞌnekeno 
Anumaya Koti avopi ako kamaleꞌnaya ke aꞌkame maleꞌa nakaeya 
koꞌkuꞌnapakati eꞌnoa veꞌka vayaꞌmo alinateꞌnea veꞌka nahaesakeꞌna 
falikoe. Avopi kamaleꞌnaya yafe ani kava hunatekayaꞌmaki nakaeya 
navaleno kame ya hu neꞌnataya vayaꞌai apayapi natesea veꞌkaena lusiya 
huꞌna nahau hutoe. Ani veꞌka itaꞌamoꞌa ali oꞌateꞌnininana kanale hinine.” 
25 Hikeno Yutasiꞌa avaleno kame vayaꞌai apayapi atesea veꞌkamoꞌa inake 
he “Aliꞌka laya nehana Nenao nakaeyafe nehape?” Hikeno Yisasiꞌa inake 
he “He kakaeya kakaiꞌka ako huꞌka fole neꞌaine.” huno huteꞌne.

Yisasi ke neꞌafea anaka akaeyafe apaꞌkesa 
afisaya neꞌya Yisasiꞌa apamiꞌne.

26  Neꞌya neꞌnakeno Yisasiꞌa mako kai hameꞌya alino Anumaya Kotiteka 
ke huno amuse huteno aꞌkaya heno keꞌa neꞌafea anaka neꞌapamino 
inake huno hapapaiꞌne “Mani kai hameꞌya nakaiꞌni nakufaki lapaꞌkaeya 
alitapa neo.” 27 Mako li hefiꞌa neꞌnaya kepi nofi alakamo li haneꞌnea ke 
aliteno Anumayamoteka ke huno amuse huteno neꞌapamino inake he 
“Miꞌkoꞌamokitapa nete nete heo. 28  Mani lina nakaiꞌni kolane. Vayaꞌmoki 
nahaesakeꞌna falisoana kolaꞌnimoꞌa laꞌki laviseana miꞌko vayaꞌmokitapa 
haoꞌotake yatape lahapaove lapatove nehuꞌna naipa falu yapati 
aliꞌna atalelapatekauve. Ani kolaꞌmoꞌa Anumaya Kotiꞌa alino loꞌkiya 
vailapateꞌnea kemo aepaꞌa alino loꞌkiya vaike. 29 Nakaeya alaki lamake 
lahapaꞌnepauve nakaeya mako nofi alakamo li makoꞌae oꞌneꞌna maime 

uꞌna Anumaya Koti kava yakaisea kumate uꞌna lapaꞌkaeyaꞌae saufa auꞌava 
kava huꞌna nofi alakamo li nekauve.” 30 Hikeꞌa makoꞌke yakame huteꞌa 
maꞌaileka hatilaviꞌa Olivi yosa haneꞌnea avimate uꞌnae.

Yisasiꞌa Pitafe “Kaꞌkameꞌya namikane.” nehe.
31 Yisasiꞌa akaeya ke neꞌafea anakaꞌae inake he “Meni haniꞌainaka 

miꞌkoꞌamokitapa nakaeyafe afitapa lapaipafi maleꞌnaya yatapi ataletapa 
lapaune hekae. Anumaya Koti akaiꞌa inake hikeꞌa avopi kamaleꞌneane

‘Nakaeya sipi sipi afu anakaꞌai kava neꞌapi nehaesoana miꞌko afu 
anaka apaune heꞌa falu fale hukae.’ huno kamaleꞌneane.

32  Kamaleꞌneaꞌmaki faliꞌnisukeno Anumaya Kotiꞌa eteno alino 
hetinatesikeꞌna Kalili uꞌna hoko netesuketapa naꞌkame ekae.” 33  Nehikeno 
Pitaꞌa inake he “Miꞌkoꞌamoki kakaeyafe afiꞌa apaipafi maleꞌnaya yaꞌapi 
ataleꞌa apaune hekayaꞌmaki nakaeya lamake huꞌna kahaꞌnepauve 
kakaeyafe afiꞌna naipafi maleꞌnoa yaꞌni ataleꞌna naune ohekauve.” 
34 Nehikeno Yisasiꞌa Pitafe inake he “Lamake kahapauvanaki afeo. Meni 
haniꞌainaka koꞌkole ake oꞌaiꞌnisikeꞌka aoleꞌae makoꞌae kana nakaeyafe 
‘Oꞌakeꞌnoa veꞌkae nehae.’ huꞌka vane hunatekane.” 35 Nehikeno Pitaꞌa 
loꞌkiya ke nehuno inake nehe “Kakaeyaꞌae nahaesakeꞌna falisoe huꞌnaena 
nakaeya ‘Oꞌakeꞌnoa veꞌkae.’ huꞌna vane huoꞌkatekauve.” huno nehikeꞌa 
miꞌko Yisasi ke neꞌafea anakaꞌae makoꞌke akufa keꞌake nehae.

Yisasiꞌa Ketesemeni hoyafi uno Anumaya Kotiteka ke huno afineꞌke.
36  Yisasiꞌa apaꞌkaeyaꞌae Ketesemenine huꞌa aki neꞌaya hoyafi uꞌa 

vaꞌyi nehuꞌa Yisasiꞌa keꞌa neꞌafea anakaꞌaife inake huno hapapaiꞌne 
“Anumaya Kotiteka ke huꞌna afikekefe mukakaya uvanaki lapaꞌkaeya 
male maiyo.” 37 Hapapaiteno Pitaꞌae Sepeti mafaꞌnela Yemisiꞌae Yoniꞌae 
apavaleteno loꞌkaꞌa neꞌuꞌa Yisasi aipamoꞌa aepa heno kanaꞌake nehuno 
atafa huno alaki hikeno lusiya huno havi akaso aliꞌne. 38  Akaso neꞌalino 
akaeyaꞌae uꞌnaya anakaꞌaife inake he “Ako falisoa akufa kava nehukeno 
naipamoꞌa kana neꞌnahaiki lapaꞌkaeya male maiꞌnetapa kava yakainateo.” 
39 Hapapaiteno aupasiꞌa uno mopafi aukosalekati iviꞌivi asakauno aiꞌneno 
Anumayamoteka inake nehe “O Afoꞌnimoka falisoa ya huki ani havi 
kanamoꞌa atuꞌake nehea liꞌkana nehiki Kakaeya kahaisikeꞌkaena ani li 
haneꞌnea keꞌayo aliꞌka atalaninaꞌmaki nakaeya naku nakesale aꞌkame 
oꞌmaleꞌka kakaiꞌka afisana kaku kakesale aꞌkame malo.” huno afineꞌke.

40 Afikeno Yisasiꞌa uno akaeya ke neꞌafea anakaꞌaite eteno uno 
apaꞌkeana apau kaleꞌa maiꞌnakeno apaꞌketeno Pitafe inake nehe “Vae 
lapaꞌkaeya aise kana nakaeyaꞌae loꞌkatapa kava yakaitapa oꞌmaiꞌnafe? 
41 Haviku Sataꞌa ‘Haoꞌotake kava heo.’ huno ano lapavataka hu yaꞌmoꞌa 
eno lahapau kae yafenaki yakaiꞌnetapa Anumayaleka afikeo huꞌnae 
nehoe. Lamake lapaipamoꞌa Anumaya aꞌkame malesea yafe nehaiyaꞌmaki 

lapaꞌkufamoꞌa alaka nehaekeno loꞌkiyaꞌa noꞌmale. Sata ke oꞌafisaya yafe 
kava neꞌyakaitapa Anumayamoteka ke hutapa afikeo.”

42  Makoꞌae Yisasiꞌa eteno uno Anumayamoteka inake huno afikeꞌne 
“Afoꞌnimoka mani haoꞌotake kanamoꞌa atuꞌake nehea liꞌkana nehikeno 
ani li haneꞌnea keꞌayo nakaeyafe aoꞌkaseno ‘Afaꞌa nese.’ huꞌka kakesa 
afisanana afaꞌa kanalenaki kakaeya afisana kate aꞌkame malo.” 43  Afikeno 
Yisasiꞌa halate akaeya ke neꞌafea anakaꞌaite eteno uno apaꞌkeana 
apaulakamoꞌa kanaꞌake hikeꞌa apau kaleꞌa maiꞌnakeno apaꞌkeꞌne. 44 Halate 
aoleꞌae makoꞌae kana apataleno uno hokoteno afikeꞌnea akufa keꞌake 
huno makoꞌae Anumayamoteka afineꞌke.

45 Afikeno Yisasiꞌa halate eteno akaeya ke neꞌafea anakaꞌaite eno apau 
kaleꞌa maiꞌnakeno apaꞌketeno inake he “Lapaꞌkaeya lapau kaletapa kanale 
maitapa falu nehafe? Afeo. Meni vayaꞌmoki nakaeya koꞌkuꞌnapakati eꞌnoa 
veꞌka vayaꞌmo alinateꞌnea veꞌka natafa huꞌa navaleꞌa havi vayaꞌmoki 
apayapi ako natesakeꞌa nahakefe nehae. 46  Hetiketa ako vino. Akekeo 
nakaeya navaleno havi vayaꞌai apayapi natesea veꞌka kutalu ya neꞌnea 
veꞌka ako eno lavaꞌneteki akeꞌnafe?”

Yutasiꞌa Yisasina kame vayaꞌamoki apayapi avaleno ateꞌne.
47 Yisasiꞌa ani ke nehikeno Yutasiꞌae veꞌka ayatalaꞌa hano huteno aiyalekati 

aole aliꞌnea anakapi loꞌkano neꞌmaiya veꞌka vaꞌyi nehikeꞌa akaeya aꞌkameleka 
miꞌko vaya eꞌnae. Mono nopi kava vayaꞌae mono hapaliꞌa hapaꞌnepaiya 
vayaꞌae ala ala vayaꞌae ani vaya hupatakeꞌa ani vayaꞌmoki heki kayo alike 
miꞌko kayo alike huꞌneꞌa Yisasite eꞌnae. 48 Yutasiꞌa Yisasina haesaya kutalu ya 
neꞌnea veꞌkamoꞌa inake huꞌne “Uꞌna mako veꞌka hane hane hisoa veꞌka atafa 
heo.” huno hapapaiꞌne. 49 Ani ke huno hapapaiteno Yutasiꞌa makale Yisasite 
eno inake he “Aliꞌka laya nehana Nenao maiꞌnape?” nehuno hane hane 
huꞌne. 50 Yisasiꞌa Yutasife inake he “Vayaꞌnimoka hukefe eꞌnana yana makale 
ani kava ho.” huno nehikeꞌa anileti vayaꞌmoki uꞌa ayapi atafa huꞌa alaki 
huꞌnae. 51 Atafa nehakeno Yisasiꞌae hetino maiꞌnea veꞌkamoꞌa aya maleno 
hakina avayu huteno ala mono nopi hokote kava veꞌkamo aliꞌya veꞌkaꞌamo 
akesa aepafati heno hataka hutalekeno mopafi asaka hu laviꞌne. 52  Mopafi 
laviꞌneaꞌmaki Yisasiꞌa inake he “Hakinaꞌka kuꞌafi eteꞌka aiyo. Hakinaleti 
la nehaya vayana hakinaleti hapaesakeꞌa faliꞌa fanane hukae. 53 Fanane 
hukayaꞌmaki nakaeya Afoꞌnimoteka afikesukeno nayatalaꞌa hano huteno 
aiyalekati aole aliꞌnea nofi vayaꞌaipati la nehaya vayaꞌa apaꞌkaseno 70 tauseni 
(70,000) koꞌkuꞌnapi kayo kayo vaya nau vaisaya yafe hupatesikeꞌa esaya 
yafe oꞌafiꞌnape? 54 Nakaeya ani yafe afikesukeꞌa nau vaisayana hana ya huno 
Anumaya Koti avopi kemoꞌa nakaeyafe ‘Ina kava hutesakeno falike.’ huꞌa 
huꞌnaya ke fole aino neꞌyaꞌa alitesikeno lamake huke?”

55‑56  Yisasiꞌa ani afina atafa huꞌnaya vayaꞌaife inake nehe “Mako 
vaya nehapano kumaya ya nehea veꞌka atafa hukeꞌkana kava hutapa 

lapaꞌkaeya hakinaꞌae heki kayoꞌae aliꞌnetapa nakaeya natafa hukefe 
eꞌnayaꞌmaki nakaeya miꞌko afina efi efi huꞌna ala mono nopi haiꞌna 
maiꞌneꞌna Anumayamo ke aliꞌna apaya huꞌnoaꞌmaki lapaꞌkaeya ani kanafi 
natafa ohuꞌnayaꞌmaki ani miꞌko nakaeya nakufale nehaya kavaꞌmoꞌa 
aꞌkeꞌainaka apaune vayaꞌmoki kaꞌnaya kemoꞌa fole aino neꞌyaꞌa alitekeno 
lamake hisea yafe ina kava hutapa natafa nehae.” Ani ke huno hano 
neheana miꞌko akaeya ke neꞌafea anaka ataleꞌa apaune heꞌnae.

Yisasina avaleꞌuꞌa Kanisole vayaꞌaite kake huteꞌnae.
57 Yisasina atafa huꞌnaya vayaꞌmoki avaleꞌa ala mono nopi hokote kava 

veꞌka Kaiyafasi nopi avaleꞌa haiꞌnae. Ani nopi mono hapaliꞌa hapaꞌnepaiya 
vayaꞌae Isaleli ala ala vayaꞌae aliꞌa atalu huꞌa maiꞌnae. 58  Pitaꞌa Yisasi 
aꞌkame uꞌneaꞌmaki hauꞌale oꞌuno aluꞌale neꞌuno ala mono nopi hokote 
kava veꞌkamo no kuma kekiꞌya vekofi haino maiꞌneno Yisasina hutesaya 
ya akekefe ati vayaꞌae loꞌkano maiꞌne.

59 Miꞌko mono nopi kava vayaꞌae Kanisole vayaꞌmokiꞌae “Mako 
vayaꞌaife ke hisunakeꞌa eꞌa apaꞌkeꞌatike nehuꞌa ‘Yisasiꞌa ina haoꞌotake 
kava nehiketa akeꞌnona veꞌkae.’ huꞌa lahapaisaketa haesunakeno falise.” 
huꞌa apaꞌkeꞌatike ke hutesaya vayaꞌaife kahau neꞌae. 60‑61 Kahau aꞌnayana 
nesu vayaꞌmoki eꞌa haviku ke nehuꞌa Yisasife “Ina kava ma kava huno 
haoꞌotake kava huꞌne.” huꞌa huꞌnayaꞌmaki Yisasina haesaya haoꞌotake 
kavaꞌa oꞌakeꞌnae. Oꞌakeꞌnayaꞌmaki aole veꞌkalaꞌmokani hetiꞌana Yisasife 
inake huꞌana nehaꞌae “Laꞌakaeya akaeya huꞌnea ke ako afiꞌnoꞌana 
inake huꞌne ‘Nakaeya Anumaya Koti ala mono nona aliꞌna kapeleteꞌna 
aoleꞌae makoꞌae kanafi eteꞌna kikoe.’ hiketaꞌa afiꞌnoꞌae.” huꞌana nehaꞌae. 
62  Nehaꞌakeno ala mono nopi hokote kava veꞌkamoꞌa hetino Yisasife inake 
huno afineꞌke “Kakaeya mako ke ohukape? Kakaeyafe ‘Ina kava ma kava 
huꞌka haoꞌotake kava huꞌnana veꞌka maiꞌnane.’ huꞌa huneꞌkatayaꞌmaki 
kakaeya naꞌyane huꞌka kakesa neꞌafine?” 63  Inake huno Yisasife 
afineꞌkeaꞌmaki alaki lamake huno ke huno oꞌamiꞌne. Oꞌamikeno ala 
mono nopi hokote kava veꞌkamoꞌa Yisasife inake he “Nakaeya Anumaya 
Kotiꞌa avamuꞌa haneꞌnikeno maiꞌnea Neꞌmo akile kafineꞌkoki kakaeya 
alaki lamake ke nahapaiyo. Kakaeya Anumaya Kotiꞌa lakufa alino 
katiseafe hukateꞌnea veꞌka Kalaisika Anumaya Koti Mafaꞌne maiꞌnape?” 
64 Nehikeno Yisasiꞌa akaeyafe inake he “Kakaeya ani ke alaki ako hai 
nehane. Nehanaꞌmaki nakaeya miꞌko vaya lahapaꞌnepauve koꞌkuꞌnapakati 
eꞌnoa veꞌka vayaꞌmo alinateꞌnea veꞌkakeꞌna henakaꞌa nakesakeꞌna ala 
loꞌkiyaꞌa haneꞌnea Anumaya Koti aya lamaka maiꞌneꞌna koꞌkuꞌnate 
hiyapi esuketapa nakekae.” 65 Nehikeno ani ke hea yafe ala mono nopi 
hokote kava veꞌkamo aipamoꞌa atu hekeno kenaꞌa alino vala aineꞌataleno 
inake he “Anumaya Kotife huno haviya huneꞌateketa akaiꞌa avayafati 
ako hai afunanaketa mako vayaꞌaife ke hisunakeꞌa mako akufa ke 

Yisasife lahaꞌopaisae. 66  Ani ke afea yafe naꞌyane lapaꞌkesa neꞌafe?” huno 
apafikekeꞌa ani vayaꞌmoki inake hae “Lamake hane haoꞌotake yaꞌamo 
anonaꞌa haesakeno falise.” nehae.

67‑68  Mako vayaꞌmoki Yisasi aukosafi aepa heꞌa apavaituꞌna heneꞌateꞌa 
miꞌkimi kayo neꞌamakikeꞌa makoꞌamoki apaya aliꞌa ataleliꞌneꞌa neꞌamakiꞌa 
inake nehae “Nalaꞌa neꞌkamakifi kakaeya kaune ke huꞌka fole aiꞌka 
lahapaiyo.”

Pitaꞌa Yisasife “Oꞌakeꞌnoa veꞌkae.” huno vane huteꞌne.
69 Pitaꞌa ani noꞌmo maꞌaileka kekitalofepi maiꞌnikeno mako aliꞌya 

aꞌmafaꞌnemoꞌa aketeno amete neꞌeno inake he “Kalili koteka veꞌka 
Yisasiꞌae kakaeya loꞌkatana neꞌmaiꞌa veꞌkafi huꞌnae nehoe.” 70 Nehikeno 
miꞌko vayaꞌai apaulakale Pitaꞌa inake he “Nakaeya oꞌafiꞌnoa ke nehane.” 
huno vane huteꞌne. 71 Vane huneꞌateno maꞌaileka no kipate lavino 
maiꞌnikeno mako aliꞌya aꞌmafaꞌnemoꞌa Pitana aketeno anile hetiꞌnaya 
vayaꞌaife inake he “Ma veꞌka Nasaleti mafaꞌne Yisasiꞌae loꞌkano neꞌmaiya 
veꞌka maiꞌne.” 72  Nehikeno Pitaꞌa inake he “Nakaeya alaki lamake nehoe 
lapaꞌkaeya huꞌnaya veꞌka nakaeya noꞌakoa veꞌkae nehae.” huno vane 
huteꞌne. 73  Vane huteno anile aise kana maiꞌnikeꞌa akaeyaꞌae hetiꞌa 
maiꞌnaya vayaꞌmoki Pitafe inake hae “Lamake kakaeya Kalili veꞌkakeꞌka 
kake neꞌaina kakele afita aeto nehunana kakaeya Yisasiꞌae neꞌmaina 
veꞌka maiꞌnane.” 74 Nehakeno Pitaꞌa inake he “Nakaeya alaki lamake 
ohisukenoꞌaena Anumaya Koti namakise huꞌna Anumaya Koti aulakale 
lahapaꞌnepauve. Lapaꞌkaeya nehaya veꞌka nakaeya noꞌakoa veꞌkae nehae.” 
huno nehikeno anile koꞌkole ake aiꞌne. 75 Ake aikeno Pitaꞌa afiteno 
Yisasiꞌa huꞌnea ke akesa afino hao huꞌne. Yisasiꞌa mako afina inake 
huno hapaiꞌne “Koꞌkole ake oꞌaiꞌnisikeꞌka kakaeya aoleꞌae makoꞌae afina 
nakaeyafe ‘Oꞌakeꞌnoa veꞌka maiꞌne.’ huꞌka vane hunatekane.” huno huꞌnea 
ke Pitaꞌa akesa afino hao huteno maꞌaileka hatilavino lusi avi leꞌne.

Yisasina avaleꞌa Pailatite uꞌnae.

27 �1‑2  Kotikeꞌa miꞌko mono nopi kava vayaꞌae Isaleli nofi vayapati ala 
ala vayaꞌae Yisasina haesakeno falisea veke vake huteꞌa Yisasina 

nofi kiteteꞌa ala kamani veꞌka Pailati ayapi ateꞌnae.

Yutasiꞌa faliꞌne.
3‑4 Yutasiꞌa Yisasina avaleno kame vayaꞌamoki apayapi ateꞌnea 

veꞌkamoꞌa akeana Yisasina kake huteteꞌa “Falikane.” huꞌa hutakeno 
aketeno lusi hautakiteno aku akesamoꞌa aino yahae hikeno halate eteno 
ani aoleꞌae makoꞌae kayo (K30.00) moni ku mono nopi kava vayaꞌae 
Isaleli nofi vayapati ala ala vayaꞌaiteꞌae alino uꞌne. Alino uno inake he 
“Nakaeya alaki haoꞌotake kava huꞌna kame vayaꞌai apayapi haoꞌotake yaꞌa 

oꞌmaleꞌnea veꞌka ateꞌnoanakeꞌa haesakeno falike. Miyatapi etetapa aleo.” 
neheaꞌmaki apaꞌkaeya inake hae “Lakaeya ya ohaneꞌniki kakaiꞌka yane.” 
huꞌa huteꞌnae. 5 Hutetakeno Yutasiꞌa ani moni ku ani mono nopi yaka 
huneꞌataleno uno akaiꞌa ayapati nofi alino yosale aneꞌmu ano faliꞌne.

6  Mono nopi kava vayaꞌmoki ani moni aliteꞌa inake hae “Mani moni 
‘Vaya haeyo.’ moni hakeꞌnaya mone Anumaya Koti kemoꞌa inake huno 
huꞌne ‘Ani akufa moni mono nopi moniꞌae alitapa makopi oꞌmaleo.’ huno 
huꞌne.” 7 Huteꞌa mako ke huꞌa hayateꞌa “Ani monileti afaki kotekati vaya 
falisaketa kipatesuna mopa samo alo nehaya vayaꞌaiteti miya hesune.” 
huꞌa nehae. 8  Ina kava haya yafe ani mopamo akiꞌa Kola Mopae huꞌa aki 
neꞌae. Huꞌa aki maleꞌnaya mopa meni afaꞌa haneꞌnikeꞌa ani aki neꞌae.

9‑10 Ina kava hakeno aꞌkeꞌainaka Yelemaeyaꞌa Anumaya Koti aune 
veꞌkamo avayafati huꞌnea kemoꞌa fole aino neꞌyaꞌa alitekeno lamake 
huꞌne. Ani kemoꞌa make huꞌne

“Isaleli vayaꞌmoki inake hae ‘Yisasina lavelisanaketa haesunakeno 
falisea miya kamikune.’ Ani aoleꞌae makoꞌae kayo Anumayamoꞌa 
nahapaiꞌnea ya huꞌa ani monileti mopa samo alo nehaya vayaꞌai 
mopa miya heꞌnae.” huꞌneane.

Ani mopa miya haya afina ani kemoꞌa fole aino lamake huꞌne.

Pailatiꞌa Yisasina afikeꞌne.
11 Yisasiꞌa ala kamani kava veꞌkamo aulakale hetikeno ani ala 

kamani kava veꞌkamoꞌa Yisasife inake huno afineꞌke “Kakaeya Yuta 
vayaꞌai yahauve veꞌkaꞌapi maiꞌnape?” huno afikekeno Yisasiꞌa inake he 
“Kakaeyaꞌka ani ke hai nehane.” 12  Nehikeno mono nopi kava vayaꞌae 
Isaleli nofi vayapati ala ala vayaꞌae Yisasife “Mani haoꞌotake kava nehe.” 
huꞌa kake huteꞌnayaꞌmaki keꞌapilena alaki mako ke ohuꞌne. 13  Mako ke 
nohikeno Pailatiꞌa makoꞌae Yisasife inake nehe “Akeko miꞌko haoꞌotake 
kava huꞌnana yaꞌka huꞌa fole aineꞌkataya ke alaki noꞌafipe?” 14 Hikeno 
Yisasiꞌa eteno mako ke anonaꞌa keꞌale ke haꞌopaikeno ani ala kamani kava 
veꞌkamoꞌa akesa afino “Noꞌakoa kava nehe.” huno amoꞌyo neꞌaino akesa 
afino alu ala huꞌne.

Pailatiꞌa Yisasife “Yofo yosale nili aitetapa asaikeno falino.” huꞌne.
15 Kafuꞌae kafaꞌae Anumaya Kotiꞌa apaꞌkufa alino katiꞌnea afinafe apaꞌkesa 

afi emu neꞌkikeno Pailatiꞌa miꞌko ani emu ki afina mako nofi hupatakeꞌa 
neꞌmaiya vayapati miꞌko vayaꞌyakamoki aki aꞌa asaka haya veꞌka “Nofipati 
hai hano hanaki uvo.” huno miꞌko kafuꞌae kafaꞌae hupate hupate huꞌne. 
16 Ani kanale mako veꞌkamoꞌa lusiya huno atalave atalava kava huno 
haoꞌotake kava nehea veꞌka atafa huꞌa nofi hutakeno nofi nopi maiꞌne. 
Ani veꞌkamo akiꞌa Yisasi Palapasiꞌae. 17 Mako veꞌkamo aki akefe miꞌko ve 
aꞌne aliꞌa anupa huꞌnakeno Pailatiꞌa make huno apafineꞌke “Lapaꞌkaeya 

nalafe nofi nopati hutesukeno lapaꞌkaeyateka visea yafe nelahapaiye? 
Nakaeya Yisasi Palapasina hutesukeno visifi Yisasiꞌa Anumaya Kotiꞌa lakufa 
alino katiseafe huteꞌnea veꞌka Kalaisiꞌae huꞌa aki neꞌaya veꞌka huꞌna hano 
hutesukeno vise?” 18 Pailatiꞌa neꞌafeana Yuta vayaꞌmoki ma akufa apaꞌkesa 
neꞌafe “Miꞌko vaya Yisasiteka uꞌa akaeya keke afiteꞌa lakaeya ke noꞌafe.” 
huꞌa nehae. Apaꞌkaiꞌapi ke noꞌafea yafe Yisasife apaipamoꞌa haviya nehikeꞌa 
Pailatite avaleꞌeꞌa ateꞌnakeno Pailatiꞌa ani ya afiꞌnea yafe ke huno apafineꞌke. 
19 Apafikeno Pailatiꞌa kake huneꞌapataya fai mai yate fai neꞌmaikeno aꞌamoꞌa 
“Ma ke hapaiyo.” huno mako veꞌka hutekeno Pailatite eno ani hapaiyo huno 
huꞌnea ke hapaiꞌne. Inake he “Haniꞌainaka Yisasife himonafi akeꞌnoa yaꞌmoꞌa 
naipamoꞌa kana neheanaki ani veꞌka alakepa veꞌka maiꞌneanaki mako akufa 
kava huoꞌato ke hapaiyo.” huno hea ke hapaiꞌne.

20 Hapaiꞌneaꞌmaki mono nopi kava vayaꞌae Isaleli ala ala vayaꞌae uꞌa miꞌko 
ve aꞌnemoki apaipafi huꞌa vakali nehuꞌa inake huꞌa hapaꞌnepaiye “Make 
hutapa heo ‘Palapasife afaꞌa atalekeno eno.’ nehutapa ‘Yisasife yofo yosale 
falino.’ hutapa heo.” huꞌa apaꞌku apaꞌkesa apamiꞌnae. 21 Apamiꞌnakeno 
Pailatiꞌa makoꞌae make huno apafineꞌke “Ma aole netalapatina nakaeya 
nalana hutesukeno vise hutapa nehae?” hikeꞌa “Lakaeya Palapasina 
hutesanakeno eno hutae nehune.” 22  Nehakeno Pailatiꞌa ani vayaꞌaife 
inake he “Ani kava hisoana Yisasiꞌa Anumaya Kotiꞌa lakufa alino katiseafe 
huteꞌnea veꞌkae hutapa nehaya veꞌka Kalaisina na kava hutesoe?” huno 
apafineꞌkekeꞌa apaꞌkaeya ala kefati inake hae “Yofo yosale nili aitetapa 
asaikeno falino.” nehae. 23 Nehakeno Pailatiꞌa inake huno apafineꞌke 
“Naꞌya hiketapa ani ke nehae? Hana akufa haoꞌotake kava huꞌne?” huno 
apafineꞌkeaꞌmaki apaꞌkaeya etaꞌa aliꞌa alapi maleꞌa ala kekefafati inake 
huꞌa nehae “Yofo yosale nili aitetapa asaikeno falino.” 24 Nehakeno miꞌko 
vayaꞌmoki haya kemoꞌa Pailati hea ke huꞌa atiꞌka neꞌateꞌa makaleꞌa la 
hisaya kava nehakeno Pailatiꞌa afeana ke hea kemoꞌa amu oꞌmalekeno 
miꞌko vayaꞌai apaulakale li alino aya sese nehuno inake he “Mako aise 
haoꞌotake yaꞌa oꞌmaleꞌnea veꞌkamaki lapaꞌkaeya ‘Hakaune.’ hayanaketapa 
haesakeno faliseana lapaꞌkaitapi yanakeno mani veꞌkamo kolaꞌmoꞌa nakaeya 
nayapi oꞌmalesikeno kumiꞌni oꞌmalesifa lapaꞌkaeyatapile kake hanemaleno 
hanese.” huteno aya sese nehe. 25 Ani ke nehikeꞌa miꞌko vayaꞌmoki inake 
hae “Lakaeya haesuna kumiꞌmoꞌa lakaeyate eteno miꞌko alipatesuna 
mafaꞌneyakamokiꞌae ani kumi alisae.” 26 Hakeno Pailatiꞌa Palapasife “Nofi 
nopati hano hane.” huno apamiteno Yisasina nofi kayoteti sefu amiteꞌa yofo 
yosale nili aiteꞌa asaikeno falisea yafe ati vayaꞌamoki apayapi ateꞌne.

Ati vayaꞌmoki Yisasina kamuke nehauꞌa kiki 
hu neꞌateꞌa huꞌa haviya huteꞌnae.

27 Hokote kava veꞌkamo ati vayaꞌmoki Yisasina avaleꞌa noꞌmo haopaleka 
avaleꞌa haiꞌa ateꞌneꞌa anile neꞌmaiya ati vayaꞌaife eo hakeꞌa eꞌa aliꞌa atalu 

huꞌnae. 28  Atalu huꞌneꞌa akufale havailiꞌnea kena hateꞌa neꞌataleꞌa mako 
ala kava veꞌkamo haesa yatala kena aliꞌeꞌa havaiteꞌnae. 29 Havaiteteꞌa 
mako aufe nofiteti aliꞌa kalakiꞌa kaꞌkolita alo huteꞌa aliꞌeꞌa akenopale 
vaiteteꞌa mako aꞌkapa kayo aliꞌeꞌa lamaka ayapi amiꞌneꞌa aiyafi apaleꞌya 
nefaiꞌa kiki huneꞌateꞌa huꞌa haviya havaya hutekefe inake nehae “Hae 
Yuta vayaꞌaipi ala yahauve veꞌka maiꞌnape?” 30 Huneꞌateꞌa aukosafi 
apavaituꞌna heneꞌateꞌa ani aꞌkapa kayoteti akenopale amakiꞌnae. 31 Huꞌa 
haviya huneꞌateꞌa kiki huteteꞌa haesa kena hate neꞌataleꞌa akaiꞌa kena 
halate aliꞌa havaiteteꞌa yofo yosale nili aiteꞌa asaimaleꞌnisakeno falisea 
yafe avaleꞌa uꞌnae.

Yisasina yofo yosale nili aiteꞌa asaimaleꞌneꞌa haꞌnae.
32  Yisasina avaleꞌa neꞌuꞌa Saimoniꞌa Sailini kumateti veꞌkaꞌae kateka 

fotu huteꞌa ati vayaꞌmoki atafa huteꞌa yofo yosa aliꞌa kofiteteꞌa “Aliꞌka 
uvo.” huꞌa hakeno alino neꞌve.

33  Alino neꞌvikeꞌa Yisasina avaleꞌuꞌa Kolokatae nehaya kumate vaꞌyi 
nehae. Ani kumaꞌmo akiꞌa lakaiti kefati Akenopa Ayamufae huꞌa aki 
neꞌae. 34 Ani ati vayaꞌmoki “Haesunakeno faliseana akufa akafu ki 
yafenaketa akufa akafu oꞌkisea li nese.” huteꞌa mako atu liꞌae nofi 
alakamo liꞌae aliꞌa makopi akunaku huteꞌa amikeno mako aise yaꞌa 
neꞌneaꞌmaki Yisasiꞌa ani life “Heꞌe oꞌnekauve.” huno noꞌne.

35 Oꞌnekeꞌa yofo yosale nili aiteꞌa asaimaleꞌneꞌa kenaꞌa faꞌko faꞌka hukefe 
kasi yoꞌkalokana akufa yoꞌkalo nelesakeno apaꞌkaseno haisea veꞌkamoꞌa 
ani kena alite alite hisae huꞌa ani yoꞌkalo leteꞌa aliꞌnae. 36  Aliteꞌa maiꞌneꞌa 
anile yakaiꞌa maiꞌnae. 37 Nili aiꞌa asaimaleꞌneꞌa Yisasi akenopale “Ma 
kava hiketa haꞌnone.” huꞌa avo kamaleꞌnae. Ani kamaleꞌnaya avoꞌmoꞌa 
“Ma veꞌka Yisasiꞌa Yuta vayaꞌai hokote yahauve veꞌkae.” huꞌa kamaleꞌnae. 
38  Kateꞌa Yisasiꞌae aole veꞌkala vaya nehapaꞌana kumayaꞌya nehaꞌa veꞌkala 
mako veꞌka aya lamaka aupalika yofo yosale nili aiteꞌa asaimaleteꞌa mako 
veꞌka haoka aupalika nili aiteꞌa asaimaleꞌnae.

39 Kate uꞌeꞌa haya vayaꞌmoki apaꞌkenopa keꞌka huneꞌateꞌa “Haoꞌotake 
veꞌka maiꞌnane.” nehuꞌa kiki huneꞌateꞌa huꞌa haviya huteꞌnae. 40 Inake huꞌa 
nehae “Oho kakaeya ‘Ala mono no aliꞌna kapeletaleteꞌna aoleꞌae makoꞌae 
afina makale eteꞌna kikoe.’ huꞌka huꞌnana veꞌka maiꞌnape? Inaki kakaeya 
Anumaya Koti mafaꞌne maiꞌneꞌkaefena meni kakaeyaꞌka kakufa aliꞌka 
katisana yafe inani maiꞌnana yofo yosaleti neꞌataleꞌka eliꞌkeketa kakeno.” 
41 Ala mono nopi kava vayaꞌae mono hapaliꞌa hapaꞌnepaiya vayaꞌae Isaleli 
ala ala vayaꞌmokiꞌae ani kava huꞌa huꞌa haviya huteꞌnae. 42  Inake nehae 
“Vaya apaꞌkufa ako alino katipateꞌneaꞌmaki akaiꞌa akufa alino noꞌkate. 
Kalaisiꞌa Isaleli vayaꞌaite hokote yahauve veꞌkaꞌapi yofo yosaleti ataleno 
eliꞌnesiketa aketeta ‘Akaeya lamake nehe.’ huta akaeyafe afita laipafi 
malekaune.” nehuꞌa huꞌa haviya huneꞌatae. 43  “Anumaya Koti Mafaꞌne 

Matiu 27	�

The New Testament in Inoke-Yate of Papua New Guinea; 1st ed. 1992; web version, © 2013, Wycliffe Bible Translators, Inc.



85

maiꞌnoe huno nehea veꞌkamakeno Anumaya Kotife ameꞌatiti nehuno 
afino aipafi maleꞌnininana Anumaya Kotiꞌa akaeyafe hauꞌnisikenoꞌaena 
meni akufa alino katise.” nehae. 44 Huꞌa haviya huneꞌatakeꞌana akaeyaꞌae 
yofo yosale nili aiteꞌa asaimaleꞌnaya veꞌkalaꞌmokaniꞌae ani kava huꞌana 
Yisasina huꞌana haviya huneꞌataꞌae.

Yisasiꞌa ako faliꞌne.
45 Yakemoꞌa haineno folakaꞌnalaka nehikeno aepa heno miꞌko koteka 

hani huteno une yake lavino falekefe nehikeno ko alino haleꞌne. 46  Ani 
une yake lavino falekefe nehikeno Yisasiꞌa ala kefati ke nehuno akaiꞌa 
kefati inake he “Eli Eli lema sapaꞌkatani?” Lakaeya kefati ani kemoꞌa 
make huꞌne “Anumaya Kotiꞌnimoka Anumaya Kotiꞌnimoka na ya hikeꞌka 
kakaeya neꞌnatalane?” 47 Nehikeꞌa mako anile hetiꞌnaya vayaꞌmoki ani 
Yisasi hea ke afiteꞌa inake hae “Afikeo Ilaiyafe ke nehe.” 48  Nehakeno 
makale mako veꞌkamoꞌa uno hake lipati kaꞌkiꞌnofakana ya asavaꞌneno 
atuꞌake nofi alakamo lipi ateno aꞌkapa kayote maleno kimaleꞌneno 
Yisasina “Amisukeno mayu mayu huno nese.” huteno amiꞌne. 49 Amikefe 
nehikeꞌa mako vayaꞌmoki ani veꞌkae inake hae “Ataleꞌnekenoꞌao Ilaiyafe 
ke neheanaketa akeva maiꞌnisunakeno Ilaiyaꞌa eno yofo yosaleti akufa 
alino katisifi? Akeketao.” nehae. 50 Nehakeno Yisasiꞌa makoꞌae ala kefati 
ke nehikeno aku mafaꞌneꞌa atalekeno faliꞌne.

51 Falea kanatofi ala mono nopi mako lapaꞌake kenaleti hakaya 
amaleꞌnaya kenamoꞌa hanaleti aepa heno folakapati vala aino afete 
lavikeno aole alino hapaꞌnikeno mopamoꞌa imima neꞌalikeno ala ala 
yafa aino aꞌkalafaꞌne. 52  Aino aꞌkalafaꞌnikeno falikeꞌa kipateꞌnaya vayaꞌai 
kelimoꞌa haꞌkalo hikeꞌa aꞌkeꞌainaka Anumaya Kotiteka apaꞌkuꞌa amiꞌnaya 
vaya falikeꞌa kipateꞌnaya vaya eteꞌa hetiꞌnae. 53  Ani kelifati ataleꞌa hetiꞌa 
maiꞌnakeno Yisasiꞌa henakaꞌa faliꞌneapati eteno hetikeꞌa fate akufa 
kumate Yelusalemu haikeꞌa nesu vayaꞌmoki apaꞌkeꞌnae.

54 Ati vayaꞌaite kava veꞌkaꞌae miꞌko ati vayaꞌae yakaiꞌa maiꞌneꞌa akayana 
mopamoꞌa imima neꞌalino miꞌko vaꞌyi hea ya aketeꞌa lusiya huꞌa koli 
nehuꞌa make hae “Lamake mani veꞌka Anumaya Koti alaki Mafaꞌneꞌa 
maiꞌne.” 55 Nesu aꞌneyaka Kalili kumate maiꞌnayateti Yisasina aya huꞌa 
aꞌkame hafaiꞌa eꞌnae. Eꞌnaya aꞌnemoki aluꞌale hetiꞌa maiꞌneꞌa akeꞌa 
maiꞌnae. 56  Ani aꞌneyakaꞌai folakapi maiꞌnaya aꞌnemoki apaꞌkiꞌa Makatala 
kumateti Maliaꞌae hamoꞌamoꞌa Yemisiꞌae Yosesiꞌae itaꞌanimoꞌae mako ana 
Sepeti mafaꞌnelaꞌmokani itaꞌanimoꞌaki huꞌa ani folakapi maiꞌnae.

Yisasina akufaꞌa yafa kapi kiteꞌnae.
57‑58  Une yake lavino falekefe nehikeno Yosefeꞌa Alimatia kumate ala 

moni afeno maleꞌnea veꞌka eꞌne. Ani veꞌka Yisasi ke neꞌafea ne maiꞌneno 
Pailatite uno “Yisasi akufa alisoe.” huno afineꞌke. Afineꞌkekeno Pailatiꞌa 

ati vayaꞌaife hupateno inake he “Kanalenaki Yisasi akufa alitapa ameo.” 
huno hapapaiꞌne. 59 Hapapaikeꞌa ati vayaꞌmoki Yisasi akufa aliꞌa amikeno 
Yosefeꞌa ani Yisasi akufa alino mako honiꞌya oꞌmale kenafi haya vaiꞌne. 
60 Haya vaimaleteno saufa akaiꞌa kafimaleꞌnea kelifi Yisasi akufa kiteꞌne. 
Ani keli mako ala yafapi kafafaimaleꞌnea yafa kapi kiteteno avayale mako 
ala yafaꞌkefa alino helave huno aino aꞌkanimaleteno uꞌne. 61 Utekeꞌana 
Makatala kumateti Maliaꞌae mako hamoꞌamoꞌae ani kelile maiꞌneꞌana 
akeꞌana maiꞌnaꞌae.

Ati vayaꞌmoki Yisasi kelile yakaiꞌa maiꞌnae.
62‑63  Sapati kanamo neꞌya aliꞌa avatati huꞌa havateꞌa Sapati natemaꞌa 

ala mono nopi kava vayaꞌae Falasi mono ke neꞌafea vayaꞌae ala kava 
veꞌka Pailatite uꞌa anupa nehuꞌa inake hae “Ala Nenao ani akeꞌatikeꞌake 
veꞌka afaꞌa maiꞌnea afina inake huno lahapaiꞌne ‘Nakaeya aoleꞌae makoꞌae 
afina maiteꞌna kelifati hetikoe.’ huno lahapaiꞌnea ke lakesa neꞌafune. 
64 Ani ke huꞌnea yafe kakaeya loꞌkiya ke hisanakeꞌa ani keli avayale aiꞌa 
aꞌkanileꞌa alaki humalesakeno loꞌkiya vaino hanesikeꞌa aoleꞌae makoꞌae 
afina yakaisae. Haviku akaeya ke neꞌafea anakaꞌmoki ani kelifati Yisasi 
akufa kasakeꞌa aliꞌuꞌa vayaꞌaife ‘Akaiꞌa faliꞌneapati eteno kelifati hetino 
uꞌne.’ huꞌa hisae. Hisakeno apaꞌkeꞌatike ke hisaya kemoꞌa hokoteno huꞌnea 
ke ‘Anumaya Koti mafaꞌne maiꞌnoe.’ huno huꞌnea ke akasekaiye.” huꞌa 
nehae. 65 Nehakeno Pailatiꞌa inaki huno hapaꞌnepaiye “Yakaisaya ati vaya 
lapamisuketapa ani kelile apavaletapa utapa lapaꞌkaeya loꞌkiya vaiꞌa 
yakaisaya apaꞌku apaꞌkesa apamikeꞌa yakaiꞌa alakepa heo.” 66  Nehikeꞌa 
uꞌa ani kelile kimaleꞌnaya yafate aꞌkameleti aꞌa alaki humaleteꞌa mako ati 
vayaꞌaife “Yakaiyo.” huꞌa hupateꞌnae.

Yisasiꞌa faliꞌneapati eteno hetiꞌne

28 �1 Sapati afina hano hutekeno Sota afina yake haineno vaꞌyi 
hukefe nehikeno Makatala kumateti Maliaꞌae hamoꞌamoꞌae 

Yisasina kiteꞌnaya keli akekefe neꞌvaꞌae. 2  Neꞌvaꞌakeno lusi imima 
neꞌalikeno Anumayamo koꞌkuꞌnapi kayo kayo veꞌka koꞌkuꞌna ataleno 
elineno maleꞌa laꞌkamaleꞌnaya yafa ano atufa neꞌataleno ani yafaꞌmo 
akofetule fai maiꞌne. 3  Fai maiꞌnikeno aukosamoꞌa kopasiꞌna neꞌalike kana 
huno ano ha nelekeno kenaꞌamoꞌa yave yave huno efeꞌake hiyaꞌkana 
nehe. 4 Ani kava nehikeꞌa kiteꞌnaya kelile kava yakaiꞌnaya ati vayaꞌmoki 
ani Anumayamo koꞌkuꞌnapi kayo kayo veꞌka aketeꞌa atali atalu nehuꞌa 
apaꞌkoꞌya nefaiꞌa faliꞌnaya vayaꞌkana nehae.

5 Ani kava huꞌnayaꞌmaki koꞌkuꞌnapi kayo kayo veꞌkamoꞌa ani atalaꞌanife 
inake huno hanapaiꞌne “Lanaꞌkaeya lanamoꞌyo oꞌaiꞌao. Nakaeya afiꞌnoana 
lanaꞌkaeya yofo yosale haꞌa asaiꞌnaya Yisasife kahau neꞌaꞌae. 6  Kahau 
neꞌaꞌaꞌmaki mafi oꞌmaiꞌnifa ako hetiꞌne. Lahapapaiꞌnea ke ako fole aikeno 

ako hetiꞌniki eta haitana kiteꞌnaya kelifi akeꞌao. 7 Aketetana naku naku 
hutana akaeya ke neꞌafea anakaꞌaife inake hutana hapapaiꞌao ‘Yisasiꞌa 
falikeꞌa kiteꞌnayapati hetino Kalili uno hokoꞌneteki anileka utapa akekae.’ 
hutana hiꞌao nehuno hai lahanapauki viꞌao.” nehe. 8  Nehikeꞌana anaꞌkaeya 
anamoꞌyo neꞌaiꞌana amuse nehuꞌana naku naku huꞌana akaeya ke neꞌafea 
anaka hapapaikefe neꞌvaꞌae.

9 Neꞌuꞌana makale Yisasiꞌae fotu huteꞌana Yisasiꞌa inake he “Neꞌaꞌafe?” 
nehikeꞌana haute uꞌana aiyale aliꞌana soso nehuꞌana aki aliꞌana asaka 
huꞌnaꞌae. 10 Aki aliꞌana asaka nehaꞌakeno Yisasiꞌa anaꞌkaeyafe inake he 
“Lanamoꞌyo oꞌaitana utana inake hutana nafuꞌnakanakife hapapaiꞌao 
‘Kalili utapa nakekae.’ huꞌne hutana hapapaiꞌao.”

Ati vayaꞌai ke
11 Aole atala saufa kateka neꞌvaꞌakeꞌa ani kelile yakaiꞌa maiꞌnaya ati 

vayaꞌmoki ala kumapi haiꞌa ala mono nopi kava vayaꞌaife miꞌko ya fole 
aikeꞌa akeꞌnaya yafe hapapaiꞌnae. 12  Hapapaikeꞌa ala mono nopi kava 
vayaꞌmoki uꞌa Isaleli nofi vayaꞌai ala ala vayaꞌae aliꞌa atalu huꞌneꞌa ani ke 
huꞌa fole oꞌaisaya yafe ke huꞌa hayateꞌa ani ati vayaꞌaina lusi moniyako 
hakeꞌa apamiꞌnae. 13  “Make hutapa heo ‘Haniꞌainaka lauꞌkaleꞌnonakeꞌa 
akaeya ke neꞌafea anakaꞌamoki Yisasi akufa eꞌa kasakeꞌa kumaya aliꞌa 
uꞌnae.’ hutapa heo. 14 Pailatiꞌa ala kamani veꞌkamoꞌa mani akufa ke 
afisiketaena lakaeya mako akufa ke hapaikunanaketapa lapaꞌkaeya mako 
kana ya oꞌalikae.” 15 Inake hakeꞌa ani ati vayaꞌmoki ani moni aliteꞌa ani 
hapapaiꞌnaya akufa kava huꞌa aꞌkame maleꞌnakeꞌa miꞌko Yuta vayaꞌaipi 
maleno atakufaꞌnea kekeꞌa meniꞌae ani ke nehae.

Yisasiꞌa keꞌa neꞌafea anaka mono aliꞌyate hupateꞌne.
16  Yisasiꞌa ayatalaꞌa hano huteno aiyalekati makoꞌke alea anaka (11) 

anakaꞌaife “Kalili avimapi veo.” huno hapapaiꞌneanakeꞌa haiꞌnae. 17 Haiꞌa 
Yisasina aketeꞌa aki aliꞌa asaka nehayaꞌmaki makomaꞌamoki aole apaꞌkesa 
neꞌafe. 18‑19 Yisasiꞌa eno ani maiꞌnaya vayaꞌaife inake he “Anumaya Koti 
koꞌkuꞌnateꞌae mopaleꞌae kava yakaisoa loꞌkiyaꞌni namiꞌnea yafe lapaꞌkaeya 
miꞌko aupalika utetapa nehutapa nakaeya ke hapapaikeꞌa afiꞌa alakepa 
huꞌa afiteꞌa apaipa aiꞌa yahae huꞌa namisaketapaena Afoꞌnimo akileꞌae 
nakaiꞌni nakileꞌae Fate Akufa Avamuꞌmo akileꞌae li falepateo. 20 Li fale 
neꞌapatetapa nakaeya lahapapaiꞌnoa ke hapaꞌnepaitapa ‘Aꞌkame maleo.’ 
hutapa alitapa apaya heo. Akekeo nakaeya lapaꞌkaeyaꞌae miꞌko afina 
maike maike huꞌna ma mopa hano hukefe hisea afinaꞌae olapatalekauve.” 
huꞌne. 

